
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ОРШИЛ

	Абуль-Фараж Бар-Эбрей (1226—1286) бол Дундад зууны үеийн Сирийн уран зохиолын шалгарсан төлөөлөгч, сонгодог зохиолчдын нэг, олон даяар таашаасан бичгийн их хүн байв. Анагаах ухаан, одон орны судлал, гүн ухаан, түүх, хэл бичиг, хэлний шинжлэл зэрэг шинжлэл судлалын олон салбарт хамаарах хэд хэдэн чамбай ном зохиол туурвин бүтээсэн, энэ өргөн их мэдлэг боловсролтой хүн, бас сирийн христос шашинтны дунд дэлгэрсэн Яковитуудын урсгалын тэргүүн хэмээгдэх өндөр хэргэм зүүж явжээ.

	Абуль-Фаражийн эцэг нь монголын булаан эзлэгч цэргийн жанждын нэгний нь ордны эмч явсан тул Абуль-Фараж удаан хугацааны туршид эцгээ даган, бүхий л дайн байлдаанд оролцон явжээ. Антиохия, Триполис хотод байх үедээ анагаах ухаан хийгээд урнаар илтгэхүйн зүйг шамдан судалж, Мараг хотод байхдаа одон орны судлалыг шохоорхон оролдож, Мараг хотын нэр цуунд гарсан одон орны оргилд ажиллаж байжээ. Өмнөд Ази, Ар Кавказаар хөндлөн гулд явж, Мелитен, Халеб, Губос, Багдад, Мосуль бас бус өөр хотод очих үедээ Абуль-Фараж бололцоо л гарвал, оновчтой үг хэллэг хийгээд цэцэн сургаал, зугаатай түүх хийгээд наргиантай яриа тэмдэглэж авсаар, бүр сүүлдээ ард түмний бүтээл аман, бичгийн зохиол нь түүний гол хорхойтдог зүйл болжээ.

	Тэр бээр өрнө, дорнын олон хэл мэддэг байсан нь эртний соёл иргэншлийн цэлмэг оюуны эрдэнэсийн санг онгойлгох түлхүүр болж өгсөн учраас өөрийнхөө олж үзсэн бүхий л эх бичгээс эцэж цуцахыг үл мэдэн уудлан авдаг байжээ. Тийм ч учраас бүтээл туурвилд нь өнө эртний ба дундад эртний үеийн зар цуутай гүн ухаантан араб хэл зүйч, перс түүхчид, грек тоочид эртний еврейн цэцэн мэргэн хүмүүс болон Гиппократ ба Хонейн ибн Исхак, Гален ба Диоскорид зэрэг урьд эртний нэртэй нэртэй эмч отчоос эш татсан зүйл арвин тохиолддог байна. 

	Абуль-Фаражийн сонирхон оролддог салбар хэчнээн их өргөн цар хүрээтэйг түүний бие нас барах жилээ дуусган бичсэн «Зугаатай түүхийн ном» нь бүр ч тодхон харуулна. Энэ номд орсон дийлэнх зүйлийг Абуль-Фараж язгууртан дээдчүүл, сүм хийдийнхний дундаас бус, дорно зүгийн улс орны түм түжигнэж, бум бужигнасан зах зээл, уран дархны газар, гуанз мухлаг, дэн буудал, өртөөний газар буюу доорд олны дундаас олж сонсоод бичсэн ажээ. Энд гарч буй үүх түүхийн дийлэнх нь баячуул, шударга бус хаад ноёд, тэдний гар хөл бологсдын эсрэг чиглэсэн байна.

	Абуль-Фаражийн олон наргиан зугаатай яриа хийгээд үүх түүхэнд гар урчууд ба ядуус, хулгайч дээрэмчин; шунахай худалдаачид; бүдүүлэг харанхуй эмч нарын зэрэгцээ, ад зэдтэн болон «хэнээтэй» хүмүүс гарч буй нь жирийн явдал биш ээ. Чухам тэр ад зэдтэн болоод «хэнээтэй» хүмүүсийн үг ярианд эрүүл саруул, жир хүн бол амнаасаа болж эрх чөлөө, эд хогшлоо алдахаар «үймээнт» санаа бодол агуулагдаж байдаг. Галзуу солио туссан хүн л тийнхүү бодож яваагаа шууд илээр хэлж болох байв. Нийгмийн дэглэмийг шүүмжилж болох энэхүү зүйд нийцэхүйц сайтар далдлан нууцалсан шалгармал аргыг Абуль-Фараж өөрийн алдарт номдоо чадамгай ашиглажээ.

	Абуль-Фараж өөрийн өмнөх үеийн олон хүний адил шунаг хомхой сэтгэл, сувьдаг долгомцог зан, атаа жөтөө, мунхаг явдал, есөн жорын юм чалчих, хулчганаж бэмбэлзэх зэрэг хүмүүнд байдаг гэм нүглийг даажигнан шүүмжилжээ. Иймэрхүү хууч ярианы дийлэнх нь мөн л тойруу замаар хаад ноёд, ихэс дээдэс, худалдаачид зэрэг өндөр дээд зиндааныхны эсрэг чиглэжээ. Абуль-Фаражийн зохиолд гарах гэм согогтой хүмүүс нь голцуу эд агуурс баян, хангалуун чинээлэг улс байдаг байв. Тэд цөм хэтэрхий сувьдаг хомхой, бардам сайрхуу, мулгуу, тэнэг, харамч хатуу тул байсхийгээд л хөгтэй явдалд өртдөг ажээ.

	Абуль-Фаражийн зохиолд бас үгээр наадах, хүний асуултад эндүү ташаа хариулах, алиалж тохуурхах зэрэг дан ганц уншигчдыг хөгжөөх зорилготой бичсэн үүх түүх ч бий. Хэдийгээр нэг их нарийн ширийн зүйл гаргаагүй боловч, иймэрхүү өгүүлэгдэхүүнтэй зохиол нь ч гэсэн бид бүхний анхаарлыг аргагүй татаж байна. Гярхай уншигч бол эдгээр зохиолоос тухайн улс үндэстний ахуй амьдрал, зан заншлын амьд тодорхой зураглал, сэтгэн бодохуйн өвөрмөц төрх байдлыг олж үзэхээс гадна, бас тэр цаг үеийн аясыг бие сэтгэлээр мэдрэх боломжтой юм.

	Абуль-Фаражийн үзэл бодол, итгэл нь дотроо их зөрчилтэй байжээ. Харгис хатуу хаад ноёд хийгээд, өөрийнхөө үеийн нийгмийн зарим нэг шударга бус явдлыг шүүмжилж байсан боловч, тэр бүхний эх уурхай нь болсон нийгмийн байгууллыг шүүмжлэх хэмжээнд хүрч чадаагүй байна. Чөлөөт үзэл санааг дэвшүүлэн гаргаж, шашны мунхрууллыг улайлган шүүмжилж байсан атлаа, зарим лам, даяанч нарын үгээр сүм хийд, лам хуврагийн ёсны амьдралыг сайшаан номлож байв. Одон орны судлалыг хичээнгүйлэн судалж байсан мөртөө төөрөг үзэх ёсыг эрхэмлэн сайшааж, зүүд тайлах, бие махбодыг шинжих, шашны номлол тэргүүтнийг таашаан үзэж байжээ. Абуль-Фараж бол төрж гарсан тэр л цаг үеийнхээ төлөөлөгч нь учраас, түүний бичсэн «Зугаатай түүхийн ном» бол тэр л цаг үеийн хэв заншил, шүтлэг сүсэглэл, зөрчил ба атгаг сэжгийг агуулсан ховор нандин дурсгал бичиг мөн.

	Энэ номын тухайн цагтаа бол нэн чухалд тооцоогдож явсан зарим нэг хэсэг нь эдүгээ ач холбогдлоо нэгэнт алдсан тул зарим газар бага зэрэг товчилсхийв. Хэдий тийм боловч шинжлэл судлалд зориулсан (1897 оны) хэвлэлийн дэс дугаарыг хэвээр хадгалав. Энэхүү орчуулгад Абуль-Фаражийн зарим нэг зохиол дахь амьдралыг байгаа чигээр нь нуршин тоочсон зүйлийг хаслаа.

	Дундад эртний үеийн Сирийн уран зохиолын энэ үнэт дурсгал бичгийг одоогийн уншигч нараас ухаарч ойлгоход дөхөм болгон, яриа бүрд гарчиг (Уг эх дээр нь бол зөвхөн дэс дугаар л бий) тавив. 

	
АБУЛЬ ФАРАЖИЙН БИЧСЭН ОРШЛООС

	...Миний бие энэхүү номдоо зүрх сэтгэлээс уйтгар гунигийг хөөж, урам сэргээх өгүүллэг яриа оруулахыг хичээв. Зохиол минь шаналан зовсон хүнийг тайтгаруулж, сэтгэл сэвтэнд эм, сургаал үг эрхэмлэгчид лавламж, инээдэм наргиан шохоорхон бишрэгчдэд сайн нөхөр болох болтугай!

	Энэ түүх яриаг цуглуулж байхдаа би цээжилж тогтоогууштай бүхнийг цээрлэн гадуурхаагүй юм шүү. Эрхэм уншигч авгай Та, үнэн алдартын шашинтан, лалын сүсэгтэн, еврей, бөө, мөргөлтөн буюу, эсвэл өөр шүтлэг бишрэлтэй ямар ч хүн байлаа тэр, бас хурц ухаантан буюу явган зальтан ч байсан миний энэ номоос сэтгэлдээ нийцэх бүхнээ авч, өөрт тоогдох анхилуун сарнайг таслан авагтун!

	Яриа бүрийг хоорондоо төстэй байдлаар нь орууллаа. Номын бүлэг бүрд холбоо өгүүлэгдэхүүнтэй цуврал яриа орж буй, түүнчлэн энэ номын бүх хорин бүлгийг хураангуй бөгөөд яруу хэлээр бичсэн болой.

	
УНШИГЧДЫН АНХААРАЛД

	Та бүхэнд толилуулан буй Абуль Фаражийн энэхүү ном бол шүүмжлэлт чиглэл бүхий, уг үндсээрээ ардач чанартай зохиол боловч, цагийн эрхээр феодал ангийн үзэл санаа, шашин, сүм хийдийнхний шүтлэг бишрэл, атгаг сэжиг тэргүүтэн мөн шингэн орсон нь үзэгдэх тул, өнөөгийн өндөр соёлт уншигчдад гэнэн болчимгүй мэт санагдах, түүгээр ч үл барам эндүүрч ташаарсан зүйл мэр сэр буйг уншигч олон авгай нар болгоон үзэх ажаамуу. 

	
I БҮЛЭГ : ГРЕК ГҮН УХААНТНЫ МЭРГЭН СУРГААЛААС

	1. Ааш зан сайхан байхын учир

	Сократаас1 нэг шавь нь ингэж асуужээ:

	— Таны магнайд уйтгар гунигийн шинж тодрохыг үл үзлээ би. Цаг ямагт сайхан ааштай явдгийн учир юунд вэ?

	Сократ хариу өгүүлрүүн:

	— Яагаад гэвэл би, алдаж гээчихжээ гэмээ нь араас нь гашуудан харуусах юу ч үгүй хүн юм.

	2. Уцаарлахын үндэс үгүй

	Диогенаас асуусан нь:

	— Чиний орогнон буй торх эвдэрчихвэл яах сан бол? 

	Диоген хариу өчсөн нь:

	— Энэ бол намайг сандаргах зүйл биш. Юу гэвэл миний эзэлж буй байр хэзээ ч эвдрэхгүй юм!

	3. Нөлөөтэй толь

	Сократад нэг хүүхэн,

	— Сократ чи ер нь яасан царай муутай амьтан бэ? гэжээ. 

	Хариуд нь:

	— Хэрэв чи бүхнийг арчсан толь мэт тусгадаг сан бол энэ чинь намайг ёстой л нэг гонсойлгох байлаа. Даанч өөрөө замбараагүй хүн юм даа. Нөлөөтэй толь юмыг зөв тусгадаггүй юм шүү дээ гэжээ. 

	4. Сократ авгай хоёр

	Сократ, модны мөчирт дүүжигнэж асан нэгэн авгайг хараад,

	— Оо ёо-о! Мод болгон ийм сайхан үр жимстэй байдаг бол ч гэж дуу алджээ.

	5. Гэм буруугүй яваад үхсэн дээр

	Сократыг цаазын газар тийш хөтөлж явахыг хараад нэг эхнэр эхэр татан уйлж,

	— Ээ элий минь! Чамайг ямар ч гэм зэм хийгээгүй байхад чинь эд нар алах гэж байна! гэсэнд Сократ,

	— Ээ хар тэнэг минь ээ! Чи намайг цаазлуулах гэмт хэрэг үйлдээд, ялтан нэртэй үхээсэй гэж бод оо юу? гэжээ.

	6. Алсын хараа

	Нэг гүн ухаантан охинтойгоо хоёулхнаа юм санжээ. Охиныг нь баян, барлаг хоёр зэрэг гуйхад эцэг охиноо ядуутай нь гэрлүүлжээ. 

	Хожим, яагаад ингэж шийдсэн тухайг асуухад гүн ухаантан,

	— Энэ баян бол тэнэг хүн учраас удахгүй хоосорно гэж би болгоомжилсон юм. Нөгөө ядуу нь бол ухаантай тул мөд баяжна гэдэгт би итгэж байгаа юм гэжээ.

	7. Нийтэд тустай зүйл

	Нэг гүн ухаантнаас:

	— Аливаа орны дийлэнх хүмүүст чухам ямар явдал ашиг тустай байдаг юм бэ? гэвэл,

	Тэр бээр:

	— Мунхаг эзнийх нь үхэл л болно доо гэж хариулжээ.

	8. Хэн нь хүчтэй вэ!

	Гүн ухаантнаас

	— Чи ер нь хаан эзнээс юугаараа ялгаатай юм бэ? гэж асуужээ.

	— Хаан хүн хүсэл сэтгэлийнхээ боол байдаг. Харин би бол захирагч нь юм гэж хариулжээ.

	9. Тайтгарах хоёр зам

	Платоноос

	— Гай зовлонд өртсөн хүн яаж биеэ тайтгаруулах вэ? гэж асуухад,

	— Ухаантай хүн бол, болсон явдлын гарцаагүйг ухаарч өөрийгөө тайтгаруулдаг юм. Харин тэнэг хүн бол надад тохиолдсон явдал бусад хүнд ч тохиолддог гэдгээр санаагаа амраадаг юм даа гэжээ.

	10. Нууц

	Аристотелиос Македонийн Александр хаанд:

	— Аливаа нууцаа хоёр хүнд битгий хэлж бай! Нууц чинь хэрвээ илэрвэл, чухам хэнийх нь буруугаас задарсныг олж чадахгүйд хүрнэ. Хоёулыг нь шийтгэчихвэл уул нууцыг хадгалж явсныг нь гомдооно. Аль алиныг нь өршөөгөөд өнгөрөөчихвөл гэм зэмгүй нь өөрөөс тань тэртээ тэргүй өршөөл гуйх учиргүй тул түүнийг доромжилсон хэрэг болно гэж захижээ.

	11. Ямар хүнийг ухаантай гэж хэлэх вэ!

	Нэгэн гүн ухаантнаас

	— Ямар хүнийг ухаантай хүн гэж хэлж болох вэ? гэж асуувал,

	— Төлөвлөсөн нь ихэнхдээ биелдэг хүнийг хэлнэ гэж хариулжээ.

	12. Шулуун ба муруй хэрчим

	Аристотель нэгэн удаа,

	— Ухаантай хүн бол ухаантай хүнтэйгээ цаг ямагт эв зүйгээ олно, харин тэнэг хүн бол ухаантантай ч тэнэгтэйгээ ч эв зүйгээ олдоггүй юм. Үүнчлэн бүх шулуун шугам бие биетэйгээ давхцаж байхад, муруй хэрчим муруйтайгаа ч, шулуунтай ч давхцан нийлдэггүй юм гэж хэлжээ.

	13. Хоол идэх дур хэдийд хүрэх вэ!

	Диогенаас:

	— Та яагаад зээлийн2 газар хооллодог юм бэ? гэж асуухад, 

	Тэр,

	— Идэх уух юм хармагц хоол идэх дур минь хүрдэг юм гэжээ.

	14. Халтай тоглоом

	Диоген нэг удаа хажуугаар өнгөрсөн үл таних хүмүүс рүү чулуу, шидэж, буй бутач хөвүүнийг харж байснаа:

	— Дүрсгүйтэхээ боль! Чи ингэж байж, санамсаргүй төрсөн эцгийнхээ толгойг ч хагалчхаж мэднэ шүү! гэж анхааруулжээ.

	15. Уур дээр уур бүү нэм

	Нэгэн охинд бичиг үсэг зааж буй хүнийг гүн ухаантан хараад, ихэд хилэгнэж,

	— Битгий уур дээр уур нэмээд бай! Өөр лүүгээ харсан сэлмийн үзүүрийг юунд өөрөө хоронд дүрнэ вэ? Тэртээ тэргүй аавын хүүд гайхуулан бишрүүлж сэтгэлийг нь урхидах увдист эм хүний ид шидийг юунд улам нэмнэ вэ? гэж хэлжээ.

	16. Гал дээр гал

	Гартаа асаасан бамбар барьж яваа хүүхнийг хараад, нэг гүн ухаантан:

	— Гал дээр гал гэгч энэ... Тэгээд бас өөрийн нь гал өргөж барьж байгаа галаас нь ч хүчтэй юм гэжээ.

	17. Тэр хүүхэн үзвэрийн газар юунд очив?

	Нэгэн үзэсгэлэнт гоо эхнэр үзвэрийн газар ирснийг гүн ухаантан хараад,

	— Та энд юм үзэх гэж ирсэн биш, харин өөрийгөө хүнд үзүүлэх гэж иржээ дээ! гэжээ.

	18. Онцлог шинж

	Гүн ухаантнаас:

	— Чамд манай хаан эзэн яагаад дурамжхан байдаг юм бол? гэж асуухад, 

	— Яагаад гэвэл эзэн хаад өөрсдөөсөө илүү ухаантай хүнд хэзээ ч дуртай биш. Энэ бол тэдний онцлог шинж юм гэж хэлжээ.

	19. Хоёр хөлтэй арслангаас болгоомжил

	Нэг гүн ухаантан:

	— Хоёр хөлтэй арслан бол дөрвөн хөлтөөсөө ч илүү аюултай. Түүнээс хоёр давхар сэрэмжил! гэж хэлжээ.

	Тэр бээр хаан эзнээ тийнхүү ёжилсон юм санжээ.

	 

	20. Нанжин чавга ба хушга

	Нэг гүн ухаантнаас:

	— Бид нанжин чавганы гаднахыг иддэг мөртөө хушгыг яагаад цөмж доторхыг нь иддэг юм бол гэж асуухад,

	Тэр бээр:

	— Их цогцлоогч өөрийн бүтээлийг хэрхэн устгах бол гэдгийг бодолгүй амьд төрөлтний үрийг үеийн үед үлдээхийг л эрхэмлэжээ. Үүнээс л асуултынхаа хариуг эр! гэжээ.

	21. Нэрд хариуцлага бий

	Цэргүүдийн нь дунд тулалдаан болгонд ухарч зугтдаг Александр нэртэй нэгэн цэрэг байдгийг Македонийн Александр хаан олж мэджээ.

	Тэгээд хаан цэрэгтээ:

	— Чи хулчгар муу зангаа орхи, үгүй бол нэрээ соль! Ижил нэр маань амьтныг төөрөлдүүлэхээ болиг! гэж хэлжээ.

	22. Авгайчуудын амьдрах газар

	Тойруулж бат цайз барьсан нэгэн хотыг үзсэн гүн ухаантан,

	— Авгайчууд л байхад таарсан газар байна. Жинхэнэ эр хүн энд тогтохгүй гэжээ. 

	23. Булзааруулсан нь...

	Александр хотын нэг Киник3 хаан эзнээсээ ганц миткаль гуйжээ. 

	Гэтэл хаан:

	— Над шиг ийм өндөр хэргэм зэрэгтэй хүнд тийм өчүүхэн бэлэг хүнд өгөх нь зохихгүй гэж хариулжээ.

	— Тэгвэл алтан талант хайрлана уу? гэж сайх Киник гуйсанд хаан,

	— Тийм ховдог шунахай сэтгэл Киник хүнд даанч таарахгүй зүйл гэж айлджээ.

	24. Сэтгэл санаа төвшин байдаггүйн учир

	Аристотелиас:

	— Атаа жөтөөч хүмүүс яагаад дандаа гунигтай явдаг юм бол? гэж асуухад,

	— Яагаад гэвэл тэднийг ганцхан өөрсдийн нь бүтэлгүй явдал зовоодог бус, бас бусдын амжилт шаналгадаг юм гэж хариулжээ.

	25. Уран илтгэх эрдмийн учир

	Нэг гүн ухаантнаас:

	— Ингэхэд, уран илтгэгч хүний зорилго юунд оршдог юм бэ? гэвэл,

	— Өчүүхэн доорд хүмүүсийг өргөмжлөн магтаж, өндөр дээд хүмүүсийн алдар гавьяаг басамжлан дарах явдал юм гэж хариу өгчээ.

	26. Цэнгэлийн тухай

	Нэгэн гүн ухаантан өгүүлрүүн:

	— Цэнгэл дөрвөн янз байдаг. Тухайлбаас хоромхон, өдөржин, бүтэн сарын, нэгэн насных гэж буй.

	Хайрын сэрэл бол хоромхоны цэнгэл мөн. Хүүтэй болсон эцэг хүн, төрсөн үрийнх нь дуу чийртэй сонсодтол бүтэн өдөртөө цэнгэнэ. Шинэ ханилсан амраг жирэмсэн болтлоо нэгэн сар цэнгэлтэй. Эд хогшлын элбэг насан туршийн цэнгэл хэмээжээ. 

	27. Тэнэгийн хоёр шинж

	Платон:

	— Тэнэг хүнийг хоёрхон шинжээр таньж болно. Тэд хэрэгтэй үг нэгээхнийг ч үл хэлэх бөгөөд оносон хариу ганцыг ч үл өчнө гэжээ.

	28. Засрахгүй тэнэг

	Нэг гүн ухаантнаас,

	— Ямар хүнийг засрахгүй тэнэг гэж хэлж болох вэ? гэхэд,

	— Нэг бүдэрсэн газраа дахин бүдэрдэг хүнийг хэлнэ гэж хариулжээ.

	29. Пифагорын сахиус

	Пифагорын бөгжин дээр «Хоромхон зуурын амжилтаас, түр зуурын эндэгдэл дээр» гэж сийлээстэй байсан гэлцдэг.

	30. Тэнэг хүн ухаантныг эс ойлгоно

	Нэг гүн ухаантан:

	— Ухаан сууж, учир мэдэхийн өмнө тэнэг байж үзсэн учир ухаантан тэнэгийг төвөггүй танина. Харин тэнэг хүн бол урьд нь ухаантай байж үзээгүй болохоор ухааныг хэзээ ч эс ойлгоно хэмээжээ.

	31. Илэрхий зохимжгүй зүйл

	Өөр нэг гүн ухаантан өгүүлрүүн:

	«Эд хогшил, хөрөнгө зоорио алдахдаа учиргүй гутаж гуних атал амьд явах цаг нь эгнэгт хорогдож буйд огтхон ч зовдоггүй хүн хэмээгч мөн ч хачин аа!

	32. Аль нь дээр вэ?

	Өвс ургамлын үндэс идэж суугаа Сократыг хараад нэг хүн:

	— Чи уул нь манай ноёныд алба хаасан бол арай ч үндэс түүж гол зогоохгүй сэн дээ гэж хэлсэнд,

	— Хэрвээ чи үндсээр амь зогоож чаддаг сан бол ноёндоо ингэж зарагдахгүй сэн дээ гэж гүн ухаантан хариу өчжээ. 

	33. Үхэлгүй мөнх гэж үгүй

	Хор хийсэн дарс ууж4, ертөнцийн мөнх бусыг үзүүлэхийн босгон дээр Македонийн Александр хаан эхдээ захидал бичсэн юм гэлцдэг. Захидалдаа, их идээ будаа зэхэж төрөл саднаараа элэг бүтэн яваа хүмүүс цуглуулж дайлахыг эхээсээ хүсжээ.

	Тэр бээр, энэ орчлонгийн олон амьтан дунд үхэл зовлонд учраагүй хүн ерөөс байхгүй гэдгийг эхдээ ойлгуулах, үхэл гэгч зайлшгүй юм гэдгийг эх нь итгэн үнэмшвэл нэг их гашуудаж гутрахгүй тэгсхийгээд тайвшрах бол уу хэмээн тийн хүсжээ.

	34. Аль дайралдсан булгаас

	— Чи чинь, яаж ингэтлээ шалдаа буучхав? Бүр дайралдсан хүн болгонд л шавь орох нь шив! гэж нэг гүн ухаантныг зэмлэж гэнэ.

	— Эрдэм мэдлэг гэгч эрхэм эрдэнэ учраас дайралдсан булаг бүрээс шавхан авахад ичгүүртэй биш дээ! гэж гүн ухаантан хариулжээ.

	35. Нүүр царайны байдал

	— Миний тайлбарласан зүйлийг ойлгов уу? гэж нэг гүн ухаантан шавиасаа асуувал,

	— Бүгдийг ойлголоо гэж шавь нь хариулжээ.

	— Чи худал хэлж байна. Чиний ам чинь «мэдлээ» гэж байгаа боловч нүүр царай чинь «үгүй» гэж байна. Ойлгосны үнэнхүү шинж «мэдлээ» гэдэг хариу бус, шавь хүний царайд тодрох баяр баясгалан байдаг юм гэж гүн ухаантан хэлжээ.

	36. Малгай тавивал манайх

	— Чиний энэ амарч байгаа гэр танайх уу? гэж Диогенаас асуусанд,

	— Малгай тавивал манайх аа гэж хариулсан юм гэдэг.

	38. Гоё ганган атал мулгуу тэнэг амьтан

	— Бодож сэтгэх чадваргүй адгуус амьтан дотроос хамгийн хөөрхөн нь ямар амьтан бэ? гэж Сократаас асуусанд, 

	— Авгайчууд, гэжээ. 

	Тэр бээр эм хүн ухаан богинотой гэдэг санааг өгүүлжээ.

	39. Хүмүүний үр сад

	Диоген нэгэнтээ довцог толгой дээр гарч,

	— Хүмүүний үр сад нар аа, наашаа ир! гэж дуудаж гэнэ.

	Учиргүй олон хүн цуглаж, Диоген тэднийг хараад,

	— Та нар юунд энд ир ээ вэ? Би ямар та нарыг дуудсан юм уу? Би «хүмүүний үр сад нар аа» гэж дуудсан. Гагцхүү гүн ухаантнууд л тэгж нэрлүүлэх эрхтэй юм гэжээ.

	40. Хамгийн хэцүү юм

	— Орчлонд хамгийн хэцүү юм юу вэ? гэж Диогеноос асуусанд,

	— Өөрийгөө таньж мэдсэн хойно, бодол санаагаа нуух л хэцүү дээ гэж хариулжээ.

	41. Гэрлэх хэрэгтэй юу?

	Нэг хүн:

	— Би гэрлэх гэж бодлоо. Чи надад юу зөвлөх сөн бол гэж Сократаас асууж гэнэ.

	— Өөшинд орчихлоороо мултрах гэж зүтгээд байдаг, эрх дураараа байхаараа өөшинд орох гэж зүтгээд байдаг загас шиг л болов доо! гэж Сократ хариулжээ.

	42. Хамгийн тохиромжтой цаг

	— Ямар үед хоол идэх нь тохиромжтой вэ? гэж Сократаас асуусанд,

	— Идэх хоолтой хүн бол өлссөн цагтаа, идэх хоолгүй нь хоол олсон цагтаа л идэж байх нь зөв гэжээ.

	43. Хаан эзнээ сургамжилсан нь

	Александр хаанд Аристотель сургамж бичиж явуулсан нь: «Цэргүүд чинь чиний тухай муу юм бодож, хар санах вий! тэдэнтэйгээ болгоомжтой харьц. Аливаа хүний талаар базаахгүй муу юм бодож яваа бол түүнийг муу хэлэх болоод хожим муугаар хандахад амархан байдаг шүү дээ» гэсэн байв.

	Хэн хүнтэй аятай зөв харьцах хэрэгтэй гэдгийг Аристотель хэлсэн нь энэ ажгуу. 

	44. Нууцаа хадгалж бай

	Нэг гүн ухаантан хэлсэн нь:

	— Дайснаасаа нууж буйгаа найздаа ч бүү дуулга. Юу гэвэл, нөхөрлөлийг мөнх хэмээх баталгаа үгүй бил ээ! гэжээ.

	45. Баян хүн бол ёстой баян мөн үү!

	Диогеноос нэг баян чинээлэг хүний талаар,

	— Энэ ер нь үнэхээр баян хүн үү? гэж асуухад,

	— За бүү мэд. Ямар ч л байсан мөнгө төгрөг ихтэй гэдгийг нь мэдэх юм байна гэжээ.

	— Тэгвэл баян юм шив дээ?

	— Баян байх, их мөнгө төгрөг хураах хоёр адилхан зүйл биш. Жинхэнэ баян хүн гэдэг бол байгаадаа сэтгэл хангалуун явдаг хүнийг хэлдэг. Харин өөрт байгаагаа чамлаж явдаг хүн бол төрсөн хувь тавиландаа гомдож гонсойдоггүй ядуугаас ч үгээгүй ядуу юм гэж Диоген хариулжээ.

	46. Хөрөнгө зөөр нь

	Диогеноос нэг ноён,

	— Чиний эд хөрөнгө, эзэмшил чинь аль вэ? гэж асуусанд, тэр бээр өөрийн шавь нар, сургаал номыг нь дагагсдыг зааж,

	— Энэ! гэжээ.

	Шавь нараа баян болгосон эрдэм мэдлэгийг Диоген хэлсэн байжээ.

	47. Аль нь муу вэ?

	— Бидний хүсэн мөрөөдөж байгаагаас шал өөр юм амьдралд тохиолдох нь муу юм даа гэж нэг хүн хэлтэл, нөгөөх нь:

	— Бидний тэсэж ядан хүлээж буй зүйл талаар болох нь бүр ч олиггүй юм гэж ам зөржээ.

	48. Зэмлэлийн хариуд нь

	Платоныг ядуу байна гэж зэмлэтэл тэр бээр дургүйцэн:

	— Би сувьдаг зан, харамч сэтгэл нандигнан хадгалж, өглөгч зан сайхан сэтгэл үрэн таран хийх зүйл олж авахаар зүтгэх ёстой юм гэж үү? гэжээ.

	49. Олон дахин харамсахаас зайлж...

	Македонийн Александр хаанд маш их гоёмсог хийцтэй олон шилэн сав бэлэгт ирүүлсэн нь хаанд тун их таалагддаг байжээ. Гэтэл тэр сайхан эдээ цөмийг нь хагалахыг тушааж гэнэ. Ямар учир ийн тушаасныг асуувал,

	— Энэ л олон шилэн сав яваандаа миний зарц нарын гараар цөм хагарч дуусах нь лав. Сав хагарах тоолон би харамсаж уурлахад хүрнэ. Ингэхлээр хожим хойно дахин дахин харамсаж байхын оронд одоо нэг удаа сайн харамсаад авсан нь дээр биш үү? гэжээ.

	50. Өв тэгш хүн байхгүй

	— Ухааны хажууд уур хилэн бас яагаад дагалддаг юм бэ? гэж Платоноос асуухад,

	— Өв тэгш хүн гэж байхгүй учраас л тэр гэж хариулжээ.

	51. Үл мэдрэхийн учир

	— Согтуу хүн гартаа шаасан өргөсийг мэддэггүйн адил, тэнэг хүн ухаан хомс төрсөндөө гутарч гонсойдоггүй гэж Аристотель хэлжээ.

	52. Онцгой ялгаа

	— Ихэнх хүмүүсээс чи чухам юугаараа ялгаатай хүн бэ? гэж Аристотелиас асуусанд,

	— Хүмүүс идэхийн төлөөнөө аж төрдөг. Би бол аж төрөхийн тулд идэж уудаг гэж хариулжээ.

	53. Хамгийн бага хилэнцтэй нь

	Нэг хүн маш туранхай хүүхэнтэй гэрлэжээ. Учрыг асуувал,

	— Би хамгийн бага хилэнцтэйг нь шилж авсан юм гэжээ.

	54. Үзэсгэлэн гоо тутмаа аюултай

	Дари хаан үзэсгэлэн гоо охинтой юм билээ гэдгийг Перс тийш аян дайн хийж явах замд нь Александр хаанд хүмүүс дуулгажээ. Гэтэл эл мэдээ түүнийг огт баярлуулсангүй. 

	— Дайн тулалдаанд ерөөс харийн орны цэрэгт ялагдах тун муухай, тэр тутмаа харь нутгийн бүсгүйчүүдэд дийлдвэл бүр ч долоон дор гэж Александр хэлжээ.

	55. Хэнд нь аюултай вэ?

	Сократ нэгэн баяны хамт аян замд явж байгаад тэр нутагт бүлэг дээрэмчид орогнож буйг сонсжээ.

	— Ээ, тэнгэр минь! Тэд намайг мэдчихвэл яана аа? гэж баян дуу алдахад, Сократ,

	— Ээ, халаг минь тэд намайг мэдэхгүй бол яана аа! гэсэн гэнэ.

	56. Учиртай асуулт

	Нэг баян хүн хаалган дээрээ,

	«Ямарваа нэг муу юм гэрт минь орохгүй байх болтугай» гэсэн бичиг хадсан байжээ. Тэгтэл Диоген түүнтэй уулзаад,

	— Тэгээд эхнэр чинь яаж энэ хаалгаар орох юм бэ? гэж асуужээ.

	57. Өлсөхөд өлөн бугын эвэр зөөлөн

	Мод болтол хатсан талх усанд дүрээд амтархан идэж суугаа нэгэн гүн ухаантныг хараад нэг хүн,

	— Ийм хоолыг ийнхүү хорхойсон идэж бас болно оо? гэсэнд,

	— Олиггүй муу, хатсан талх хүртэл олдохгүй эрдэнэ болох цагийг хүлээн хадгалсан юм чинь гэж гүн ухаантан хариулжээ.

	58. Александр ба Амазонкийн хүүхнүүд

	Македонийн Александр Амазонкийн хүүхнүүдийг дайлаар мордохын өмнө,

	— Энэ дайнд би яллаа гэхэд алдар нэр минь нэмэгдэхгүй, харин ялагдвал бүр ч гутамшиг болно. Аугаа их Александр хаан эмэгтэйчүүдэд ялагдав гэж амьтан шуугина гээд аян дайнаа больсон юм санжээ.

	59. Ийм тус хэрэггүй

	— Нөхөртөө тус хүргэх гээд өөртөө балаг тарьдаг хүн бол тэнэг хүн болой гэж Гиппократ хэлжээ. 

	60. Хоёр зүйл найдвартай хамгаалалт

	Мөн тэрхүү Гиппократ:

	— Бүсгүй хүнд хоёр зүйл найдвартай хамгаалалт байдгийн нэг нь түүний эр нөхөр, нөгөө нь авс мөн гэж хэлжээ.

	61. Гадна байдал хийгээд мөн чанар

	Гиппократын эхнэр,

	— Хүү тань чамтай огт төсгүй юм! гэж хэлсэнд тэр бээр,

	— Би түүнд гол зүйл нь болох хүн чанарыг өгсөн, харин гадна байдал зүс царайг нь бол эхээсээ залгамжилж авдаг юм гэж хариулжээ.

	62. Тольдож бай

	Гиппократ хэлсэн нь:

	— Ухаантай хүнд байн байн нүүрээ тольдох нь ашигтай. Зүс царай нь базаахгүй шиг санагдвал, олиггүй муу юм үйлдэж улам гутаахгүйг бодно. Царай зүс сайхан харагдвал, зохимжгүй муухай явдал гаргаж, гутаахгүйг хичээнэ хэмээжээ.

	63. Хамгийн их үнэтэй сургаал

	Нэгэн гүн ухаантнаас,

	— Ямар сургаал хамгаас илүү вэ? гэж асуусанд:

	— Тэнэг хүмүүсийн үзэн яддаг сургаал хамгаас илүү гэж хариулжээ.

	64. Ажил албаа сольцгоо

	Хотын гудамжаар нэгэн гүн ухаантан явж байгаад бүтэл нь хазайсан цэргийн дарга, хүдэг мулгуу оточ хоёртой тааралджээ. Тэгээд хотын иргэдэд хандан:

	— Энэ хоёр хүний ажил албыг солиод өгвөл сайн сан! Цэргийн удирдлагад отчийг тавигтун, түүнд хүний амь нас бүрэлгэх багагүй туршлага буй. Цэргийн даргыг хотын эмч болго, хүний амь хороох болоход шийдэж чадахгүй эргэлзэх вий гэж зөвлөжээ. 

	65. Хоёр гажиг

	— Огт юу ч мэдэхгүй, бас тэгээд аливаа зүйл мэдэхийг ч хичээдэггүй хүн бол үнэхээр муу хүн болой. Учир нь ийм хүмүүст хоёр гажиг зэрэг шингэсэн байдаг юм гэж Платон өгүүлжээ.

	66. Хэн нь илүү өрөвдөлтэй байна вэ?

	Сократад нэг хүн:

	— Таны энэ ядуу зүдүү байдал надад мөн ч их өрөвдөлтэй санагдах юм! гэж хэлсэнд,

	— Хэрвээ та гагцхүү ядуучуудын мэдэх, өөрөө хэзээ ч амсахгүй тэр баяр баясгаланг амсаж үзсэн бол, миний оронд өөрийгөө л өрөвдөж явах сан даа гэж хариу өчсөн гэдэг.

	67. Түүнийг ямар юм гомдоох байв

	Сократад бас өөр нэг хүн,

	— Таны хэлсэн үгийг хүмүүс ер ойлгохгүй юм гэж гомдол мэдүүлэхэд,

	— Үүнд ч харин тэвдэх юм алга. Харин намайг болхи мохоо хэлтэй гэж зэмлэсэн бол би тун их гашуудах байлаа гэж хариулжээ.

	
II БҮЛЭГ : ПЕРСИЙН МЭРГЭДИЙН СУРГААЛААС

	68. Перс мэргэдийн сургаалтай үгс

	Кирээс цэцэн ухаант Хурмуздэд бичсэн нь:

	«Хаад эздийн бие, цэцэн зөвлөгч хэчнээн их дутагдаж байгаагаа мэдэж, цэцэн ухаант хүмүүс нь хаад эздээсээ хэчнээн хол байгаагаа ухаардаг сан бол, ухаантны босгыг хаан эзэд элээж гүйцнэ гэдэгт гайхах юм алга» гэжээ.

	Цэцэн хүмүүс хаад эздээр дутдаг бус, эзэд хаад цэцэн мэргэдээр хэчнээн их гачигдаж дутагддагийг ийн өгүүлжээ. 

	69. Хоёр өөр ялалт

	Бузуржмихр5 хэлсэн нь:

	— Эцсийн бүлэгт нэгэн насны доромжлолд орохоор ялснаас эгнэгт ялахын тулд түр зуур доромжлогдох нь дээр. Эхлээд доромжлогдож явсан нэгэн сүүлдээ хаан эзэн болж, биднийг захирч явсан түүх ч буй.

	70. Үнэлж баршгүй баялаг

	Мөн түүнээс:

	— Үнэлж баршгүй ямар баялгаа хүн тоодоггүй вэ? гэж асуусанд:

	— Даруу зангаа гэж хариулжээ.

	71. Тэсвэр

	Мөн түүний хэлсэн нь:

	— Хүний нэг нандин чанар бол тэсвэр мөн. Гэтэл амьдрал нь удаан тэсвэрлэхийн аргагүй богинохон юм даа гэжээ.

	72. Хэн үнэнийг үзэн яддаг вэ!

	Нэгэн ухаантнаас,

	— Үнэн юм ярьсан хүнд хүн өшөөтэй гэж үнэн үү? гэж асуухад,

	— Гүтгэгчдийн хувьд бол яг үнэн гэж хариуллаа.

	73. Худалч эсвэл, тэнэг

	Нэгэн мэргэн хэлсэн нь:

	— Эд хөрөнгийг жигшин үздэг хэмээн ярьж буй хүнийг би итгэгдэхээр баталгаа гаргатал нь худалч хүн гэж үзнэ. Хэрвээ хэлж ярьсан нь үнэн байвал, түүнийг би тэнэг амьтан гэж баттай хэлж чадна.

	74. Хувь тавилан өөрчлөгддөггүй

	Нэг мэргэнээс яаж амьжрах вэ? гэж асуусанд,

	— Хэрэв чи амьжрах хувь заяатай төрсөн бол бүү яар. Аяндаа л болно. Харин тийм зураггүй бол ажиллаж хөдөлмөрлөхийн ч хэрэггүй. Хүсээд ч дэмий гэжээ.

	75. Тэнэг хүнд буян үйлдвэл...

	— Тэнэг хүнд буян бологч нь гахайд эрдэнийн чулуун чимэг зүүж байгаа хүн буюу хорт могойг амтат балаар тэжээгчээс юунаа өөр гэж нэг гүн ухаантан хэлжээ.

	76. Эцсийн дүнд

	— Хуулийн6 бүхий л шаардлагыг ханган биелүүлж чадахуйц ухамсартай бөгөөд чин зоригтой хүн болбоос эцсийн дүнд улам ч их хүч чадалтай болмуй. Хүч чадал юугаа хууль зүйг зөрчих хийгээд, ёс журамд харшлах зүйлд зарцуулагч хэн болбоос эцсийн бүлэгт хамаг хүчээ бармуй гэж нэг гүн ухаантан хэлж гэнэ.

	77. Цэцэн ба тэнэг

	— Цэцэн хүн бол амьдрахын тулд алс тэртээ дөрвөн зүг найман зовхис хаашаа ч явахад бэлэн байдаг. 

	Гэтэл тэнэг хүн бол эцгээс төрсөн газраа хоргодон, шар өдөр бор хоног өнгөрөөдөг юм, хэмээн нэг гүн ухаантан өгүүлжээ.

	78. Эргэцүүлэх магтаал

	Нэгэн удаа Ануширван хаан, өөрийнх нь идэж уудаг хоол, ундыг бусад хүн идэж уухыг хориглосон зарлиг гаргажээ. Нэг их удаагүй байтал дээд суудлын нэгэн түшмэл хааны иддэг зоог бэлтгээд, өөр нэг түшмэл урьжээ. Зочин нь зоогоо хүртсэн хойно хориглосон хоолоор дайлсан гэрийн эзний тухай Ануширван хаанд хов хүргэн: «Би өөрөө үүнийг үзсэн болохоор танаас нууж чадахгүй байна» хэмээн мэдүүлжээ.

	Хаан түүнд «үнэнч албат болохоо үзүүлсэнд чинь чамайг бид сайшааж, зарлиг зөрчсөн этгээдийг чанд шийтгэнэ. Нэн ялангуяа нууцаа хадгалж чадаагүйд нь, тэгэх тусмаа чам мэтийн амьтанд хамаг нууцаа задруулсанд нь түүнийг бид хатуу шийтгэнэ» хэмээн нөгөө хов хүргэсэн мэдүүлгийнх нь ар дээр хариу бичсэн байжээ. 

	79. Хэнд нь илүү вэ!

	Хосров хаанаас,

	— Хөвгүүдийнхээ алинд нь илүү хайртай вэ? гэж асуусанд

	— Сахилга журамд дуртай, шударга бус юмнаас эмээж, нийгмийн дотор дээхнүүр байдалтай байхыг байнга эрмэлзэгч хүүдээ илүү их хайртай гэж хариулжээ.

	80. Гавьяагаар нь биш

	Манай нийгэм хүнийг юу хийсэн гавьяагаар нь шагнахгүй байгаад хамаг гай байна. Нэг бол хүний байгуулсан гавьяаг хэтрүүлээд, үгүй бол бууруулаад байх юм гэж Бузуржмихр хэлжээ.

	81. Эзний уучлал

	Хаад эздийн уур хилэн нь тэднийг уурлуулж хилэгнүүлсэн хүмүүсийг уучлах, өршөөхөд туслах явдлаар илрэхээс биш, тэр хүмүүст зайлшгүй хэрэгцээтэй юухныг нь ч болов хориглож хаахад чиглэх ёсгүй гэж Арташир7 хаан хэлсэн юм гэдэг.

	82. Төр, улсын тухайд

	— Шашин бол хорвоо ертөнцийн суурь тулгуур нь, эзэн хаан бол түүний манаач нь юм. Бат бэх суурь тулгуургүй байшин барилга хялбархнаа нурах бөгөөд манаачгүй байшин дээрэм тонуулын аюулд төвөггүй өртөнө хэмээн хаан Арташир хэлжээ.

	83. Мянган динарын үнэтэй гурван сургаал

	Хосровын төр барьж байх үед нэг хүн гудамжаар холхин,

	— Мянган динараар гурван сургаал худалдаж авах хүн байна уу? Худалдаж аваарай, худалдаж аваарай! гэж хашхирч явжээ. Хаан энэ үгийг сонсоод түүнийг дуудаж, ийн асуужээ: 

	— За тэр сургаал үг чинь юу гэсэн үг вэ?

	— Динараа л тавьчих, тэгвэл чи юу болохыг сонсож болно хэмээн нөгөө цэцэн хаантанд хариулжээ. 

	Динар өгөх болмогц, нөгөө хүн ингэж хэлжээ:

	— Миний эхний хэлэх сургаал бол «Манай хаант улсад жинхэнэ чин журамт хүмүүн нэг ч алга».

	Хоёр дахь сургаал үг нь бол

	«Хэдийгээр хүн бүхэн тийм боловч түүнээс зугтах юм уу, тойрох боломжгүй юм»

	Гурав дахь сургаал үг нь дээр хэлснээс үлдэн гарна. Үүнд: Их, бага аль нэг хэмжээгээр түүнээс зайлсхийхийн тулд хаан эзэнтэн хор уршгийн хэмжээг мэдэх ёстой юм гэжээ.

	Энэ үг хаантанд их таалагдаж, цэцэн ухаантныг хөхиүлэн сайшааж, бэлтгэж зэхсэн динараа өгөхийг тушаасанд, сайх цэцэн тэр мөнгийг авахаас татгалзжээ.

	— Чи чинь юу гэж түрүүн тэгж их сүрхий шахаж шаардан, бүр өгөх динар зоосоо бэлтгэж гарга гээд байсан хүн бэ? гэж хаан маш их гайхсанд,

	— Одоо үед ядаж нэг хүн ч гэсэн цэцэн мэргэн сургаал сонсоод алтан зоосоо үрэхэд бэлэн эсэхийг шалгаж үзэх гэсэн юм гэж хариу өчжээ.

	84. Дэмий суухын гай

	— Дэмий суухлаар хоосон санаа төрж, тэр хоосон санаа нь сэтгэл зовоож гардаг хэмээн Ануширван өгүүлжээ.

	85. Итгэцгээж л байг...

	Нэгэн хаан хүүдээ:

	— Чи хаан ширээнд суухлаараа, цэргүүдэд чинь чиний хэрэггүй болж, түүнээс алба ажилдаа улайран зүтгэх нь больчихгүй л бол, цалин пүнлүүг нь бүү нэм, гэхдээ бас үзэн ядагдахгүйн тулд тэднийг ядуу зүдүүгийн туйлд битгий хүргэ. Хэнд хэдийг олговоос зохих, тэр бүгдийг нь л өг. Чиний харамж өглөг хуучнаасаа өсөөгүй байхад, чамд итгэх тэдний итгэл улам бүр өсөж байхаар бодож ажиллагтун гэж захижээ.

	86. Жад, сум, илд

	Хаан эзэнтний зарим туслагч бол тохиромжит зайг хамгаалж шидэх боломжтой жад лугаа адил юм. Нөгөө нэг хэсэг туслагчийг нь мулталмагц нисэн одоод, эргэж үл ирэх сум лугаа, гуравдахыг нь яг л тулж ирсэн зүйлээс хамгаалж болох сэлэм лүгээ адилтгаж болно гэж Бузуржмихр хэлжээ.

	87. Бодож явахад илүүдэхгүй

	— Өөрийн биеэс хөндийрүүлж чадахгүй хүнд өөрийг нь үзэн яддагаа бүү мэдүүл гэж Хосров өгүүлжээ.

	88. Эвлүүлэхээс эвдэх нь хялбар

	— Найз нар өстөн дайсан болох нь хялбархан атал, нэгэнт түнш эвдэрсэн хүмүүс эргээд анд нөхөд болох нь хэцүү байдгийг та хэрхэн тайлбарлах сан бол? гэж Бузуржмихраас асуусанд,

	— Байшин барилгыг барихаас, буулгах нь хөнгөн: сав суулгыг засварлахаас эвдэлж хэмхлэх амархан: мөнгө зоосыг олохоос, үрэх нь хямд гэж хариулжээ.

	89. Эргэх дөрвөн цагийн турш

	Мөн гүн ухаантан:

	— Жимсний сайхан тешри8 сард, өнгийн цэцэг нисан9 сард дэлгэрч байхад, охидын гоо үзэсгэлэн залуусын авхаалж самбаа, харь хүний даруу төлөв зан байдал эргэх дөрвөн улиралд нэг л янзаар байдаг гэж хэлсэн гэнэ.

	90. Дайснууд ухаан сэхээ ороосой!

	— Хүмүүсээс ямрыг нь хамгийн түрүүн ухаажаасай гэж боддог вэ? гэж Хасров хаанаас асуусанд,

	— Өөрийн дайсныг. Ухаантай хүн бол муу юм санаж сэдлээ ч аян дайнд мордох нь ховор. Гэтэл тэнэг хүмүүсийг бол мунхаг хэрэг явдал хийхийг нь юугаар ч хориглож чадахгүй нь илэрхий шүү дээ хэмээжээ.

	91. Дөрвөн янзаар биеэ тайвшруулдаг нь

	Бузуржмихрыг шоронд ороод байхад нь

	— Энэ хувь заяагүй байдлаа чи яажшуу нэг юм тэсэн өнгөрөөж байна даа? гэж нөхөд нь асуусанд, 

	— Би дөрвөн зүйл мэргэн сургаал дахин дахин давтаж байдаг. Нэгдүгээрх нь гэвэл, би ийм л зураг тавилантай төрснөөс хойш энэ явдлаас гарах ч газаргүй юм даа гэж өөртөө үргэлж хэлдэг. Хоёрдугаарт хэрвээ энэ шаналан нэгэнт л миний хэрээс хэтэрсэн бол, надад хүлцэн тэсэх л ганц зам үлдлээ гэж бодож явдаг. Гуравдугаарт бүр энэнээс ч илүү аймшигт гай зовлонд өртөж болох л байсан гэж үглэж суудаг. Дөрөвдүгээрт хэдийд суллагдахаа мэдэхгүй байгаа боловч мөдхөн суллагдах болов уу гэж өөрийг тайтгаруулж суудаг гэж Бузуржмихр хариулсан юм гэдэг.

	92. Гурван өөр хандлага

	Үлэмж том муж улс байлдан дагуулсан нэгэн хаан, харьяа цэргийнхээ даргад ийм тушаал буулгасан нь:

	— Сайн хүмүүстэй нөхрийн ёсоор, саар муутай нь харгис хатуугаар, бусадтай нь бол хуульд хэрхэн зааснаар харьцагтун гэжээ.

	93. Хүндэтгэл таарах цор ганц хүн

	Хаан эзэнтэн нь Бузуржмихрад ихэд хилэгнэн түүнийг дүүжлэн алжээ. Энэ хааны охин үүнийг дуулаад бөөн эрэгтэйчүүдийн дундуур толгойн нөмрөгөө ч тавилгүй10 ухаан жолоогүй гүйн ороод, харин дүүжлүүрийн дэргэд ирмэгцээ толгойн нөмрөгөө нөмрөн зогсжээ.

	— Чи яагаад ийм жигтэйхэн ааш гаргав? гэж хаан, охиноосоо асуусанд,

	— Яагаад гэвэл, энэ л дүүжлэгдсэн хүн бол, хүн болгон хүндэтгэвээс зохих цор ганц эр хүн байгаа юм гэж хариулжээ.

	94. Хот юугаар бахархаж болох сон

	— Аливаа хотыг ялан дийлж явдаг хаан, үнэнч шударгуу шүүгч, баян чинээлэг зах зээлийн газар, ухаант эмч, дүүрэн уст их мөрөн ийм таван зүйл л хотын чимэг байдаг юм даа гэж Шапур хаан хэлжээ. 

	95. Эх дэлхийд аль нь олон бэ?

	Хосров өөрийнхөө мэргэдийн нэгнээс,

	— Энэ хорвоод хүн, чөтгөр хоёрын аль нь олон бэ? гэхэд,

	— Курдчууд11 болон худалдаачдыг хүний тоонд оруулбаас чөтгөрөөс хүн арай илүү олон болов уу хэмээн хариулжээ.

	96. Яагаад тэр юм бол?

	Хүн гэгч амьтан өөрт нь сайн байгаа хүнийг огт хайхрахгүй мөртөө өөрийг нь үзэн яддаг хүнийг хайрлаад байх юм даа гэж Бузуржмихр хэлжээ.

	97. Ямар хүн дутагдалгүй вэ?

	Бузуржмихраас:

	— Ямар хүн дутагдалгүй вэ? гэж асуусанд,

	— Үхэшгүй мөнх үлдэх хүн л дутагдалгүй гэж хариулжээ12. 

	98. Юунд цалин авч байсан бэ?

	Бузуржмихрын эхнэр нь нөхрөөсөө нэг юм асуусанд, тэр хариулж чадсангүй гэнэ. Эхнэр нь:

	— Чи одоо хааны зөвлөх, их цалин мөнгө авдаг хүн байтлаа миний асуултад хариулж чадахгүй юм даа! гэж хэлсэнд,

	— Би мэдэхгүй юмныхаа төлөө бус, мэддэг юмаа хийгээд цалин авдаг юм. Хэрвээ миний мэдэхгүй юмны төлөө цалин өгдөг сөн бол хаан эзэнтний бүх сан хөмрөг нь ч хүрэхгүй байх сан. Юу гэвэл миний мэдэхгүй зүйл гадарлах зүйлээс минь хавьгүй их юм даа гэж Бузуржмихр эхнэртээ хариулжээ.

	99. Хэн юугаар дутдаг вэ?

	Эсфендияр мэргэн:

	— Хамгийн номхон моринд ташуур, хамгийн даруу хүүхэнд эр нөхөр, хамгийн ухаалаг эрд бусдын зөвлөмж дутагддаг гэж ярих дуртай байжээ. 

	100. Дарсны тухайд

	— Зүрх сэтгэлийн уй гашууг архи дарсаар түр зуур угааж болно хэмээн Хосров хэлжээ.

	101. Үг дуугүй байхын сайхан

	Кейкобад хааныг нас барсан хойно түүний мэргэдийн нэг,

	— Хаан эзэн өчигдөр ам мэдэн ярьж байсан бол, өнөөдөр огт үг дуугүй мөртөө илүү ихийг итгүүлж байна гэж хэлжээ.

	102. Зүрх сэтгэл ба бие махбод

	— Бие махбодод хоол тэжээл хэр хэрэгтэй вэ? Зүрх сэтгэл оюун ухааныг түүнээс багагүйгээр эрэлхийлж байдаг юм гэж нэгэн цэцэн хэлжээ. 

	103. Хүмүүсийн хувь заяа ба тэдний үнэ цэн

	— Тэнэг хүний ажил үйлс өөдрөг байхад ухаантны үйл хэрэг тун ч бүтэлгүй байхыг үзээд би хүмүүсийн хувь заяа гэгч өөрийнх нь үнэ цэнтэй огтхон ч холбоогүй байдаг юм байна даа гэж бодогддог юм гэж Шапур мэргэн ярьжээ.

	104. Хаантны ойрын хүмүүсийн тухайд

	Өөртөө тэнцэхгүй хүнд зам өгөхгүйн тулд таарч тэнцэхүйцээр нь биеэ хүрээлүүл гэж Арташир хэлжээ.

	105. Эхнэрийн зөвлөмж

	Персийн гүн ухаантан Бузуржмихр:

	— Хоорондоо зөрчилдсөн олон санаа сэтгэлийг чинь зовоож, хэрхэн яаж шийдэхээ мэдэхгүй байвал эхнэртэйгээ зөвлөн, хэлснийх нь эсрэг шийд. Учир нь эхнэрийнхээ зөвлөснийг дагавал өөрт муу болно гэж ярих дуртай байжээ.

	106. Уй гашуу ба харамсал

	— Уй гашуу ба харамсал хоёр ямар ялгаатай вэ? гэж Мардавижаас асуусанд:

	—— Аливаа хүнд гай зовлон дайрвал гашууддаг бөгөөд ямар тааламжгүй зүйл гарваас зүгээр л харамсаад өнгөрдөг юм гэж хариулжээ.

	107. Хосров ба намхан нуруут

	Хосров хааныг нэг удаа гудамжинд явж байтал нэгэн намхан хүн ирээд, уйлж унжин:

	— Хүмүүс намайг доромжилж байна. Болгоон үзэж хамаг явдлыг үнэнээр нь тунгаан шүүж өгнө үү! хэмээн гомдоллон үглэж гарчээ.

	Хосров юу ч хариулалгүй, тоосон ч үгүй эргэв.

	Тэгтэл дээдчүүлийн нэгэн ирж хаанаас

	— Та яагаад түүний гомдлыг сонсохыг хүссэнгүй вэ? гэж асуусанд,

	— Намхан хүнийг гомдоож доромжилдоггүй юм гэж хаан хариулж гэнэ.

	Үүнийг сонсоод нөгөө хүн бүр үхэр шиг мөөрөх шахан:

	— Аяа эрхэм дээд хаантан минь, сонсох ажаамуу, намайг гомдоосон хүн бол надаас намхан хүн шүү!

	Үүнийг сонсож, Хосров хаан инээмсэглэснээ болсон хэрэг явдлаа тоочин ярихыг тушаажээ.

	
III БҮЛЭГ : ЭНЭТХЭГ МЭРГЭДИЙН СУРГААЛААС

	108. Тайтгаруулах арга

	Энэтхэгт ямарваа нэг хүн нас барвал тэр хүний найз нөхөд нь бүрэн зэвсэглэн талийгаачийн гэр оронд очиж, ойр дотнын хүнд нь,

	— Таны дотно сайн хүнийг бүрэлгэн хөнөөсөн этгээдийг хэлээд аль, бид түүнийг цааш нь харуулъя гэж хэлдэг гэнэ.

	Тэгэхлээр цаадуул нь:

	— Түүнийг минь бүрэлгэн хөнөөгч яргачин үл үзэгдэх учраас, ялж дийлэх аргагүй хэмээн хариулдаг байна.

	Үүнийг сонсоод ирсэн хүмүүс:

	— Хэрвээ тэр хорлолт этгээд ер бусын их эрх хүчтэй бөгөөд бидний хэн нь ч гэсэн түүн лүгээ тэмцэх хүч хүрэхгүй л юм бол, та бүхэн ингэтлээ их гашуудаж гунигласны хэрэггүй гэж хэлдэг ажээ. 

	Гашуудан харамсаж асан хүмүүсийг ийнхүү тайтгаруулдаг гэнэ.

	109. Эдгэршгүй шарх

	Нэг цэцэн хүн:

	— Мэсний шарх хялбархан эдгэх атал, үгийн шарх эдгэршгүй билээ гэж хэлжээ.

	110. Хүсэл эрмэлзлийн тухай

	— Хүний заяаны хүсэл эрмэлзэл нь үлгэрлэвээс далайн ус лугаа адил. Далайн усыг хэчнээн л их уух тусам, төдий чинээ их ундаасан цангадаг гэж нэг их цэцэн хэлжээ.

	111. Эрдэм ном ямар хүнд ашиг тус эс хүргэх вэ!

	Нэг цэцэн хэлсэн нь:

	— Эрдэм ном гэгч ухаантай хүний ухааныг тэлж, мунхаг хүнийг бол улам маанаг болгоно. Үлгэрлэвээс нарны гэрэл нь эрүүл нүдээр юм харахад тустай атал, өвчтэй муу нүдийг өвтгөн шаналгадгийн адил бүлгээ гэжээ.

	112. Дайсан этгээдэд бүү итгэ

	Нэг цэцэн хүн:

	— Дайсан этгээд чинь чамд аятай зүйл ярьж байлаа ч гэсэн бүү итгэ. Гал дээр буцалтал нь халаасан ус оргиж асгараад, галыг унтраах явдал байдгийг сана гэж хэлжээ.

	113. Дөрвөн шинж

	Нэг цэцэн хүн «Сархад бол аливаа хүнийг дөрвөн ондоо шинж байдалтай болгодог. Үүнд: Анх эхлээд хүнийг тогос шиг болгосноор тэр хүн их дөвчигнөж, сүрхий их ялдам, додигор байна. Сүүлдээ сармагчин янзтай болж, хүн болгоноор оролдож, тоглоом тохуу хийнэ. Дараа нь арслан лугаа адил болж, бардамнаж сайрхан, биеэ дөвийлгөж гарна. Бүр эцэстээ гахай болон хувирч, яг л гахай шиг хог буртаг дунд өнхөрч эхэлнэ» гэж хэлжээ.

	114. Сэтгэл санаа хийгээд бие махбод

	«Ухаантай хүмүүс бол сэтгэл санаагаа тогтворжуулж авахыг хичээх бөгөөд гэтэл тэнэг мулгуу хүмүүс бол гагцхүү бие махбодоо л бэхжүүлж авах гэж чармайдаг» гэж нэг цэцэн хүн өгүүлжээ.

	115. Хамгийн адгийн улс орон

	Энэтхэгийн нэгэн цэцэн хүнээс

	— Бүх улс орон дотроос хамгийн адгийнх нь ямар улс вэ? гэж асуухад,

	— Гэдэс цатгалан хүнгүй, сэтгэл амраах боломжгүй орон гэж хариулжээ.

	116. Ямар сүүдэр улам их сүүдэртүүлдэг вэ!

	— Алтан дундыг барьж явах гэгч хүмүүсийн хоорондын харьцааны зөв чиг мөн. Үлгэрлэвэл, сүүдэрт буй шон наран туссан газар байгаа шонгоос бүдэг харагдах удаа их бий. Тас харанхуйг бодвол яльгүй сүүдэр аливаа юмыг улам ч сүүдэртүүлдэг гэж өөр нэг цэцэн хүн өгүүлжээ.

	117. Тогтворгүй зүйлийн тухай

	Энэтхэгийн нэг цэцэн: «Үүлний сүүдэр, мулгуу хүний үерхэл, хүүхэн хүний дурлал, хэмжээгүй их хогшил, харгис хатуу эзэн, хуурамч алдар энэ зургаан зүйл тогтвортой бус» гэж хэлжээ.

	118. Яршигтай хүмүүс

	Нэгэн цэцэн хэлсэн нь:

	1. Өөрөө мунхаг харанхуй байж, бусдад ном заах гэсэн хүн.

	2. Хуурамч зорилгод тэмүүлсэн хүн.

	3. Шадар хүмүүстэйгээ зөвлөдөггүй хаад эзэд

	4. Хэрээсээ хэтэрсэн зүйл барьж авсан хүн

	5. Хүн бүхнийг мэхэлж болно хэмээн итгэдэг зальтай алба хаагч ийм таван зүйл хүмүүс, өөрийгөө болон өрөөл бусдыг ямар ч үр ашиггүйгээр дэмий ядраан, яршиг түвэг тарьж байдаг гэжээ.

	119. Эрүүл мэндийн сахиул

	Өөр нэг цэцэн «Сайн дарс бол эрүүл мэндийн сахиул бөгөөд түүнийг бие цогцсыг бэхжүүлэх найдвартай багана хэмээн үзэж болно» гэж хэлжээ. 

	120. Ямар худалчийг амархан барьж болох вэ?

	«Биедээ нэг ч шарх сорвигүй мөртөө баатарлагаар байлдаж явсан гэж сүржигнэн ярьж буй онгироо цэрэг, мөн бухан хүзүү, махлаг биетэй атал нямба хийж, мацаг барин сууж байгаа хэмээн ярих нэрэлхүү хутагт ийм хоёр хүний, худал хэлж буйг дор нь барьж болно» гэж нэг цэцэн хэлжээ.

	121. Яахын аргагүй тэнэг

	Нэгэн гүн ухаантнаас:

	— Ямар хүнийг яахын аргагүй тэнэг хүн гэж болох вэ? гэж асуусанд,

	— Үзэсгэлэн гоо хүүхэнтэй суучхаад түүнийгээ орхин алс хол, явчихсан эр хүнийг... гэж тэр гүн ухаантан хариулжээ.

	122. Ямар ч хэрэггүй юманд...

	Нэг цэцэн хүнээс:

	— Ямар юманд хэтэрхий их мөнгө зарах хэрэггүй вэ гэж асуусанд,

	— Талийгаачид өмсгөх хувцсанд... гэж тэр хүн хариулжээ.

	123. Усгүй гол

	— Эр нөхөргүй эм хүнийг ямар юмтай жишиж болох вэ? гэж нэг цэцнээс асуусанд,

	— Усгүй голтой... гэж хариу хэлжээ.

	124. Юугаараа төсөөтэй вэ!

	— Мунхаг, сохор хоёр юугаараа төсөөтэй вэ? гэж нэг гүн ухаантнаас асуусанд,

	— Сохор хүн гэрэл, харанхуй хоёрыг ялгадаггүй шиг, мунхаг хүн цэцэн ухаан, тэнэг бодол хоёрыг ялгадаггүйгээрээ ойролцоо гэж хариулжээ.

	125. Хүчтэй хүн

	— Ямар хүнийг үнэнхүү хүчтэй хүн гэж хэлэх вэ? гэж нэг цэцнээс асуусанд,

	— Хоолонд хэнхэглэх, садар самуун явдалд орооцолдох хоёроос биеэ сэргийлж явдаг хүнийг... гэж хариу өчжээ. 

	
IV БҮЛЭГ : ЕВРЕЙ МЭРГЭДИЙН СУРГААЛААС

	126. Болгоомжлох ба зоргоор загнах хоёр

	— Болгоомжлол, зоргоор загнах хоёрын аль аль нь үйл ажилд төдийгүй үг ярианд ч илэрч байдаг гэж нэг мэргэн хүн хэлжээ.

	127. Цатгаландаа өлсөх тухай бод!

	Нэг их баян хүнээс:

	— Та яагаад цадталаа иддэггүй юм? Ийм элбэг хангалуун байж! хэмээн асуусанд:

	— Гачигдаж дутагдаж, өлсөж өлбөрч буй хүмүүсийг бодох л гэж тэр баян хариулжээ.

	128. Шоронгийн тухай

	«Олон хүнийг амьдаар нь оршуулсан, уйтгар зовлонгийн орон. Энд үнэнч нөхөрлөл шалгарч, үзэн ядах дайсан ч танигддаг» гэж шоронгийн хаалган дээр нэг хүн бичсэн байжээ.

	129. Муу дайсан, сайн нөхрийн тухай

	— Хүчгүй дайсныг хүчтэнтэй адил бод. Нүд үл салган болгоомжилж яв. Сайн нөхрөө саараас өөрцгүйд үз. Сайн нөхрийн дэмжлэгт бүрнээ найдваас өөртэйгөө хүчээр тэнцүүхэн дайсанд ч дийлдэж мэднэ гэдгийг санаж яв гэж нэгэн цэцэн хэлжээ.

	130. Өшөөгөө авахыг бүү яар

	— Хүссэн цагтаа өшөө авч чадах учир ноён хүнээс өшөөгөө авах гэж яарах хэрэггүй юм гэж нэгэн мэргэн хэлсэн байна.

	131. Мах, мах идэж байна

	Мацаг барьсан нэгэн даяанч мах идэж суугаа хүнийг хараад

	— “Мах, мах идэж байна13” гэж хэлсэн гэдэг.

	132. Цусгүй мах

	Бурхан тэнгэрээс нэгэн даяанч мах идэхийн тул цусгүй мах зааж өгөхийг гуйсанд тэр бээр буян болж, царцаа зааж:

	— Цусгүй мах энэ байна... гэсэн гэлцдэг.

	133. Бэлгээр өр цайрдаггүй

	— Бэлгээр өр цайрдаггүй тул хууль зөрчин өөр сайн үйл бүтээсэн хүн шагнал хүртэхгүй гэж нэг мэргэн хэлжээ.

	134. Сайн юм бүхэн хэмжээтэй

	— Ус ихэдвэл тарианд хортойн адил хоол ихэдвэл биед хортой гэж нэгэн мэргэн хэлжээ.

	135. Иаковын захидал

	Иосиф өөрийн ах Вениаминыг шоронд хорьсонд эцэг Иаков нь Иосифт захидал бичиж:

	«Мэргэд хулгай хийдэггүй бөгөөд хулгайчийг төрүүлдэггүй» юм гэж хэлсэн14 гэлцдэг.

	136. Дуурайх үлгэр

	Авраамд бурхан тэнгэр,

	— Яагаад би чухамхүү чамайг л өөртөө ойр байлгадгийг чи мэдэж байна уу? гэсэнд

	Авраам

	— Учрыг өөрөө айлдана уу! гэжээ.

	Тэгсэн нь тэнгэр

	— Чамд Сомдогчийн бус доромжлуулагчийн хувь зохиол оногдсоноос тэгсэн юм гэжээ.

	Ингэхлээр тэнгэрийн таалалд илүү нийцэхийн тул Авраамын жишээгээр явах хэрэгтэй гэдгийг одоо хүн бүхэн мэдэж байдаг гэнэ. 

	137. Хуурмаг өнгө

	— Хорон муу санаатан нүцгэн илд лугаа ижил бүлгээ. Түүний гаднах байдал нь сэтгэл татам боловч яльгүй болгоомжгүй хандахад л өнгөрдөг шүү дээ гэж нэг цэцэн хүн хэлсэн байна.

	138. Цагаа хэрхэн хуваарилах нь

	Нэг хүн хүүдээ:

	— Бүх цагаа гурав хувааж, нэг хэсгийг нь уншлага мөргөл, нөгөөг нь худалдаа наймаа, үлдсэн хэсгийг нь амрахад зориул. Амрахдаа биеэ торд. Хэрэв амралтыг тоомсорлохгүй явбал цаад хоёр үүргээ биелүүлж эс чадна гэж захижээ.

	139. Гадаад байдлаар бүү сонж

	— Гаднах байдлаараа үзэмжгүй, даруухан бараан хувцастай байлаа ч гэсэн хүнийг бүү бас. Тэр хүнд чиний зүүдлээ ч үгүй тийм сайн сайхан чанар нуугдаж байж мэднэ гэж нэг мэргэн хүн хэлсэн юм гэнэ билээ.

	141. Эрдмийн увдис

	— Цэцэн ухаан үгүй оюун санаа үхмэл юм. Харин түүнийг ном эрдмээр баяжуулбал атаршсан газар бороо орсонтой адил амилан сэргэдэг гэж нэг мэргэн хүн хэлжээ.

	142. Гэм буруу хэрэгт өршөөнгүй хандах нь

	— Бага зэргийн гэм буруу хэрэгт өршөөнгүй хандах явдал ухаант хүн бүрд байдаг юм гэж нэг мэргэн хүн хэлжээ.

	143. Эд баялгийн тухай

	Эд баялаг бол хамаг гэм дутагдлыг нууж халхалдаг гэж мэргэн хүн хэлжээ. 

	144. Хүн мөсгүй болохоос хэрхэн хамгаалах вэ!

	— Бүр эхнээсээ аваад зөв чиг шугамаар явсан хүн бол хожим нь хүн мөсгүй болдоггүй юм гэж нэг цэцэн хүн хэлсэн гэнэ.

	145. Зөрүүд зан ба тэсвэр хатуужил

	Бага залуу насны томоохон дутагдал болсон зөрүүд зан нь нас бие гүйцсэн хойно заримдаа тун эрхэм нандин чанар болох тэсвэр хатуужлыг өгдөг гэж нэг мэргэн хүн хэлжээ.

	146. Хэрэг явдлаа тунгаан үзвээс...

	Хэрэг явдлаа шалган үзээд алдаж эндсэнээ олж болдог гэж нэг хүн хэлжээ.

	147. Гэм буруугаа хүлээнэ гэгч сэхээрэх зам мөн

	— Тэнэж мунгинаж явсан хүн, ухвар мөчид явдлаа ухаарах гэгч аврал өршөөл эрж мөргөж сөхрөх лүгээ адил бөгөөд, бурхан тэнгэрийн сонорт тэр нь хүрэх ёстой юм. Тийнхүү гэмшиж буй нь төөрч мунгинаж явсныг нь цагаатгаж өгнө гэж нэг хүн хэлсэн юм гэдэг.

	148. Цочир ууртай танил нөхрийн чинь тухай

	Уг төрх байдлаараа сайхан сэтгэлтэй ч цочир ууртай нөхөртөө бүү итгэ гэж нэг хүн хэлжээ.

	149. Тэнэг мулгуу явдлын төрсөн дүү

	— Тэнэг мулгуу явдлын урьдал нь болж явдаг хомхой сэтгэл бол мунхаг явдлын төрсөн дүү нь юм гэж нэг хүн хэлжээ.

	150. Хаандаа бөхөлзөж яв

	— Байнга орж гардаг ч байлаа гэсэн хааныхаа өмнө бөхөлзөхөө болиузай. Тэгсэн цагт хайр хишиг нь улам нэмэгдэнэ гэж нэг хүн хэлсэн байна.

	151. Болгоомжилж явахад илүүдэхгүй

	— Төрөл саднаасаа ч хөндийрсөн хүнийг зарцаа болгон бүү дасга. Учир нь чамайг бодвол өөрийнхөн нь түүнтэй нэг хувь илүү эв зүйгээ олж чадах бөгөөд чамайг илүү мэдэх нь лав гэж нэг мэргэн хүн хэлсэн гэнэ. 

	152. Хэдийд харамсал зайлшгүй вэ?

	— Ямар хүнд, хэдийд зайлшгүй харамсах сэтгэл төрөх вэ? гэж нэг хүнээс асуусанд:

	— Увайгүй хүн хэрээсээ хэтэрсэн юм хүсэж мөрөөдөх үед гэж хариулжээ.

	153. Эрээгүй зан

	— Эрээгүй зан нь хайр хүндэтгэлийг багасгаж, үнэнч сэтгэлд хохирол учруулдаг гэж нэг хүн хэлсэн гэдэг.

	154. Хариутай бол бариутай

	Бэлгийг баярлан талархан автал дахин дахин авна. Баярлах нь багасахаар бэлэглэх нь ч багасдаг юм гэж нэг хүн хэлжээ.

	155. Зууч хэрэглэхийн учир юу вэ?

	«Надад туслах байх гэсэндээ энэ хүнийг чам руу явуулж байна. Өөрийн биеэр очоогүйд минь битгий зэмлэ. Чиний бэлгийг надад авч ирэх энэ зууч, бас чиний намайг ивээн тэтгэдгийг мэдэх гэрчийн этгээд болог гэж бодсондоо би ингэж байгаа хэрэг шүү» гэж нэг хүн найз нөхөртөө бичсэн байжээ.

	156. Өчүүхэн хүнийг ч бүү бас

	— Өчүүхэн хүмүүсийг бүү басамжил, тэд чинь чиний дэмжин дээшлэхэд тусалж ч болох юм гэж нэг хүн хэлжээ.

	157. Муу хүн сонжооч

	— Тэнэг хүмүүс л бусдын зөвхөн алдаа дутагдлыг нь олж хараад, алив сайныг нь ажигладаггүй юм. Тийм хүмүүс биеийн гагцхүү шалбарсан газар л суух гэж тэмүүлдэг ялаатай ижил юм хэмээн нэг хүн хэлжээ.

	158. Өөрийгөө л зэмлэ!

	Бүтээсэн гавьяанаасаа хэтэрсэн шагнал горилж байтал чинь өгөхгүй бол өөрийгөө л буруутга, учир нь гэвэл чи өөртөө оногдохоос илүү ихийг эрэлхийлсэн байна гэж нэг хүн хэлжээ. 

	159. Маргахын шалтгаан гэвэл

	— Хүмүүс үнэнд хүрэхийн тул маргацгааж байвал тийм маргаан дорхноо намдана, учир нь үнэн ганц тул аль аль нь эцсийн бүлэгт түүнд л хүрнэ. Маргаан үнэнд бус, аль нэг нь давж гарахын төлөө байвал тийм маргаан улам дэвэрнэ, учир нь аль нэг нь ялагдсанаа хүлээгээгүй цагт маргаанд хэн нь ч ялагч болж чадахгүй гэж нэг хүн хэлжээ.

	160. Ноёд эздэд өгөх зөвлөгөө

	Өөрийн харьяат албат нараа толгой дараалан сайн хүмүүс болгохыг завдсан ноёд эзэд юуны өмнө өөрөө өөгүй сайн хүн болох хэрэгтэй. Муруй сүүдэр тусгаж буй биеийг нь засаж тэгшлэлгүйгээр муруй сүүдрийг нь засаж шулуутгахыг завдсан тэнэг амьтантай ижил байхгүйн тул энэ нь зайлшгүй юм.

	161. Үржил шимгүй газар бүү тариал

	— Тариа тарья гэсэн хүн тарих гэсэн газраа үржил шимтэй эсэхийг нь сайтар үзэх хэрэгтэй байдгийн адил сайн үйл бүтээе гэсэн хүн ач болох гэж буй хүнээ сайтар мэдэх хэрэгтэй гэж нэг хүн хэлжээ.

	162. Шударга эзэн ба төрийн бат орших учир

	— Хаан шударга бус бол түүний төр дорхноо мөхөхөд хүрнэ, шударга бол бат бэх оршино. Учир нь шударга бус хаан бүгдийг сүйтгэн бүрэлгэж шударга нь бүтээн байгуулна. Гэтэл бүрэлгэн сүйтгэх нь амархан, бүтээн босгохын үр дүн нь гагцхүү урт удаан хугацааны дараа л харагдана гэж нэг хүн хэлсэн байна.

	163. Айдас, дуу алдах хоёр

	— Айдас, дуу алдах хоёр ямар ялгаатай вэ? гэж нэгэн цэцнээс асуусанд,

	— Айдас нь алив хэрэг явдалд уруу татагдахын, дуу алдах нь хэрэг явдлын дараа болдог гэж хэлжээ.

	164. Урнаар өгүүлэх эрдмийн туйл

	Үнэн юмыг худал болгож, худал юмыг үнэн болгож ойлгуулах, хийгээгүй юмыг нь хийлгэж, хийх гэснийг нь болиулж чадахад урнаар илтгэх эрдмийн дээд зорилго оршино. Тэгэхдээ тэр юмыг ямар ч албадлагагүйгээр, өөрсдөө дуртайяа хийдэг болгохын тулд үнэмшүүлэн итгүүлэх л хэрэгтэй гэж нэг хүн хэлжээ.

	165. Цөм л ашигтай байх хэрэгтэй

	— Дуугүй байхад оюун ухаан амрах бөгөөд ярих үед сэргэж ирнэ. Аль аль нь зохих хэмдээ байвал, оюун ухаан бахдууштай байдаг гэж нэг хүн хэлжээ.

	Үүнээс үзвэл оюун ухаан сэргэх, амрах, хүн дуугүй, байх, ярих нь цөм л тэр хүний тусын тулд байх учиртай байдаг ажээ.

	166. Дуугүй байх нь дээр

	— Хэлсэн ярьсандаа гэмших явдал олонтоо гарч байсан болохоос дуугүй байсандаа хожим нь харамсах явдал надад ховор байсан гэж нэг хүн хэлжээ.

	167. Ам алдвал барьж болдоггүй

	— Хэлээгүй үг эзнийхээ боол байдаг. Хэлчихсэн хойно бол эзэн нь үгийнхээ эрхшээлд ордог гэж нэг хүн хэлсэн байна.

	168. Олон үгнээс зайлсхий

	Олон үг хэлэхгүйг бод, юу гэвэл тэр нь хаа саагүй бүдрэх чулуутай уужим их тал лугаа адил юм гэж нэг хүн хэлжээ.

	169. Адгуусыг өрөвдвөөс...

	— Хүнс хоолонд хэрэглэдэг адгуус амьтад хэрвээ хүний адил хэвийн үхлээрээ үхэх юм бол бид хэзээ ч тарган мах идэхгүй сэн гэж нэг хүн хэлжээ.

	170. Бусдын нүглийг бүү тоол

	— Бусдын нүгэл хилэнцийг ярьж суухын оронд өөрийн гэм дутагдлыг засаж залж суудаг хүн бол жаргалтай хүн гэж өөр нэг хүн хэлжээ. 

	171. Бурхан тэнгэрийн ерөөл, хараал

	Нэг цэцэн хүнээс:

	— Бурхан тэнгэрийн ерөөл, хараалын утга учир юунд оршдог вэ? гэхэд,

	— Орь хөвгүүд оюун ухаан болон сүсэг бишрэлээрээ настантай төстэй байх нь бурхан тэнгэрийн ерөөл юм. Настан буурлууд оюун ухаан болон сүсэг бишрэлээр орь хөвгүүдтэй ижил байвал бурхан тэнгэрийн хараал тэр гэж хариулжээ.

	172. Эмэгтэй хүн гэр орондоо л мөргөл хийж байг

	— Мөргөлийн дуганд15 очихоос гэр орондоо мөргөл хийх бүсгүй хүнд илүү зохимжтой гэж нэг хүн хэлсэн байна.

	173. Инээхэд учир бий

	Нэг цэцэн хүн бүсгүйчүүлд хандаж:

	— Хэрвээ та нар миний мэдэж буйг мэддэг сэн бол инээд чинь уйлаан унжаанаас чинь ч илүү чанга сонстох болно гэж хэлжээ.

	
V БҮЛЭГ : ХРИСТОС ШАШНЫ ЛАМ НАРЫН СУРГААЛ

	175. Ааг омгийг дарахын тул...

	— Нэг санваартан16 хэлсэн нь:

	— Сүмийн лам нар их л сайрхаж байхыг бурхан тэнгэр хараад, ажил хөдөлмөрийнхөө үрээр буянаа эдэлж суугаа эгэл хүмүүс рүү тэднийг явуулж гэнэ. Ааг омгийг нь дарж авахын тул тэдэн рүү энэ сайрхуу улсыг илгээжээ. Үүнд: Антонийг гуталчин тийш, Макарыг эгэл хоёр хүүхэн рүү, Пафнутийг хөгжимчнийх рүү өөр хоёр даяанч ламыг малчид руу явуулсан гэнэ билээ.

	177. Нүгэл хилэнцэт санааны найдвартай зэвсэг

	Нэг залуу гэлэн хөгшин ламд:

	— Мацаг барьж, мөргөж бишрэхээрээ л нэг боллоо! Дуган Хошоосоо гарч өвчтөнд тус болбол л сая буян болно вий гэж бодогдоод байх болчихлоо гэж хэлжээ.

	Өвгөн лам:

	— Идэж, ууж болно оо, мөргөж бишрэхгүй ч байж болно оо, харин дуганаасаа бүү гар гэж түүнд хариулжээ.

	Хошид байнга суух нь аливаа санаа бодлыг17 мартуулдгийг энэ хөгшин лам мэддэг байжээ.

	181. Дуган хошоо сүслэх нь

	Лам Феодор, Лука хоёр тавин жилийн турш нутаг сэлгэх юм сан хэмээн үглэдэг байжээ. Жил бүр тэд «Энэ өвөл, энэ өвөл л заавал нутаг солино» гэцгээдэг байв.

	Тэд ингэж ярьсаар л дуган хошоо орхилгүй насыг баржээ.

	183. Лам Агафон зорьсондоо хэрхэн хүрэв

	Дуугүй байхын урлагийг төгс эзэмштэлээ лам Агафон гурван жил амандаа чулуу үмхжээ.

	184. Бүх юм дутагдлын уурхай

	Нэгэн өтгөс Сисонс ламд аяга дарс хийж өгөхөд нь уучхаж гэнэ. Дахиад хийж өгсөн нь бас л уучихжээ. Гурав дахь удаагаа хийхлээр нь Сисонс уухаа татгалзаж:

	— Наад аягаа цааш нь тавь. Дарс бол шулам болохыг чи мэдэхгүй гэж үү? гэж гэнэ.

	Үүгээрээ Сисонс согтуурах нь бүх л гэм дутагдлын уурхай гэж хэлэхийг зорьжээ. 

	186. Дээдэст зусаргүй, доодост найртай бай!

	— Ах дүүсээ18 адилаар талархан угтдаггүй хүн бол христос шашны ухаанд хараахан боловсроогүй байгаа нь тэр гэж нэгэн даяанч хэлжээ.

	188. Хэлд орсон нь...

	Хамаг лам нар өөртэй нь хувилгаан хутагттай ярьж байгаа мэт байдалд Их Макарий лам дасаж гүйцээд, тэдэндээ үгийн хариу ч хэлэхгүй болж гэнэ. Тэгэхэд нь нэг лам дургүйцсэндээ болж:

	— Хэрэв чи натр19 хулгуйлдаг тэмээн жинч болсон бол ариун номын ахан дүүс чинь чамд халдахгүй байх сан гэж хэлэхийг сонсоод Макарий ламтан инээд алдаж, хэлд орсон юм гэнэ билээ.

	193. Цочир ууртай хүмүүсийн тухайд

	— Үхсэн хүнийг амилуулсан ч цочир ууртай хүн өрөөл бусдын ивээл ээнэгшлийг хүлээхгүй гэж Агафон ламтан хэлдэг байжээ.

	195. Сорилтыг давсан нь

	Сарра гэлэнмаа байшингийн дээвэрт амьдран сууж, түүнийг сорьсон шуналт шуламстай тэмцэн долоон жил болсны эцэст,

	— Дээвэр дээрээс доошоо шатаар буумаар болохтой зэрэг л бодол санаанд минь газар буухаас урьтан намайг тонилгох үхлийн дүр төрх үзэгддэг байсан гэжээ.

	196. Тэвчээр

	Мөнөөх Саррагийн тухайд:

	Яг голын захад байсан нэг сүмийн дээвэр дээр хоёр жил суухдаа гол руу нэг ч удаа хараагүй юм гэнэ билээ гэлцдэг байв.

	198. Үхэн үхтлээ

	Нэгэн гэлэн Сисонс лам багшаасаа:

	— Ойчсоны минь тухайд багш та юу гэж айлдах сан бол гэхэд, 

	— Бос! гэж хариу хэлжээ:

	Гэлэн:

	— Би олон удаа унаж бослоо20. Хэдий болтол ингэж байх билээ гэсэнд,

	— Унаж явахад чинь ч юм уу, аль эсвэл түүндээ гэмшиж явахад чинь үхэл чамайг дайрна. Тэр болтол унаж бос гэж ламтан хариулжээ.

	200. Илүүтэй их гавьяа

	Нэгэн даяанч лам араатны дунд ажиг ч үгүй суудаг болж, цаадуул нь ч түүний тавыг алдуулж, хор хүргэдэггүй байв. Тэр лам араатны үр зулзагыг нь хооллоод л байж гэнэ. Тэгтэл сүмийн их ламтны нэг нь тэр санваартныг олж мэдээд:

	— Хэрэв та үүнээс илүүтэй гавьяа байгуулах гэвэл сүмд очиж, ариун номын нөхөдтэйгөө хамт аж төрөх гээд үз гэжээ.

	Үүгээр тэр багш ламтан, лам нартай цуг суух нь зэрлэг араатны дунд байхаас бэрх гэдгийг битүүхэн ёжилж хэлжээ.

	204. Эсрэг тэсрэг хүмүүс

	Арсений хэмээх ламтан тухай бүрд нь таарсан ерөөл хэлэхийн тулд жил болгон бүхий л жимсний зүйлээс нэг нэг удаа амталж үздэг байжээ.

	Харин Эвагри лам аливаа жимс ногоо огт иддэггүй хүн байжээ.

	205. Хорон муу санааг хэрхэн давах вэ?

	Удаан хугацаагаар нэг саванд хийсэн могой болон хилэнцэт хорхой эцэс сүүлдээ үхэж үрэгддэг лүгээ адил, санваартны сэтгэл зүрхийг түгшүүлсэн хорон муу санаа эс биеллээ олж гэм нэгэн цагт мөхөж үгүй болдог гэж Фома ламтан ярьдаг байж.

	206. Урилгагүй багш

	Иаков багш ламтан:

	— Хэрэв аливаа хүн, ойр дотнын нөхрөө ч тэр, хүсэж гуйгаагүй байхад нь сургаад байвал, цаад хүнийхээ бүдүүлгийг л илчилсэнтэй адилхан хэрэг гэж ярьдаг байжээ. 

	207. Хүн бүр болдоггүй

	Сисонс багш ламтнаас нэг шавь нь:

	— Яагаад та Антоний шиг ариун хутагтын ёсны туйлд хүрээгүй юм бэ? гэж гэнэ.

	— Антоний багш ламтанд өмөг болсон олон бодол дотроос ядаж нэг л санаа надад байсан бол би цоглог багана21 лугаа адил байх сан гэж багш ламтан хариулжээ.

	210. Санашгүй юманд бүү санаарх

	Нэг хашир настай лам:

	— Хэрэв та нар хамаг бодол санаагаа тэнгэр өөд бэлчээсэн залуу хүнтэй дайралдвал өрөөсөн хөлөөс нь барьж аваад, газар буулгаж бай гэж гэнэ ээ.

	211. Хутагтын ёсны туйл

	Нэг лам мацаг барьж, шөнө ч нойргүй байсаар хавирга сүврэгийг нь нэвт нар харагдмаар болтлоо туржээ.

	
VI БҮЛЭГ : МУСУЛЬМАН ЭЗЭД БОЛОН МЭРГЭДИЙН СУРГААЛ ҮГ

	212. Азгүй хувь заяа

	— Танай отог аймгийн толгойлогч хэн бэ? гэж нэр хүндтэй нэгэн хүнээс асуутал,

	— Азгүй муу хувь зохиол л манай аймаг отгийнхонд надаар толгойлуулах бодол санаа төрүүлсэн юм санжээ гэж тэр хүн хариулжээ.

	213. Хүйр хорхой

	Нэг гэр бүлийн доторх хүмүүсийг хүний эд агуурс сүйтгэгч хүйр хорхойтой адилтгаж болох юм хэмээн нэг мэргэн хүн хэлжээ. 

	214. Тэнцвэр барих нь

	— Таны эзэмшилд яагаад үргэлж амар тайван байна вэ? гэж нэгэн эзнээс асуужээ.

	— Намайг үүлэнд умбаж байхад, миний туслагч нар газар дээр байдаг юм, харин тэднийгээ мөн тийнхүү нисэж явахад нь би газар дээрээ байдаг юм. Намайг уурлаж хилэгнэхэд тэд намайг тайтгаруулна, харин тэднийг уурлахаар нь би бас илбэн тохинуулдаг юм гэж тэр эзэн хариу өчжээ.

	 

	215. Цэцэн ухааны туйлд

	Нэг мэргэн хүнээс:

	— Та оюун ухаанаа аль хэр хөгжүүлсэн бэ? гэхэд

	— Одоо бол хэнд ч үл итгэх, юунд ч үл найдах болтлоо л хөгжүүлээд байна гэж хариулжээ.

	216. Хэдэр хөвгүүн

	Нэгэн эзэн багадаа ном заалгаж байгаад нэг үг бичихдээ алдаа гаргасан юм байжээ. Багш нь хатуу сануулга өгсөнд хөвгүүн:

	— Надаар яалгах гэсэн юм бэ? Сайн морь ч хүртэл бүдэрдэг шүү дээ... гэсэнд,

	Багш нь:

	— Тэр ч тийм л дээ. Гэхдээ морийг ташуураар ороолгоход дахиад барагтай бол бүдэрдэггүй юм гэжээ. 

	Гэтэл хүү,

	— Гэвч унасан морио зоддог хүний толгойг хааяа морь нь хага өшиглөх явдал бий шүү дээ гэж хариу өчжээ.

	217. Гурван хүслэн

	Нэг ноён мэргэдийнхээ нэгэнд:

	— Сэтгэлд минь гурван зүйл хүслэн төрөөд байна. Миний анхны хүслэн гэвэл, уучилж болшгүй хэрэг явдлыг хэн ч бүү үйлдүүзэй. Миний хоёр дахь хүслэн гэвэл гачигдаж дутагдсан хүний хүсэлтийг хэзээ ч гэсэн хангаж байх сан. Миний гурав дахь хүслэн гэвэл хэнээс ч урт наслах сан гэдэг гурван хүсэл байна гэжээ.

	Мэргэн энэ үгийг сонсоод инээсэнд, ноён: 

	— Та юунд инээв? гэж асуужээ. Хариуд нь,

	— Та гагцхүү бурхан тэнгэрт л байж болох зүйл мөрөөдөж байхад би яаж инээхгүй байх билээ! гэж хариулж гэнэ. Тэгэхлээр нь:

	— Миний хэлсэн үгийг хэн ч бүү дуулаг, өөрөө л хадгалж яв, бүү тараа, учир нь гэвэл энэ үгийг сонссон хэн боловч надаар тохуурхаж болно гэдгийг би сайн мэдэж байна гэж тэр ноён хэлсэн юм гэдэг.

	218. Бат цайз

	Нэг ноён хүүдээ:

	— Төр улсаа шударга журмаар бэхжүүл, учир нь шударга ёс бат цайзтай өөрцгүй гэж захижээ.

	219. Юунд ичиж зоволтгүй зүтгэж болох вэ?

	Нэг мэргэн хүн хэлэхдээ:

	— Аливаа хүний ичиж зоволтгүй зүтгэвэл зохих дөрвөн зүйл байна. Энэ нь өөрийн биеэр албыг нь залгуулах ёстой ноён, өсгөж асрамжлах учиртай үр хүүхэд, засаж сэлбэх ажлыг нь хариуцсан зам, тэжээж маллаж буй адгуус мал энэ дөрөв болно оо гэжээ.

	220. Хоёр өөр ноён

	Нэгэн мэргэн хүн,

	— Алт мөнгө цуглуулах дон туссан ноёд бол өөрсдийгөө үхэшгүй мөнх мэтээр боддог байж таарна. Эд хөрөнгөө үрж тараадаг эзэд ноёд бол маргааш ч үхэж магад гэж боддог байх. Тийм ноёд бол эрх мэдлээ алдалгүй шиг барьж байхын тул юугаа ч хайрладаггүй юм гэж хэлсэн байна.

	221. Дуу, хөгжмийн хүч

	— Эхнэр хүүхэн тань дуу хөгжимд дурлан хорхойтохоос болгоомжилж яв. Учир нь гэвэл тэр шохоорхол сонирхол нь даруу занг эвдэн, шунал тачаал төрүүлж, тэвчээр алдуулж, дарснаас ч илүү мансууруулдаг юм гэж нэг цэцэн хүн хэлжээ. 

	222. Грекчүүд ба персүүдийн тухай

	Грекчүүд бол бусдаас илүү авхаалжтай улс, харин персүүд бол хамгийн ухаалаг улс гэж нэг цэцэн хүн хэлжээ.

	223. Эзэд ноёдын гарыг үнсэх гэгч...

	Нэг ноён хэнд ч гараа үнсүүлдэггүй байсан гэнэ. 

	Тэр:

	— Үнсэх гэгч найз нөхрийн хувьд бол доромжлол бөгөөд дайсан этгээдийн хувьд гагцхүү бялдуучлал мөн гэж хэлдэг байжээ.

	224. Ул үндэстэй татгалзал

	Нутгийн захирагч болгож өгөхийг хүссэн нэгэн даяанчид Султан хаан хариулсан нь:

	— Хэрэв даяанчийн амьдрал чинь үнэхээр бурхны таалалд нийцэж байгаа бол чамайг нутгийн захирагч болгож, түүний тааллыг өөрчлөх гээд яах вэ? Хэрэв чамд нүгэл хилэнцийн дур хүсэл эс оргилуулбаас чи түүнд хэрхэн хүрэх билээ.

	Хэрэв чиний даяанчийн амьдрал гагцхүү гадаад өнгөний зүйл юм бол тийм хуурамч занг хөхиүлэн шагнах хэрэггүй гэжээ.

	Энэ үгийг дуулсан даяанч олон таван үггүй шилээ харуулжээ.

	225. Хүсэл эрмэлзлийг юу мөхөөх вэ?

	— Өөрийн хүсэл эрмэлзлийг хангаж чадах бололцоотой байна гэгч түүнийг усаар гал унтраах адил мөхөөнө гэсэн үг гэж нэг цэцэн хүн хэлжээ.

	226. Зальтай ноён

	Угсаат нэг шадар хүн нь ноёныхоо эсрэг хуйвалдаан зохиож гэнэ. Ноён энэ тухай мэдээд түүнийг цаазлахаар шийдээд, юуны өмнө нэг цэцэнтэй зөвлөх болж, нэгэн мэргэн хүн дуудан ирүүлж саналыг нь асуусанд,

	— Түүнийг тонилгохоос өөр арга зам алга. Эс тэгвээс засаг төрөө алдах болно гэжээ.

	Үүнийг сонсоод ноён их хилэгнэж:

	— Миний ганц түшиг тулгуур минь, баруун гар минь болж байсан хүнийг чи алахыг зөвлөнө гэнэ ээ? гэж хэлээд нөгөө мэргэн хүнийг нэг гуядаж аваад, дор нь хөөн явуулжээ.

	Тэгснээ тэр ноён ихэд уурлан, өөрийнх нь эсрэг босохыг завдсан хүний толгойг авахыг тушаажээ. Сүүлд нь сайх ноён, нөгөө хүнийг дуудаж ирүүлээд:

	— Чамтай зөвлөж ярилцсан тэр нэг өдрийг санаж байгаа биз дээ? гэсэнд,

	— Тэр өдрийг би яалаа гэж мартах вэ? Таныг уурлуулснаасаа болж, би үхлийн аюулд учирч билээ гэжээ.

	Ноён энэ үгийг сонсоод:

	— Чиний заавар зөв байсан юм. Тэр үгийг сонсоод би ёсоор болгохоор хатуу шийдсэн. Харин би өөрийнхөө санаархлыг эс нуун хадгалбаас, урвагч санааг минь мэдчихээд миний гараас гарчихна гэж би айж байсан юм шүү гэжээ.

	227. Мэргэн багшийн улавч

	Нэг хүн, ноёндоо хос улавч авчирч:

	— Үүнийг зөнч мэргэн багш Мухаммед өөрөө өмсөж байсан юм. Энэхүү үнэт бэлгийг хүлээн авна уу? гэж хэлжээ. Ноён улавч авчирсан хүнийг харамгүй хөхиүлэн шагнахыг тушаасанд ойр шадар хүмүүс нь ихэд гайхжээ. 

	Тэр нь мэргэн багшийнх яагаад ч биш гэдгийг цөм сайн мэдэж байжээ. Тэр хүнийг явсан хойно нөгөө ноён:

	— Мэргэн багшид ийм улавч байгаагүйг би их сайн мэдэж байна. Энэ хүн үүнийг нэг бол өвлөж авсан, үгүй бол бэлэгт авсан, эсвэл зах дээрээс авсан байж таарна. Гэвч би түүний нь авч тэр хүнийг шагнахгүй бол мэргэн багшийн улавч аваачиж өгөхөд өчүүхэн ч баярласангүй гэсэн цуу үг тараана гэдгээс болгоомжилсон юм гэж хэлжээ.

	228. Тэр хаан болох хүн

	Халиф Харун ар-Рашид22 хоёр хүүтэй байжээ. Амин гэгч нь түүний эхнэрээс төрсөн хүү, Мамун гэгч нь түүний зарц хүүхнээс гарсан хүү байв. Халиф бол түүнийг үхсэн 

	хойно зарц хүүхнээсээ гарсан хүүг л төрөө бариасай гэдэг, гэтэл эхнэр нь дургүйцдэг байжээ. 

	Нэгэн удаа Харун ар-Рашид эхнэртээ:

	— Хоёр хүүгийнхээ ухааныг туршиж үзье, хэн ухаантай нь л төр бариг гэжээ.

	Ингээд тэр хоёр итгэлтэй хүмүүс явуулж хоёр өөр газар байсан хөвгүүддээ: «Чи яагаад төрийн жолоо гартаа авч болдоггүй юм бэ?» гэсэн нэгэн адил асуулт тавихыг даалгажээ.

	Харуний эхнэрийн хүү энэ үгийг сонсоод хааны итгэж явуулсан хүнд ерөнхий зөвлөхийн өндөр хэргэм амлажээ. 

	Харин зарцын хүү энэ асуултыг сонсоод дэргэдээ байсан бэхийн савыг шүүрэн авч, хааны явуулсан хүнийг нэг сайн цохиод,

	— Ээ хар тэнэг ээ! Чи халифын үхэх тухай ярьж, тэгээд бас шагнал горьдож байх! Би бол «Бид цөмөөрөө үхэж тонилж, харин халифын маань л өлмий бат орших болтугай» гэж хэлмээр байна, учир нь гэвэл бидэн шиг улс тоо томшгүй, гэтэл манай халиф шиг хүнийг хаанаас олох вэ гэж гэнэ.

	Халифын эхнэр энэ тухай мэдээд өөрийнх нь хүү бус, зарц хүүхний хүү төрийн эзэн болох учиртайг хүлээн зөвшөөрчээ.

	229. Хорон муу санаа

	Нэг ноён, торгон цэргүүдийнхээ нэгийг үзэн яддаг байжээ. 

	Тэгээд нэг шадар хүнээсээ:

	— Нэг цэрэг тонилгоод өгөх хүн чамд байна уу? гэж асуужээ. 

	Шадар хүн нь:

	— Би өөрөө тонилгоод өгье. Одоо л бол одоо дуртай цагтаа тонилгоод өгье гэжээ.

	Тэгэхэд нь ноён:

	— Үгүй, тэр болохгүй. Тэр хүнийг алмагц, би алуурчныг хариуцлагад татаж, цаазлах ёстой юм. Хууль тийм юм гэж хариулжээ.

	230. Өрөвчхөн хаан хөвгүүн

	Нэг хааны хэдэн хөвгүүдийн нэг нь зарц хүүхнээ үхсэнд ихэд уй гашуу болж, шөнө хүртэл түүний булшин дээр очиж, уйлдаг байжээ. 

	Энэ тухай хаан эцэг нь мэдээд хүүдээ:

	— Нэг муу зарц хүүхэн үхсэний төлөө ингэж гашуудаж байж, бас түүнийг захирах эрх мэдэл өвлөн авна гэж найдаж байна уу чи гэж бичжээ.

	Үүнийг үзээд хаан хөвгүүн:

	— Би энэ зарц хүүхнийг хөлсөлж авсан мөнгөний алдагдлыг бодсондоо бус, харин сайн хүнийг алдсандаа харамсан гашуудаж сууна гэж хариулжээ.

	231. Болгоомжлол

	Нэгэн ноён:

	— Биднээс өмнө захирагч байсан ноёдыг хэт өргөмжлөх хэрэггүй. Тэгэхэд хүрвэл, бид өөрсдийгөө басамжилсан хэрэг болно гэж хэлжээ.

	232. Хүүгээ бодож

	Нэг ноён насны нь нар орох дөхөхийн үед их хүүгийн дараа бага хүү минь ширээ залгамжлаг гэж зарлиг болгожээ. 

	Үүнийг сонсоод ууган хүү нь эцэгтээ:

	— Хаан эцэг минь, таны хүсэл зорилго биелэх болтугай! Харин эхлээд дүү маань дараа нь миний бие хаан төрийг баривал сайн сан. Тэгвэл хаан ширээ миний хүүд оногдох ба хууль ёс ч зөрчигдөхгүй юм гэж хэлжээ.

	233. Мэргэнд сургамжилсан нь

	Нэг ноён мэргэнд хэлсэн нь:

	— Ноёд бид бол чамаас хавьгүй илүү туршлагатай улс. Харин чи, биднийг бодвол илүү их эрдэм мэдлэгтэй л дээ. Иймээс хэзээ ч гэсэн хүний дэргэд биднийг сургах гэж битгий бод; чамаас юм асуугаагүй байхад гаднын хүний дэргэд хэзээ ч бүү ярьж бай; асуултад хариулахдаа битгий хамаагүй хадуураад бай, төрийг жолоодоход л зайлшгүй хэрэгтэй зүйлд биднийг сурга; ноёны амнаас юу ч сонссон, бүү гайх, учир нь тийнхүү гайхах нь биднийг басамжилсан хэрэг мөн бөгөөд биднийг үл тоомсорлосон мэт сэтгэгдэл төрүүлж мэднэ. Хэрэв чи миний хүссэн ёсоор ажиллах юм бол ордонд чиний байр суурь улам бэхжиж, чи амьдралын бүхий л сайн сайхан үр шимийг хүртэх болно шүү. 

	234. Овсгоотой хаан хөвүүн

	Нэг хаан хар өглөөгүүр нэг хүүгээ дуудаж гэнэ.

	Хөвгүүн орж ирж байхдаа нэг юм яаран залгичихыг эцэг нь ажигласан байж.

	— Өглөөний мөргөлөөс урьд чи бас юм иддэг хүн үү? гэж хаан гайхан асуусанд, хөвгүүн нь хүлээн зөвшөөрсөнгүй гэнэ. 

	Тэгэхээр нь тэр хаан, хөвгүүнийхээ хүмүүжүүлэгч багшаас энэ тухай асуухад, үнэхээр юм иддэг гэдгийг нь батлан хэлжээ. Нээрэн ч хааны хөвгүүн өглөө бүр идэх юм нэхэж, өглөөний мөргөлөөс урьдаж идэж байж.

	Хаан хилэгнэн уурлаж, хүүгийнхээ шүдийг хөрөөдөхийг тушаав.

	Хөрөөчин ч ажилдаа орж, дээд шүдийг нь богиносгоод байтал хаан хөвгүүн ч өвдөхийн эрхээр уйлж, ёолон гуйсан нь:

	— Эцэг минь, хоёр дахь удаагаа над уурлахаа бодож, доод шүдийг минь үлдээ! гэжээ.

	Хаан тачигнатал инээж, хүүг өршөөжээ.

	235. Аллах тэнгэр хэнд хишиг хайрлах вэ?..

	Найрын ширээнд идээ будаа тавих бүрийд л нэг ноён:

	— Аллах чиний өмөг хишиг хэчнээн их вэ! Бидний хэрэгцээнээс хавьгүй илүү ихийг чи бидэнд хайрлаж байна гэдэг байжээ.

	236. Нийгмийн давхаргын тухай

	Нэгэн цэцэн хүн:

	— Жижиг худалдаачид бол арчаагүй улс, гар урчууд нь ажилсаг, худалдаачид бол ховдог шунахай, бичээчид л харин бүгдийг захирч буй улс гэжээ.

	237. Төр барих хувьгүйдсэн нь

	Султаны хөвгүүдийн нэг нь зарцдаа:

	— Зах дээр очиж хагас зузаар23 нанжин чавга авч ир гэжээ. 

	Үүнийг сонсоод эцэг нь: 

	— Чиний бодож буйгаар хагас зуза гэж бас байх нь ээ. Чи төр барих хувьгүйгээ ойлговол зохино гэж хэлжээ.

	238. Өршөөх дуртай хүн

	Нэг ноён:

	— Гэм буруугаа хүлээсэн хүнийг би өршөөн хэлтрүүлэхэд хэчнээн дуртайг хүмүүс мэддэг сэн бол манайд ямар нэг хэрэг түвэг гаргаагүй нэг ч хүн байхгүй байх сан гэж хэлжээ.

	239. Үхэл аварсан нь

	Нэг ноёны хүү нь зарц хархүүтэйгээ хамт нэг Медрест24 сурдаг байлаа. Тэгтэл гэв гэнэт зарц хүү өвдөж, нас эцэслэжээ. 

	Үүнийг мэдээд, нөгөө ноён хүүдээ:

	— Хөөрхий чиний муу зарц тийм залуугаараа үхэх гэж дээ гэж хэлжээ. 

	Хүү хариуд нь.

	— Тийм нь ч тийм ээ, гэхдээ ном сурахын зовлонгоос салсан даа гэсэн гэнэ.

	240. Сүрдүүлгийн хариуд

	Визант улсын нэгэн хаан, арабын хаанд захидал бичиж ихэд айлган сүрдүүлж гэнэ ээ. 

	Түүний хариуд Султан:

	«Таны захидалд бүрэн төгс хариу өгье гэвэл үзэгдэж харагдахаар хариу байж таарна, гагцхүү түүнийг цаасан дээр бичиж болшгүй юм. Ингэхлээр бид өөрснөө тантай уулзахаар25 очъё» гэжээ.

	241. Даруухан хүсэлт

	Ноёнд нэгэн инээдтэй явдал тохиолджээ.

	Нэг удаа түүнд хамгийн их дуртай хоолыг нь өгч гэнэ. Ноён хоолоо идэж байтал нэг ялаа дайралджээ. Авч хаячхаад, бас жаахан халбагадтал дахин нэг ялаа, тэгж байсан дахиад л нэг байж гэнэ. Хоолоо идчихээд,

	— Маргааш надад мөн л ийм хоол хийнэ шүү. Харин ганцхан ялааг нь л цөөлөхийг бодоорой гэж хэлжээ. 

	242. Өшихөөс өршөөсөн нь дээр

	Нэг цэцэн хүн:

	— Гэм бурууд өшиж хонзогносноос, өршөөх нь хавьгүй дээр байдаг юм. Өршөөвөл алдар хүнд олно, өшиж хонзогновол харамсах сэтгэл зовохын аюулд орохоос үл хэтэрнэ гэжээ.

	243. Эрээ цээргүй байхын хор

	Бас нэгэн цэцэн:

	— Дээдэст зусаргүй, доодост найртай яв. Дээдэс бол хилэгнэж, доодос бол өөрийгөө чамтай адилтган үзээд хортой хуумгай явдал үйлдэж мэднэ гэж захижээ.

	244. Хэн нь хэнийгээ халамжлах учиртай вэ?

	Султаныг бие барсан хойно бага хүүгээс нь нэг хүн:

	— Шадар хүмүүсийнхээ хэнд нь чамайг халамжилж яваарай гэж султан тушаасан бэ? гэж асууж,

	— Намайг л тэднийг халамжилж яв гэж Султан эцэг минь тушаасан шүү дээ гэж хүү хариулсан гэдэг.

	245. Багшид номлосон нь

	Нэг ноён хүүхдийнхээ багшид ингэж номлож гэнэ:

	— Юуны урьд өөрөө өөртөө, дараа нь миний хүүхдэд шаардлагатай бай, учир нь тэд чамаас нүд салгахгүй тэдэнд ариун ном зааж өгч, зөнч мэргэд, төрийн эздийн тухай ярьж өг. Харин тэднийг миний нэр барьж бүү айлга. Тэд чамайг юу ч хийж чадахгүй юм байна гээд мэдчихвэл чамайг тохуурхах болно. Эрдэм номоос уйдуулахгүйн тул тэднийг сургах гэж нэг их албадах хэрэггүй. Гэвч тэднийг сэлгүүцэж сургахгүйн тул үүргээ бүү март гэжээ.

	246. Нэрээ хичээхийн зовлон

	— Өөрөө өөрийнхөө төлөө гуйх, мулгуу хүмүүстэй аргагүйд ярих болоход л нэрээ хичээгсэд ихэд зовж шаналдаг гэж нэг цэцэн хүн хэлжээ.

	247. Үг авахгүй бол

	Нэг залуу ноён цэрэг эрсдээ удтал захин сургамжилсан боловч цаадуул нь түүний үгийг дагасангүй. Тэгэхээр нь хилэгнэн: 

	— Та нарт, амаар ярьдаг бус ажил хэрэг дээр үзүүлдэг ноён хэрэгтэй улс байна гэж хэлжээ.

	Зодож жанчих нь захиж сургамжлахаас үзтэл илүү байдаг бололтой.

	248. Цагаан сэтгэл

	Нэгэн цэцэн хүнээс:

	— Чиний нигүүлсэх сэтгэл хэр зэрэг вэ? гэж асуужээ.

	— Би хүнд хэчнээн хилэгнэж уурласан ч сэтгэл зүрхэндээ түүнтэй эвлэрэх зай ямагт үлдээдэг гэж хариулсан байна.

	249. Хэн нь илүү нүгэлтэн бэ?

	Нэг цэцэн:

	— Зөнч мэргэнийг алсан хүн бол түүнд алуулсан хүнээс багагүй нүгэлтэн юм гэж хэлжээ.

	Энэ нь зөнч мэргэнийг алсан хүн бол маш их нүгэл үйлдсэн нь мэдээж гэхдээ зөнч мэргэнд алуулсан хүн бол бас л багагүй нүгэл хийсэн байж таарна. Нүгэлгүй болж гэм юунд амиа алдах билээ гэсэн утгатай юм санжээ.

	250. Гуйхыг хүлээх явдалгүй!

	Нэг ноён:

	— Гуйхыг урьдал болгодоггүй хүнд бэлэг эс зохино гэж хэлжээ. 

	Энд байлцсан нэг цэцэн, тэр ноёнд,

	— Гуйж авч буй хүн бол авахаасаа алдах нь илүү байдаг юм. Ёстой буянтан бол асуухаас л урьд өгдөг юм гэж гэнэ.

	251. Зорилгод хүрэх зөв зам

	Султаны эхнэрээс нэг цэцэн хүн:

	— Миний талаар нөхөртөө хэлж өгөөч? гэж гуйжээ.

	Султаны эхнэр:

	— Султанд надаар зуучлуулах гэж гуйж суухын оронд өөрийн биеэр Султанд хэлээч, тэгвэл чиний хүсэлтийг биелүүлнэ гэж хэлжээ.

	Цэцэн султаны эхнэрт:

	— Үгүй, хатагтай минь. Модны орой багсайсан жимсийг авч идэх гэвэл, уг модны үндэс хавиас барьж ганхуулах хэрэгтэй байдаг шүү дээ гэсэн гэнэ. 

	Цэцэн хүн үүгээр эр хүн хэдийгээр эхнэрээ захирах боловч эхнэрээр нь дамжуулбал дээр гэдгийг хэлжээ.

	
VII БҮЛЭГ : ЭРДЭМТ ЭРЧҮҮЛ БА НОМТ БАГШ НАРЫН ЦЭЦЭН СУРГААЛ

	252. Асуухаас бүү зов

	Нэг эрдэмтэн:

	— Надад мэдэхгүй чадахгүй юм бас бий, учир нь гэвэл миний бие өөрөөсөө доогуур зиндааны хүнээс юм асуухаас зовдог юм. Иймээс миний шавь нар өөрсдөөсөө доогуур улсаас ч юм асуухыг ичгүүртэйд боддоггүй байгаасай. Тэгсэн цагт тэдний мэдлэг улам зузаан, төгс боловсронгуй байх болно гэж хэлжээ.

	253. Илэн далангүй байх нь хамгаас чухал

	Нэг удаа тавь гаруй асуулт тавихад нь мэдэхгүй гэж огтхон ч зоволгүй хэлж, хариулахаас татгалзсан багшийнхаа тухай нэг хүн ярьжээ.

	Тэр хүн жаахан ч гэсэн эргэлзэж л байвал мэдэж байсан ч «мэдэхгүй» гэж хэлдэг байжээ. Тэр багш гагцхүү нэгд нэггүй сайн мэддэг асуултад л хариулдаг хүн байжээ.

	254. Бага боловч ул үндэстэй

	— Би бага юм мэддэг, гэвч тэр мэдэж буй зүйлээ төгөлдөр сайн мэддэг гэж нэг эрдэмтэн ярьдаг байжээ.

	255. Гайхамшигт ундаа

	Найрын ширээнд суун бал бурам, сүү тэргүүтэн ууж асан зочдын дунд нэг эрдэмтэй хүн байж гэнэ ээ. Тэр эрдэмтэн үйлчлэгчид хандаж: 

	— Хэрэв байхгүй байвал хүн түүний төлөө сэтгэл зүрхээ ч өгөхөд бэлэн, элбэг дэлбэг байхад нь бол бид хайр гамгүй асгаж байдаг тийм ундаа авчирч өгөөч гэж хэлжээ.

	Усны тухай өгүүлсэн нь тэр байжээ.

	256. Тэр хүн юун тухай ярив?

	Басамжилж явдаг нэг хүнийхээ тухай нэгэн номтон хэлсэн нь:

	— Үүний эцэг нь адгуус амьтдаа хувцас хунартаа нуудаг хүн байж билээ гэж хэлжээ.

	Тэр нь бөөс юм санж.

	257. Магтаал, доромжлолын тухай

	Нэг номтон:

	— Чиний өчүүхэн ч сайн юм хийгээгүй хүнээс үүдэн гарч буй магтаал бол чамд дээд зэргийн магтаал мөн. Харин чиний өчүүхэн ч мууг хийгээгүй хүний хэлж буй доромжлол бол чамд хамгийн хүнд доромжлол мөн гэж хэлдэг байжээ.

	258. Эрүүлийн шинж

	Нэг эрдэмтэн хүн:

	— Бүх шүд цоо бүтэн байвал эв эрүүлийн шинж. Шүд муудаж эхэлнэ гэдэг нь хүн өвчилж буй гэсэн үг гэж хэлжээ.

	259. Дундыг барих нь

	Нэг эрдэмтэн хүн:

	— Би өөрийнхөө биеийг олиггүй хүн гэж боддог, гэвч бурхан тэнгэр намайг сайн хүн гээд бусад хүмүүсийг бол тийм их сайн ч бус, муу ч бус хүнд үзээсэй гэж боддог юм. Ер нь хамгийн дээр нь алтан дундчууд шүү дээ. Учир нь гэвэл, элбэг хангалуун улсын зовлон их бөгөөд тачир дутмаг улс бол өлссөнөөс турж эцдэг юм гэж хэлжээ.

	260. Дэмий маяг үзүүлэх нь

	Бас нэг эрдэмтэн,

	— Гурван өөр айд багтах хүмүүс аль аль нь ашигтай байна. Үүнд: Зарим нь ном эрдэм сургаж байна (тэд цалин хөлс авна); зарим нь сурч байна (тэд мэдлэг олж авна); бас зарим нь энд байлцана (хожим дурсана). 

	Гагцхүү сургах гэж байгаа нь мэддэг дүр үзүүлээд хэнд ч ашиг тус хүргэхгүй юм чухам даа гэж хэлжээ.

	261. Ашиг олно

	Нэг эрдэмтэн

	— Одоогоор хэрэгцээ шаардлагагүй зүйл зохион бүтээгч хүн алсдаа бүтээл нь хэрэгцээтэй болсон цагт ашиг олно гэж хэлжээ.

	262. Цагаан савартай хар хэрээ

	Нэг цэцэн хүн:

	— Буянтай сайн эмэгтэй бол цагаан савартай хар хэрээтэй төстэй гэж хэлжээ. 

	Үүгээр тэр тийм бүсгүй нь ертөнцөд байдаггүй гэж хэлэхийг хичээжээ.

	263. Мулгуу амьтан

	Нэг эрдэмтнээс:

	— Мулгуу хүн гэж хэнийг хэлэх вэ? гэж асуусанд,

	— Хүн шиг аашилж загнах юм уу, магтаж ч чаддаггүй хүнийг хэлнэ гэж хариулжээ.

	264. Тэнэг хүнийг шүүмжлэх аюултай

	Нэг эрдэмтэн:

	— Тэнэг байна гэж хэнийг ч бүү шүүмжил, учир нь хэрэв чи тийн шүүмжилбэл, чамаас хүн танил нөхрөөсөө авч байгаа мэт олз ашиг олох мөртөө чамайг дайсан шигээ үзэн ядах болно гэж хэлсэн гэнэ.

	265. Хүний үгийг сонсож, ажил болгож чаддаг бай

	Нэг эрдэмтнээс:

	— Ямар хүнийг ёстой ухаантай хүн гэх вэ? «Ухаантай хүнийг юманд явуулчхаад, түүнд заахын хэрэггүй» гээд сууж байдаг хүнийг хэлэх үү? гэж асуужээ.

	— Хүнээс үг сонсож, ажил хэрэг болгож чаддаг хүн л ухаантан гэж эрдэмтэн хариулжээ. 

	266. Сурган хүмүүжүүлэх арга барил

	Нэгэн багш шавийнхаа хариултаас ямар нэг шинэ сонин зүйл мэдэж авсан байдалтай харагдаж гэнэ. 

	Тэгэхэд нь түүнээс:

	— Энэ шиг амьтад чамд юм сургаж чадах уу даа? гэж асуувал,

	— Энэ асуултыг би түүнээс арай илүү мэдэх нь мэдээж. Гэвч түүнд бусдыг сургахын сайхныг мэдүүлэх гэсэн юм. Тэр нь сайн сурах хүсэл төрүүлнэ гэжээ.

	267. Номын захаар бичсэн тайлбар

	— Номын захаар бичсэн тайлбар бол залуу эмэгтэйн26 чихэн дэх ээмэгтэй ижил гэж нэг эрдэмтэн хэлжээ.

	268. Үндсэн хөрөнгө ба хүү

	— Номын утга агуулга бол чиний үндсэн хөрөнгө мөн, түүнийг уншихуйд төрж буй санаа бол түүний хүү юм гэж нэг хүн хэлжээ.

	269. Бичсэн бол тогтоосон хэрэг

	Нэг хүн чулуун самбар дээр лекцээ бичдэг байж. Лекц дуусахаас урьд самбар нь дүүрчихдэг байж л дээ. Тэгэхлээр тэр хүн самбарынхаа дээд талын хэсгийг арчаад л цааш нь үргэлжлүүлэн бичдэг байв. Юунд ингэдгийг түүнээс асуухад:

	— Лекцээ бүтэн байлгахын тул би ингэдэг юм. Эхлэлтийг нь бичсээр тогтоочихсон. Одоо төгсгөлийг нь бичиж, тогтоох л үлдээд байна гэж хэлжээ.

	270. Хэнд зүтгэвэл зохих нь

	— Дөрвөн өөр айд багтах хүмүүст л үнэн сэтгэлээс сүслэн зүтгэж болох юм. Үүнд:

	- Сайшаал шагналыг хүртэж болох хүмүүс;

	- Мэдлэг боловсролыг олж авч болох хүмүүс; 

	- Ерөөл хайрлаж, чиний төлөө мөргөж бишрэх хүмүүс; 

	- Чамд хор уршиг учруулж мэдэх хүмүүс болно гэж нэг хүн хэлсэн байна. 

	
VIII БҮЛЭГ : АРАБ ДАЯАНЧ НАР ХИЙГЭЭД ХУУЧЦУУЛЫН СУРГААЛ ҮГ

	271. Орон байр тус болдоггүй юм

	Нэг даяанч лам лалын шашны сүмд тэр нутгийн захирагчтай хоёул байж байтал ламд захирагч,

	— Юу хэрэгтэй зүйлээ надаас гуй, чамд үгүй гэхгүй шүү гэж гэнэ.

	— Бурхан номын ордонд гагцхүү бурхан тэнгэрээс л юм гуйх хэрэгтэй шүү дээ гэж лам хариулж гэнэ.

	272. Тамын гал

	— Тамын галыг бодож, уур хилэнгийнхээ дөлийг унтраа гэж нэг лам хэлжээ.

	274. Эсрэг зүйлээр нотлох нь

	— Хийж бүтээснээсээ илүү ихийг авахыг эрмэлздэггүй нэгээхэн ч хүн энэ дэлхий дээр үгүй гэдгээс л манай ертөнц бол уйтгар гуниг, шударга бус явдлын орон гэж хэлж болох юм гэж нэг лам хэлжээ.

	276. Жигд хэмээр

	— Шашин номд залбирагсад ч, эс сүслэгсэд ч ялгалгүй нэгэн жигд хэмээр энэ ертөнцийг хөдөлгөж явна гэж нэг лам хэлжээ.

	278. Хөрөнгө зоорьтой болъё гэвэл...

	Гаднын хүмүүсийн дэргэд амьтанд хишиг хүртээж асан нэг хүнийг харсан даяанч лам хэлсэн нь:

	— Хэрэв чи хөрөнгөтэй болъё гэвэл хүмүүст тонуулчихгүйн тул буянаа нууцаар үйлд гэж гэнэ ээ.

	279. Хожим хойдохоо бодон одоо олж ав

	Одоо таны саванд байгаа эрдэнэ таны өмнөх хүмүүсийн гарт үлдсэн бол хэзээ ч танд хүрч ирэхгүй байх сан. Ингэхлээр таны өмч хөрөнгө үүрд таных байхгүй гэдгийг урьдаас бодож, өөртөө байхгүй байгаа бүхий л зүйлийг та ч гэсэн бас олж авах хэрэгтэй гэж нэг лам хаанд сургамжилжээ. 

	280. Хаан, лам хоёр

	Нэг хаан, даяанч ламд:

	— Хэрэгтэй л гэсэн юмаа надаас гуйвал би өгнө шүү гэж хэлжээ.

	Үүний хариуд цаад лам нь:

	— Миний анхны хүсэлтээр л надад туслахад бэлэн байгаа тань намайг үүд хаалгаа тогшмогц л онгойлгож өгсөн явдал юм. Тэр бол даруй таны бэлгийн тал хувь нь болно гэж лам хэлжээ.

	283. Цөм л нүгэлтэй

	Нэг хөөрхий ядуу зовлонт хүн:

	— Бидний энэхүү хий хоосон, түр зуурын ертөнцийг мөнх юм шиг бодож явдаг хүн энэ дэлхий дээр байдаг болов уу? гэж шагшран гасалж байхыг нэг лам сонсоод:

	— Тийм ариун буянт хүмүүс тэнгэрт л байдаг юм. Энэ дэлхий дээр эрэвч олоход хэцүү. Магадгүй, чи нэгийг ч олохгүй байж мэднэ гэж хэлжээ.

	284. Үхсэн хүнийг амь оруулбал

	Нэг ламаас:

	— Үхсэнийг амь оруулбал хүмүүс яах бол? гэж асуужээ. 

	Лам хариулсан нь:

	— Гашуудагсад нь, сүргээсээ тасраад хожим бэлчээртээ ирсэн хонь лугаа адил болно. Хүчлэн зүтгэгчид нь, эргэлзэн төөрөхдөө галзуу нохойд зуулгасан хонь лугаа адил болно. Тийм хонинд чөтгөр шүглэх ба түүнийг бусдад халдаахгүйн тул гав гинж зүүж, бүгдээс тусгаарлах хэрэгтэй гэжээ.

	285. Яагаад харуул хамгаалалт хэрэгтэй болов

	Хатуу чанд харуул хамгаалалт бүхий нэг захирагчтай дайралдаад лам хэлсэн нь:

	— Үзтэл та хүнд их л хор хөнөөл учруулсан болов уу. Хэрэв хор хүргээгүй бол хүнээс айж эмээхгүй агаад харуул хамгаалалт хэрэггүй сэн гэжээ.

	288. Лай ланчиг хэнд ч тохиолдоно

	— Чамайг дарлан мөлжиж байсан этгээдэд учирсан гай зовлон чамд бас учрах вий болгоож яв! гэж нэг лам хэлжээ. 

	290. Шунахай хүн бусдад эд юм хураадаг

	— Өөрийн хэрэгцээнээс илүү их зүйлийг хуримтлуулахыг хичээгч хүн бол бусдын эд юмыг бэлдэж байгаа юм гэж нэг лам хэлжээ.

	291. Нүүхийн бэлтгэл

	Нэг өвгөнийг хэтэрхий их өглөгч гэж зэмлэн буруушаах болж гэнэ. Үүний учрыг асуусанд:

	— Өөр байранд шилжин орох гэж буй хүн хуучин сууцаа бүрэн хоосолж авах хэрэгтэй гэдгийг та нар ойлгохгүй байна гэж үү хэмээн хариулжээ.

	295. Энэрэхгүйн сэтгэлд бүү итгэ

	— Чамд идээ будаа өгч буй ноёны эсрэг хилэнц үйлдэхдээ, чиний явдал гэм зэмгүй үлдэнэ гэж чи бүү бодоорой гэж нэг хүн хэлжээ.

	299. Ухаантай хүн

	— Ямар хүнийг ёстой ухаантан гэх вэ? гэж нэг хүнээс асуусанд:

	— Амьдралын аливаа сайн сайханд хөөрөлхөн баярладаггүй хүн л гэж тэр хүн хариулсан байна.

	300. Дээрэмчний булшин дээр

	Нэг хүн, дээрэмчний булшин дээр очоод,

	— Ээ зайлуул, сайн эр минь! Чи энэ булшинд ортлоо хэчнээн ч хүнийг хороогоо бол! Би чам шиг явсан бол авсанд орсон хойноо ч амар тайван байхгүй сэн гэж хэлжээ.

	302. Бид зөвхөн сануулж буй юм

	Хүмүүн төрөлхтний үр садад хандаж нэг лам сургаал хайрлан өгүүлрүүн:

	— Бид та нарын мэдэхгүй юмыг чинь зааж буй бус, гагцхүү та нарын мэдэх юмыг чинь сануулж буй юм шүү.

	303. Ламын эд хогшил

	Нэг ламынд шөнө хулгайч оржээ. Үнэтэй цэнтэй юм олсонгүйдээ болж хулгайч:

	— Танай эд хогшил чинь хаана байдаг юм бэ? гэж асуужээ. 

	— Би цөмийг дээд байшиндаа нуучихсан гэжээ. 

	Тэр нь тэнгэрийг хэлсэн байв.

	304. Гэм дутагдалтай хүн

	— Хүмүүсийн дутагдлыг чи яагаад зэмлэж буруушаадаггүй юм бэ? гэж нэг ламаас асуусанд:

	— Учир нь гэвэл би өөрөө ч гэсэн гэм дутагдалтай хүн гэж тэр хариулсан байна.

	305. Зоригтой хариулт

	Нэг ноён, даяанч ламаас:

	— Яагаад чи манайд ирдэггүй юм бэ? гэж асуутал,

	— Яагаад гэвэл миний олж авах гэсэн юм танайд байхгүй, бас чиний санаархах юм манайд байхгүй болов уу? гэж бодож байна шүү гэж хариулжээ.

	306. Эд баялаг юу өгөх вэ?

	Нэг лам хэлэхдээ:

	— Эзэмшиж буй хүндээ эд баялаг ашиг өгөх эсэхийг бодоод үз. Эд баялаг гэгч бол эзэмшигч эзнээ айж эмээх дээрэмчнээс сэрэмжлэн болгоомжлоход хүргэж, найз нөхдөд нь атаархал төрүүлж, үхсэн хойно нь өв хөрөнгийг нь залгамжлах төрсөн хүүд нь үзэн ядах сэтгэл төрүүлдэг юм шүү гэжээ.

	309. Өөрийгөө эмчил!

	— Сургаалдагчид бол ард түмний эмч, хүсэл тэмүүлэл нь тэдний өвчин юм. Гэтэл өөрийгөө эмчилж эс чадах эмч бусдыг эмчилнэ гэж бодвол тэнэг хэрэг юм гэж нэг хүн хэлжээ.

	310. Хэрэв бид үлдэхээр цугларсан бол...

	Нэг ламынд хүмүүс цугларчээ. Тэд суучихмаар алгын чинээн ч чийрс байсангүйд ихэд гайхацгаажээ. 

	Тэгэхэд лам тэдэнд:

	— Хэрэв бид энд үлдэхээр цугларсан сан бол шилдэг хивсээ27 дэвсэх сэн гэж хариулжээ.

	311. Хүний анхны нутаг

	— Диваажин бол хүний анхны нутаг байсан, биднийг диваажингаас хөөсөн тэр цагаас аваад л бид тэнд буцаж очихыг мэрийсээр байна гэж нэг хүн хэлжээ.

	Энэ нь ерөөс хүн бол төрсөн газраа эргэж очихыг хичээж, хүний газар оронд үлдэхийг хүсдэггүй гэсэн үг юм.

	314. Замд

	— Чи яагаад ийм эрүүл саруул байж дандаа таяг тулж явдаг юм бэ? гэж нэг ламаас асууж гэнэ.

	— Би замд яваагаа илтгэн, гарцаар гарах таатай цагийг хүлээж байгаа минь энэ. Таяг бол замд гарч байгаа хэн хүнд зайлшгүй хэрэгтэй зүйл гэж лам хариулжээ.

	315. Үнэмших гэвэл

	— Хэрэв та орчлонгийн аливаа олз олбор огтхон ч хэрэгцээгүй болохыг үнэмшье гэвэл ямар хүн ийм юм хөөцөлдөж байдгийг хараарай гэж нэг лам хэлсэн байна.

	Лам энд өчүүхэн хүмүүсийг хэлжээ. Учир нь буянтай, эрхэм дээд хүмүүс бол ийм явдлаас ангид байдаг байна.

	316. Цагийн аясыг дагуулж

	Оршин байх цагтаа хүн өнөөгөө бодож, хойч ирээдүйгээ тэр цагт нь бодох хэрэгтэй гэж нэг лам ярьдаг байжээ.

	317. Хоёр эрдэнэсийн сан

	Оршуулгын газар дурсгалын хөшөөний дэргэд нэг хүн зогсож байсныг нэг лам зугаалж яваад харж гэнэ.

	Лам тэр хүнд:

	— Хүн гуай! Та хоёр гайхамшигт эрдэнэсийн сангийн хооронд зогсож байгаагаа бодоод үз л дээ. Нэгэнд нь хүмүүн төрөлхтний үр сад, нөгөөд нь тэдний шунал хүсэл байнам гэж хэлжээ.

	318. Ялгаа нь юунд байна?

	Оршуулгын газар очоод байсан нэг ламаас яагаад ч юм  

	— Та энд юу хийж байна? гэж хүмүүс асуужээ.

	— Нас барагсдын шарилыг судалж байна, ноёд захирагчид ба тэдний боол зарц нарын биеийн бүтцийн ямар нэг ялгааг олох гэсэн чинь, ямар ч амжилт гарсангүй. Тэд бие биеэс ялгаагүй, ав адилхан юм гэж хариулжээ.

	321. Маргаашийг бод

	— Маргааш хэрэггүй юмыг өнөөдөр орхивол таарна. Харин маргааш хэрэгтэй зүйлээ өнөө олж ав гэж өөр нэг лам ярьдаг байжээ.

	322. Таатай тохилог ашигла

	Нэг лам баячуудад хэлэхдээ:

	— Та нар энэ ертөнцийг орхихдоо, өөрийгөө ял шийтгэлээс аварч, мөнхийн цэнгэл жаргалыг амсахын тул ертөнцөд дахин төрж буян үйлдэх гэхээс илүү тэмүүлэх зүйл үгүй гэдгийг миний бие бурхны нэр барьж тангараглая. Тийм учир ертөнцийг орхитлоо нэгэнт эргэж төрөхгүй орчлон ертөнцдөө буянтай сайн үйл бүтээ гэжээ.

	323. Тэр юу бодож байна...

	— Дөчин жил дараалан би Бурхан тэнгэрээс нэг л зүйлийг хүсэж байна, гэвч миний хүслийг биелүүлсэнгүй гэж нэг лам хэлжээ.

	— Юуг хүсэхлээр биелүүлэхгүй байгаа нь тэр бил ээ? гэж түүнээс хүмүүс асуусанд:

	— Ашиггүй зүйлсийн тухай бодохгүй байх ганцхан зүйл хүсэж байгаа юм гэж тэр хариулжээ.

	
IX БҮЛЭГ : ЭМЧ НАР БА ТЭДЭНД ХОЛБОГДОХ ЗҮЙЛСИЙН ТУХАЙ ЯРИА

	325. Ордны эмч болохын тул...

	Персийн хаан Арташир хорт могойд хатгуулахаас нааш эмч хүнийг ажил албанд авдаггүй байж гэнэ. Гагцхүү эмч хүн өөрийгөө эмчлэн эдгэрүүлж чадахтай болсон цагт л Арташир түүнийг албанд авч цалин мөнгө олгодог байжээ.

	326. Яагаад тэр өвчлөв

	Нэг өвгөн,

	— Би хэдэн цурвага л идсэн юм ходоод муудлаа гэж эмчид хэлжээ. 

	Тэгэхлээр нь

	— Нэгээс илүү цурвага идэхийн хэрэггүй байж л дээ гэж эмч түүнд хариулсанд,

	Өвчтөн эсэргүүцэж:

	— Цурвага гэдэс ходоод эвдэхгүйг хэн бүхэн мэднэ шүү дээ гэжээ.

	— Арван ширхэг торгон цамц давхарлаж өмссөн хүн өөрийгөө зузаан цув өмссөн гэж хэлж болно. Нэг амиар арван цурвага идчихсэн хүн өөрийгөө бүхэл хурганы мах идсэн гэж хэлж болно гэж тэр эмч нөгөө өвчтөнд хариулжээ.

	327. Хулчгар занг яаж давах вэ!

	Эмэгтэй хүний дэргэд очихоор эмээж хулчганаад байх юм гэж нэг хүн эмчид очжээ. 

	Эмч түүнд:

	— Мах идэж, дарс уугаад, дурлалын сайхныг бодож, алиа салбадай нартай нийлсэн цагт хулчгар занг даван туулж чадна гэж зөвлөжээ.

	328. Эмчийн ний нуугүй зан

	Нэгэн залуу эмчид, үзүүлэхээр ирсэн өвчтөн,

	— Хэхрүүлж, гэдэс хуржигнаад байна гэжээ.

	— Гэдэс чинь хий хуржигнаад байгаа бол хоол чинь муу шингэж байна; хэхрүүлэхийн тухайд гэвэл чухам юунаас болдгийн учрыг би хараахан уншиж амжаагүй тул мэдэхгүй байна гэж эмч хариулжээ.

	329. Хэмжээтэй ид

	— Шингэхгүй байгаа хоол бол уг хоолыг идсэн хүнийг хамт иддэг. Иймээс идсэн хоолоо шингээхийн тул хэмжээтэй идэж бай гэж бас нэг эмч хэлсэн байдаг. 

	330. Насны зулын тос

	Шалиг самуун явдлаар хэт хөөцөлдөгч хүн насны зулын тосыг үрэн таран хийж багасгадаг. Ингэхлээр, түүнийг арвижуулах буюу үрлэгийг багасгах эсэх нь хүнээс өөрөөс нь л шалтгаалдаг гэж нэг эмч ярьдаг байжээ.

	331. Эм бол хоол

	— Бие махбодод нь дасал болоогүй эмээр өвчтөнийг эмчлэх бөгөөд биед дасал болсон зүйлээр хооллох хэрэгтэй.

	Учир гэвэл бие махбодод дасал болсон хоол хүнсний зүйл сайн шингэдэг, дасаагүй хоол бол бие махбодыг хордуулж ч мэднэ гэж өөр нэг эмч хэлжээ.

	332. Урт наслах тухай

	Үхэхийнхээ өмнө нэг эмч удаан хугацааны ажиглалтынхаа үр дүнг шавь нартаа хэлсэн нь:

	— Нойр сайн, гэдэс зөөлөн, хөлс элбэг байх нь урт наслахын урьдал гэжээ.

	333. Хооллох тухай

	— Тогтмол хэтэртэл идэхээс олон удаа бага багаар идэх нь дээр гэж нэг эмч хэлжээ. 

	334. ... сэн бол бид өвчлөхгүй сэн

	— Хэрэв бид нэг ижил зүйл эдээс бүтсэн сэн бол хэзээ ч өвчлөхгүй сэн, учир нь тэр эд зүйл нь харшлах бусад махбодтой нэгдэхгүй сэн гэж нэг эмч хэлсэн байна.

	335. Бид гурвуул...

	Эмчлүүлэхээр ирсэн нэг өвчтөнд эмч хэлсэн нь:

	— Бид гурвуул байна: Би, та, өвчин. Иймээс хэрэв та миний талд орвол өвчнийг давахад бид хоёрт хялбар, харин та түүний талд орвол та хоёрыг дийлэхэд хэцүү болно гэж гэнэ ээ.

	Үүгээр хэрэв өвчтөн биеэ бодохгүй, хоол ундны горимыг баримтлахгүй бол өөртөө хор хүргэж, өвчнөө даамжруулна гэж эмч хэлэхийг зорьжээ. 

	337. Зөв онош

	Үргэлж бие нь тавгүйрхэж байдаг нэг хаан хөвгүүнийг үзэхээр эмч иржээ. Эмч, хаан хөвгүүний судсыг барьж, шээсийг нь үзэж, өвчтөний ямар ч шинж тэмдэг олж илрүүлсэнгүй. Тэгэхлээр нь эмч хаан хөвгүүнд дурлалын янз бүрийн явдал ярьж гарсан нь хөвгүүний судасны нь цохилт түргэсэж гэнэ. Үүний дараа эмч ордны зарим шадар хүмүүстэйгээ харьцаатай байдаг эсэхийг хаан хөвгүүнээр хэлүүлэх гэж оролдож гэнэ. 

	Ингэтэл зарц нар нь хаан хөвгүүн ордноос ер гадагш гардаггүй гэж хэлэхэд эмч:

	— Одоохон зарц хүүхнүүд цөмөөрөө энд ирж, өвчтөний хажуугаар гараад явцгаа гэжээ. 

	Зарц хүүхнүүд ч түүний дэргэдүүр нэг нэгээр цувж өнгөрчээ. Гэтэл гэв гэнэт, нэг зарц шивэгчнийг дэргэдүүрээ өнгөртөл өвчтөний судасны цохилт өөр болж, амьсгал нь тасалдаж ирж гэнэ...

	...Ийнхүү эмч өөрийн бодол таамаглалын үнэнд итгэж, хаанд бүх л явдлыг ярьжээ. Тэгээд хаан хөвгүүнийг тэр шивэгчинтэй нь суулгаснаар өвчин эмгэггүй амар жимэр аж төржээ.

	338. Хоёр зүйл

	Нэгэн эмчээс:

	— Талийгаачийн цогцос яагаад ийм хүнд байна? гэж асууж

	Эмч:

	— Яагаад гэвэл, хүний бие цогцост хүнийг авч явж байдаг, хөнгөн, идэвхтэй нэг зүйл, бас авч явбал зохих, хүнд идэвхгүй нэг зүйл, ийм хоёр зүйл юм нэгдэж нийлсэн юм. Тэгэхлээр тэр хөнгөн зүйл нь үгүй болохоор, нөгөө идэвхгүй зүйлийн хүндийн жин нь ихэсдэг гэж гэнэ ээ.

	339. Шаар хорноос салах

	— Бие махбодын хор шаар нь дараах маягаар гадагш гарч байдаг юм. Үүнд толгойд байгаа нь үсээр, ходоодонд байгаа нь бөөлжсөөр, арьсан доорх нь хөлсөөр, судас дахь нь цус ханахад гадагш гардаг юм гэж нэг эмч хэлжээ.

	340. Ходоод, элэг, дэлүү болон бусад эрхтэн

	— Цэрний гэр - ходоод, цэрийг цээж; цусны гэр - зүрх, цусыг толгой; улаан цөсний гэр - цөсний хүүдий, цөсийг элэг зохицуулна; хар цөсний гэр — дэлүү, цөсийг зүрх зохицуулна гэж нэг эмч хэлсэн байна.

	341. Анагаах эрдэм

	Анагаах эрдмийн хэцүү төвөгтэйг нөхөртөө итгүүлэхийн тул нэг эмч:

	— Амьдрал ахар богино, анагаах эрдмийг эзэмшихэд урт удаан хугацаа хэрэгтэй. Өвчтөний орны дэргэд бол хурдан хөдлөх хэрэгтэй, туршлага амь өрсөхтэй холбоотой, эцсийн шийдвэр гаргах маш хэцүү гэж ярьжээ.

	342. Эмчид зөвлөсөн нь

	— Өвчтөн үзэх бусдын ажлын цаг, эмнэлгийн ном зохиол унших өөрийн ажлын цаг, мөн биеийнхээ хүч чадлыг нөхөх амралтын цаг гэж хоногийг гурав хуваа гэж нэг эмч зөвлөжээ.

	343. Авьяас удамшдаггүй

	Нэг эмч эрдэм ном огтхон ч сурдаггүй мулгуу хүүтэй байжээ. 

	Энэ эмчийн эхнэр нөхөртөө хэлсэн нь:

	— Юу болж байна? Төрсөн хүү чинь чамайг яагаад дуурайгаагүй юм бол, юу ч ойлгохгүй юм гэжээ.

	— Авьяас удамшдаггүй юм, түүний оюун сэтгэл бол минийх биш, өөрийнх нь юм чинь гэж нөхөр нь хариулжээ.

	344. Зуун удаа банздуулбал...

	Алиа хошин зантай нэг эмчээс эмийн талаар зөвлөгөө авахаар нэг удаа өвчтөн очжээ. 

	Эмч өвчтөнд хэлсэн нь:

	— Том жижгээрээ хомоолын чинээ нил цэцгийн тос28 аваад нэг мэс заслын үед гардаг цусны хэмжээтэй ус дээрээс нь хийгээд түрхэц тос шиг болтол нь хутгаад уучих гэж гэнэ.

	Өвчтөн эмчид:

	— Би таны хэлсэн ёсоор л хийе, гагцхүү зуун удаа банздуулж байж л болъё, өөрийн хүслээр бол яагаад ч давахгүй эд байна гэж хариулсан ажээ. 

	345. Хэрдээ тааруулах нь

	— Хэрдээ тааруулах нь байгалиас заяасан зүйл, эрүүл мэндийн манаа юм. Иймээс та нар уух, идэх, хөдлөх бүрийдээ, тэр ч байтугай дурлахдаа ч хэрдээ тааруулж бай гэж нэг эмч хэлжээ.

	346. Онцгой аюул

	— Нэг ч удаа өвдөж байгаагүй хүмүүс, хэрэв нэг өвдвөл онцгой аюулд учирдаг гэж нэг эмч ярьжээ.

	347. Анагаах эрдмийн мөн чанар

	Нэг эмчээс:

	— Анагаах эрдмийн мөн чанар юу вэ? гэж асуужээ.

	— Эрүүл мэндэд хэрэг болох зүйлсээр биеэ эрүүл саруул авч байх, өвчнийг үүсгэсний нь эсрэг зүйлсээр анагаах явдал гэж эмч хариулжээ.

	348. Гурван гэмт хэрэг

	— Эмчилгээнд гурван том гэмт хэрэг байж болно: Энэ нь махбодыг хөнөөх эм өгөх, үргүй болгодог эм өгөх, мөн дутуу төрөх эм өгөх энэ гурав гэж нэг эмч хэлжээ.

	349. Итгэлтэй зарц

	Байгаль бол бие махбод үүсэж бүрдэх, эд эрхтэн бүрэлдэх, хоол хүнс бэлтгэх, түүнийг шингээх хийгээд мөн хүний эд эрхтнээс илүүц ашиггүй зүйлийг зайлуулж гаргах болон хоол боловсруулах, тэрчлэн хүний бие эрхтнийг дутагдсан зүйлээр нь хангахад сэтгэл оюуны нь зарлага болж өгдөг гэж нэг эмч хэлсэн байна.

	350. Хальстай шош

	Эмчид нэг хүн:

	— Хальстай шош ч бас шингэц сайтай шүү гэж гэнэ.

	— Өлсөж өлөрхсөн хүмүүсийн ходоодонд л. Тэгэхдээ хальсгүй бол бүр ч илүү шингэдэг гэж эмч хариулжээ.

	351. Эмч нар өвдөхгүйн тул

	Грекийн хаад ноёд эмч нараа өвдвөл цалин мөнгө өгөхөө байчихдаг байсан гэж хэлэлцдэг. 

	352. Эмч нарын шалгуур

	Эмч нарын анагаах эрдмийг үзэхийн тул арабын хаад ноёд, цэрэг дайчдын эрүүл мэндийг бэхжүүлдэг хоол, өвчтөнийг эмчлэх эм болон дайснаа хорлох хор бэлтгүүлэхээр хүнсний зүйл, эм тан тэдэнд өгөхийг тушаадаг байжээ. Тэгээд хэрвээ эмч хүн энэ бүхнийг л хийж чадвал ордонд ажил олж авдаг байсан гэж ярилцдаг.

	353. Хатгалгааны эм

	Нэг хүн, алиа хошин зантай нэг эмчээс хатгалгааны эм байна уу? гэж асуухаар очжээ. 

	Эмч түүнд:

	— Зэрлэг долоогонын өргөс зажлаад үз гэжээ.

	Өвчтөн жорыг бичихээр бэх, цаас гаргаж ирээд эмчид хэлсэн нь:

	— Та дахиад нэг хэлж өгөхгүй юу? гэж гэнэ. 

	Эмч түүнд:

	— Зэрлэг долоогонын өргөсийг нэг хэмжүүр арвайтай зажлаад үз гэжээ.

	Тэр хүн:

	— Та эхлээд арвай гэж юм хэлээгүй шүү дээ гэж

	— Таныг суучхаад байсныг би түрүүн ажигласангүй шүү хэмээн эмч түүнд хариулжээ.

	355. Үсний үзүүр хүртэл хатгуулаад байвал

	Нэг алиа хүн, марзан зантай эмчид хэлсэн нь:

	— Биеэр хатгуулаад зовж байна, үсний үзүүр ч хүртэл өвдөх шиг болох юм, гэдсэн бие хүртэл харлаад ирлээ гэж гэнэ.

	Эмч түүнд хариулсан нь:

	— Толгойн үс болон сахлаа хус, тэгвэл таны үсний үзүүрээр хатгахаа болино. Гэдэс чинь харлаад байгаагийн тухайд гэвэл будчих гэж хэлмээр байна. Тэгвэл зүв зүгээр болно гэжээ.

	356. Өрөвчхөн эмч

	Халуун усны хажуугаар нэг алиа шогч эмч явж байснаа нүцгэн хүн гадагшаа гүйгээд гарахыг хараад, хэлсэн нь:

	— Та яагаад нүцгэн гадаа гарч байгаа юм бэ? Салхи цохиулахгүйн тул орооч гэж гэнэ. 

	Гэтэл тэр хүн эмчид:

	— Миний хувцсыг хулгай авчхаж, эрэхээр гарч яваа минь энэ гэж хариулжээ.

	Эмч түүнд:

	— Тэгвэл би цусыг чинь ханаад орхиё, тэгэхээр та их гомдохгүй биз гэж хэлжээ.

	357. Хамгийн таатай цаг

	Нэг эмчээс

	— Хоол идэхэд хамгийн таатай цаг хэдийд вэ? гэж асуувал,

	— Хоолтой нь өлөрхсөн цагтаа, хоолгүй нь хоолтой болсон цагтаа29 идэж байг гэж хариулжээ.

	358. Таарамжгүй хоол

	Нэг маанаг өвчтөнийг эмч үзээд асуусан нь:

	— Бие чинь ямар байна. Юу идмээр байна? гэхэд өвчтөн:

	— Өнөөдөр миний бие сайн байна, жаахан цас л идмээр байна даа гэж хариулжээ.

	Эмч түүнд:

	— Цас чамд зохихгүй хоол, ханиалгана гэж хэлжээ. Өвчтөн үүнийг эсэргүүцэн:

	— Би усыг нь шахаж аваад үлдсэнийг нь жимсний хальс шиг хаячихъя гэж гэнэ.

	359. Софист үзэл

	Нэг эмч Софист үзэлтний гүнцэг дээр иржээ. Гэрийн эзэн загасны мах, сүүгээр эмчийг дайлсанд, эмч тэр хоолных нь нэгийг л идэж. Тэгэхэд софист үзэлтэн:

	— Та яагаад хоёрдугаар хоол идэхгүй байна? Их амттай шүү гэж асуужээ.

	Эмч хариулсан нь:

	— Би хоёулыг нь идэж ходоодоо муутгахаас эмээж байна гэжээ.

	— Дараах хоёр таамаглалын нэг нь гарцаагүй үнэн байх нь тодорхой боллоо. Эсвэл энэ хоёр хоол холилдохоороо өөр хоорондоо эсрэг тэсрэг үгүй бол зохиолдох байх. Хэрэв тэр нь эсрэг тэсрэг ахул, нэг нь нөгөөгөө устгах ёстой. Гэвч ийм байж таарахгүй. Ингэхлээр тэр хоёр хоол нь зохимжтой байж таарна. Тэр хоёр хоол холилдохоороо яагаад нэг нь нөгөөдөө хортой болдог, тусдаа бол үгүй байдаг бил ээ? гэдэг асуулт гарч байна. Хамтад нь хэрэглээд ходоодоо муутгачихна гэдгийг батлах үндэс чамд алга байна гэж софист үзэлтэн хэлжээ.

	Эдгээр шүүмжлэлээр софист үзэлтэн түүнийг өөрийг нь эсэргүүцэж чадаагүй эмчийг нэг ч үг дуугаргасангүй. Гэвч маргааны мөн чанар нь холимгийн шинж чанарт бус сүү, загас хоёрыг хослуулах нь ходоодонд муу гэдэгт л байжээ.

	360. Ходоодны эм

	Ходоодны өвчтэй өвчтөнөөс эмч өвчлөлийн шалтгааныг асууж гэнэ.

	— Би түлэнхий талх иддэг байсан гэж өвчтөн хариулжээ.

	Эмч түүнд

	— Зовхио будвал хараа чинь сайн болно гэж би танд хэлэх байна гэжээ.

	Өвчтөн эсэргүүцэж:

	— Ходоод өвдсөн болохоос бус нүд өвдсөн гэж би танд хэлээгүй гэжээ.

	Эмч түүнд:

	— Би мэдэж байна, хойшид жирийн талхнаас түлэнхийг ялгаж, идэхгүй орхиг гэж танд харааны талаар зөвлөж байна гэсэн гэжээ.

	361. Мулгуу улстай бүү ярилц

	— Хүн мулгуу улстай ярилцахын хэрэггүй, учир нь тэдэнтэй ярилцах нь аагим халуун өдөр самрын модны сүүдэрт суухад биеийг улам төөнөх адил сэтгэлийг улам шатаана гэж нэг эмч ярьжээ.

	362. Ухаантайн шинж

	Нэг эмчийг хааныд байхад саяхан хүүтэй болсон ордны нэг шадар хүн тэднийд орж иржээ. Орж ирсэн хүнээс хаан асуусан нь: 

	— Хүүхэд чинь сайн байна уу? Том болж байна уу? гэжээ.

	— Хүүхдийн бие сайн. Төрөөд долоо хонож байна гэж тэр хүн хариулжээ.

	— Ухаантай хүүхэд үү? гэж эмч тэр хүнээс асуужээ.

	— Та хаанд миний юу гэж хэлснийг сонссонгүй гэж үү? Дөнгөж долоо хонож байна. Та юу гэж түүний ухаалаг эсэхийг надаас асууна вэ? гэж тэр хүн хариулсан байна.

	— Хэрэв нярай хүүхэд уйлахгүй, харц нь сэргэлэн бол ухаантайн шинж гэж эмч тэр хүнд хэлжээ.

	363. Сэтгэл амар...

	Уран зураач агсан нэг хүн зураг зурахаа болиод, эмч болжээ. 

	Тэр хүнээс үүний нь шалтгааныг асуухад:

	— Зураг зурахад гаргасан алдааг хүн бүхэн үзэж шүүмжилдэг юм, эмч хүний гаргасан алдааг бол газар дэлхий нуудаг юм гэж хариулжээ.

	364. Харанхуйд харвасан сум

	Нэг эмчээс туулгах эмийн үйлчилгээний тухай асуужээ.

	— Туулгах эм өгөхдөө би харанхуйд гэдэс дотуур нь сум тавьдаг юм. Хэрэв тэр сум хэрэггүй зүйлийг онож, түүнийг биеэс зайлуулбал хүн эдгэрдэг. Хэрэв тэр сум байныхаа хажуугаар гараад явчихвал, заавал эрүүл эрхтэнд тусаж, хүн улам хүчтэй өвчилдөг гэж эмч хариулжээ.

	365. Саван лугаа адил

	Нэг эмчээс туулгах эмийн үйлчлэлийн талаар асуужээ. Тэр хариулахдаа:

	— Туулгах эмийг цэвэрлээд зогсохгүй, ялангуяа хуучин, зөөлөн эдийг бол идчихдэг савантай зүйрлэж болох юм гэжээ.

	366. Сайн шингээхийн тул

	Нэг өвчтөн хоол муу шингэж байна гэж эмчид очжээ. 

	Эмч түүнд хариулсан нь:

	— Хоолоо сайн болгож идэж байвал шингэц нь сайн байж болно гэжээ. 

	367. Оноогүй зөвлөгөө

	— Мах, загас бүү ид гэж эмч өвчтөнд зөвлөжээ.

	Мах, загасаар хооллох бололцоотой байсан бол миний бие магад өвчлөхгүй байх гэж тэр өвчтөн эмчид хариулжээ.

	368. Гэр зуураа эмчлэх тухай

	Толгойдоо ургасан урыг давс, гоньд хоёроор эмчилж байсан нэг хүнийг эмч хараад,

	— Болгохын тул толгойгоо зууханд хийх болоогүй юу та? гэж асуужээ.

	369. Үнэг, эм арслан хоёр

	Эм арсланд үнэг олон гавартайгаараа гайхуулжээ.

	— Миний хэчнээн үр хүүхэдтэйг хараач! Жил бүр олон төрж байна. Чинийх аль вэ? Дөнгөж ганцхан хүүхэд... гэжээ.

	— Гэвч энэ бол эр хүү шүү дээ гэж хариулжээ.

	370. Хөл авардаг юм

	Хар сүүлт, үнэг хоёрын нэг нь ингэж ярьсан юм гэнэ билээ.

	— Ямар ч тайга нохойг би амархан гүйцдэг. Хэрэв тиймгүй сэн бол намайг үлдэн хөөж явахдаа бие биеэ зэмлэн бачимдаж, шуугилдах бавгар сахалтай анчдыг эргэж харж чадахгүй сэн. Тэдний мөхөс ухаан миний инээдийг хүргэдэг юм, учир гэвэл нэг ч нохой намайг хэзээ ч гүйцэхгүй гэжээ.

	371. «Шударгаар»

	Чоно, үнэг, арслан гурав хамт авд гарахаар болжээ. Тэр гурав ямаа, буга, туулай барьж, их л аятай явжээ.

	— Олзоо хуваа, гагцхүү шударгаар шүү гэж арслан чононд хэлжээ.

	— Тэгье. Чамд ямааг, үнэгэнд туулайг, өөрөө бугыг авъя гэж би бодож байна гэжээ.

	Үүнийг сонсоод, арслан хилэгнэж, чоныг тасар татжээ.

	— Одоо чи хуваа, гагцхүү шударгаар шүү гэж арслан үнэгэнд хэлжээ.

	— Үнэг, за тэгье, ямааг чамд манж болгож өглөөний хоолонд туулайг гүнцэг болгож үдэд, бугыг зоог болгож орой өгье гэжээ.

	— Маш зүйтэй, Ийм сайн хуваахыг чамд хэн зааж өгөв өө? гэж арслан хэлжээ.

	— Чиний хажууд хэвтэж байгаа чононоос гэж үнэг хариулжээ.

	372. Үнэмшилтэй баталгаа

	Чоно, үнэг, туулай гурав хурга барьжээ. Олзоо хэн нь авах вэ? гээд хэн насаар ахаа үзүүлж чадсан нь л хургыг идье гэж тохиролцжээ.

	Эхлээд туулай хэлсэн нь:

	— Би тэнгэр, газар хоёрыг бурхан тэнгэр бүтээхээс ч өмнө төрсөн гэжээ.

	— Маш зөв, чамайг төрж байхад би байлцсан юм шүү гэж үнэг хэлжээ.

	— Та хоёрын хоёулын чинь зөв. Гэхдээ хэн маань бусдаас ах болохыг миний их бие, миний савар, миний шүд батлан хэлэхгүй байна гэж үү гэж чоно айлджээ.

	Тун ч үнэмшилтэй ярьж байна гэж хургыг чоно идэж байх хооронд үнэг, туулай хоёр нэгэн дуугаар баталжээ.

	373. Үнэгний хариулт

	— Тайга нохойд хаягласан захидлыг гардуулж өгч чадвал чамд зуун динар өгнө гэж үнэгэнд хэлжээ.

	— Маш их шан харамж байна. Гэвч цусны ул мөр бүхий замаар явдаггүй ёс манайд бий гэж үнэг хариулжээ. 

	374. Хоёр үнэгний яриа

	Баригдсан хоёр үнэг хоорондоо ингэж ярилцжээ.

	— Бид хоёр дахин хаана уулзах бол? гэж нэг нь асуусанд нөгөө нь:

	— Гурван хоногийн дараа, зовлого зардаг зах дээр гэж хариулжээ.

	375. Сармагчин, нохой хоёр

	Нэг нохой сүмд ороод, бохирдуулж орхижээ. Үүнийг ойролцоо байсан нэг сармагчин ажиглаад:

	— Бурхан тэнгэрээс айхгүй байна уу? Чи сүм бузарлалаа! гэжээ.

	— Чамайг ийм үзэсгэлэнтэйгээр бүтээсэнд нь чи бурхан тэнгэрийг өмгөөлж, түүний ордны төлөө санаа зовж байна уу? гэж сармагчинд нохой хариулжээ.

	376. Зоригтой ямаа

	Ямаа өндөр байшингийн дээвэр дээр гарч, чоныг зоригтой нь аргагүй зүхжээ. 

	Чоно хараалыг сонсож, сонсож хэлсэн нь:

	— Ямаа, энэ бол чи ийм хатуу үг хэлж байгаа биш, харин чиний байгаа газрынх биз гэжээ.

	377. Үнэг, үүргэнэ хоёр

	Үнэг өргөст хашаан дээгүүр гарах гэсэн нь үүргэнэ бариад авч гэнэ. Тэгтэл түүний саварт өргөс оржээ. Үнэг өргөсийг харааж гарчээ.

	— Өөрийгөө хараа. Аандаа өөрөө юманд наалдчихдаг зүйлийг барьж авах гэсэн хойно аргагүй гэж үнэгэнд үүргэнэ хэлжээ.

	378. Хоёр шар шувууны яриа

	Нэгэн удаа захирагч, түүний бараа бологч цэцэн хүн хоёр зугаалж яваад эвдрэн сүйдсэн нэг суурины хажуугаар өнгөрчээ. Гэнэт захирагчийн харц хоёр шар шувуун дээр тусжээ. Хоёр шар шувуу нэг зүйлийн тухай хөгжилтэй ярьцгааж байна гэнэ.

	— Чи, шувууны хэл мэддэг байх аа? гэж захирагч цэцэнд хэлээд, — Эд юун тухай ярьж буйг мэдвэл сонин оо гэв.

	— Би заримыг ойлгосон боловч танд хэлэхээс зовж байна гэж захирагчид цэцэн хариулжээ.

	— Зоволгүй ярь гэв.

	— Та намайг шийтгэхгүйгээ амла.

	— Тангараглая.

	— Нэг шар шувууны хүү нь, нөгөөгийн нь охин өсөж том болоод, тэр хоёрыг суулгахаар шийдсэн байжээ. Гэрийн эх болох хоёр дахь шар шувуу нь охиныхоо инжинд зуун сүйдсэн тосгон өргөхөд бэлэн байна, гэтэл хүргэний эх түүнийг нь бага гээд зөвшөөрөхгүй байна. Тэгэхэд бэрийн эх хэлж байна: «Хэрэв энэ захирагч төр улсаа өнөөгийнх шиг нь захирч жолоодоод байх юм бол нэг жилийн дараа охиныхоо инжинд мянган сүйдсэн суурин ч чамд өгч болох байх» гэж байна гэж цэцэн хэлэв.

	Захирагч гүн бодолд орж, үүнээс хойш өөрийнхөө эзэмшлийг шударгаар захирах болсон гэнэ ээ...

	379. Нохой, хар сүүлт хоёр

	Тайга нохой, сар сүүлт хөөжээ.

	— Чи намайг хэзээ ч гүйцэхгүй гэж гөрөөс хэлжээ.

	— Яагаад? гэж нохой асуув.

	— Би бол амиа аврахаар гүйж байна, чи бол эзэндээ тал засах гэж хөөж байна гэж гөрөөс хариулжээ.

	380. Атаархсандаа...

	Бясааны хүүхэд нэг удаа эхдээ гомдоллон:

	— Би хаа ч гарч ирсэн хүмүүс над руу нулимах юм гэжээ.

	— Энэ бол чиний сайхных, чамаас гардаг сайхан үнэрээс болж байгаа юм. Хүн чамд атаархсандаа л гэж эх нь хэлжээ.

	381. Эм үнэг, нохой хоёр

	Нэг үнэг, нохойд баригдаад:

	— Үүний шалтгаан нь чиний хүчтэйнх бус, миний доройнх. Хэрэв чи эргэлзвэл, яваад чоно барих гээд үз гэж үнэг хэлжээ. 

	382. Анчин, шувуухай хоёр

	Нэг анчин шувуухай барьж гэнэ.

	— Чи намайг яах гэж байна? гэж шувуухай асуужээ.

	— Чамайг алж иднэ гэж анчин хариулав.

	Шувуухай мөргөн гуйсан нь:

	— Хүн чи намайг битгий алаач! Намайг идээд ямар цадах биш дээ. Намайг суллан тавивал би чамд гурван сайхан зөвлөгөө өгье. Энэ нь миний махнаас чамд илүү ашигтай. Анхны зөвлөгөөг минь намайг гарт чинь байхад сонс. Хоёр дахь зөвлөгөөг энэ модон дээр суунгуутаа би чамд хэлнэ, гурав дахийг тэр цохионд нисэж хүрсэн хойноо хэлнэ гэжээ.

	Анчин

	— За сонсъё л доо гэж гэнэ.

	Эргэж олдохгүй юмны төлөө хэзээ ч бүү хар буу гэсэнд энэ зөвлөгөө анчинд их таалагдаж, анчин шувуухайг тавьжээ.

	— Байж болохгүй юманд хэзээ ч бүү итгэ гэж шувуухай модон дээр очиж суугаад хэлжээ. 

	Тэгээд нисэж явахдаа:

	— Хүн чи тэнэг амьтан! Хэрэв намайг төхөөрсөн бол дотроос минь үнэ цэнтэй хоёр сувд эрдэнэ олох байсан гэжээ.

	Харамссандаа гараа занган, анчин хашхирсан нь:

	— Нисээд явчихаасаа өмнө надад гурав дахь зөвлөгөөгөө хэлээч! гэжээ.

	— Чи нэгэнт л урьдах хоёр зөвлөгөөг хэдийн мартчихсан бол түүнийг хэлэх хэрэг байна уу. «Эргэж олдохгүй юмны төлөө хэзээ ч бүү хар буу», «Байж болохгүй юманд хэзээ ч бүү итгэ» гэж би чамд хэлээгүй бил үү? Харин чи намайг тавьсандаа харамсаад, миний гэдсэнд сувд эрдэнэ байсан гэдэгт итгэсэн байна. Гагцхүү далайн гүнд л байдаг эрдэнийн чулуу шувуухайн гэдсэнд байж таарах уу даа? гэж хэлжээ.

	383. Эр тахиа, шонхор хоёр

	Шонхор шувуу, эр тахиаг зэмлэн залхаажээ. 

	Шонхор хэлсэн нь:

	— Буянгүй амьтан! Чамайг халамжилж байдаг хүнийг чи огт хайрладаггүй. Чиний удам угсааг таслахгүйн тул хүн бүхнийг хийж, чамайг тэжээж, чамд шилдэг эм тахиаг хань болгож байдаг. Чамайг хүн түр зуур ганцаар орхиход, чи нисэх гээд хашаан дээр авирч, царайгаа барайлган явж, өссөн байшиндаа буцаж ирэхийг ч огтхон бодохгүй гүүглэж явна.

	...Би бол шал өөр. Хүмүүс намайг төрсөн цохионоос минь авчраад удаанаар өлсгөн гуриатуулсан юм. Нэлээн болсны дараа би хүнд дасаад, хүн ч намайг тавьдаг болсон. Би ганцаараа нисэж, анд явалцаж, хүнд шувуу барьж өгдөг. Хүсвэл би эргэж ирэхгүй байж ч чадах юм гэжээ.

	— Чи хэргийн уг учрыг ойлгохгүй байна. Хэрэв чи бага ч атугай шонхрын шарсан мах олж үзсэн сэн бол (би шонхрын мах үзээгүй боловч, шарсан тахиа зөндөөг үзсэн шүү) нисэх боломж ганц л удаа олджээ гэхэд магад буцаж ирэхгүй дээ гэж эр тахиа хариулжээ.

	384. Цадталаа идэж болохоор байхад

	Үнэг гаврууддаа сургамжилсан нь:

	— Үзмийн цоморлогт боловсорсон хонгорцог дүүрэн, манаач нь унтаж, хажуугаар нь гол мяралзан урсаж, сар мэлтийтэл туссан байвал баярлан баясагтун.

	Та нарт аз дайрав гээд цадталаа ид гэж үнэг хэлжээ.

	385. Зэрлэг үзмийг яагаад хамгаалдаггүй вэ

	— Хэрэв зэрлэг үзэм амттай байсан бол хүмүүс түүнийг хамгаалахгүй орхихгүй байсан юм шүү гэж нэг үнэг хэлжээ.

	
XI БҮЛЭГ : ЗҮҮД ТАЙЛАГЧИД БА МЭРГЭН ХҮМҮҮСИЙН ТУХАЙ ЯРИА

	386. Газрын хүч

	Өөрт нь дайсагнасан нэгэн ноён түүнийг барьж аваад газар шидэж байна гэж нэг захирагч зүүдэлжээ. Тэр захирагч, мэргэдээ цуглуулж зүүднийхээ тухай хэлжээ.

	Зүүд хамгийн сайн тайлагч нэг мэргэн хүн хэлсэн нь: 

	— Таны зүүд ийм учиртай юм байна. Та тэр ноёнтой байлдаж, ялна. Учир нь газар дээр байгаа мэтээр таны зүүдэлсэн бол газар дэлхий таныг тэтгэн дэмжиж, танд ойр дөтөд, таны дайсан тэртээ тэнгэрээс таны дээр уруу харж байна гэсэн үг гэжээ.

	387. Муу ёр

	Дайсагналцсан ноён луугаа нэг захирагч элч илгээжээ. Элчийг яваад ирэхэд нь захирагч түүнээс асуусан нь:

	— Яаж байхад нь чи түүнтэй таарав? гэжээ.

	Элч хариулсан нь:

	— Хөлөө усанд хийчхээд, шатны гишгүүр дээр сууж байсан гэжээ.

	Тэгэхэд захирагч хэлсэн нь:

	— Үнэхээр тэр биднийг эзэгнэн захирч, гүнж хатагтай нарыг минь булааж авах юм байна. Учир нь шатны гишгүүр гэдэг чинь эрх мэдлийг бэлгэдэж, усанд хоёр хөлөө хийсэн нь бусдын хатагтай нартай ханилан сууна гэсэн үг гэжээ.

	388. Биелсэн таамаглал

	Дайсагналцсан нэгэн ноён луугаа захирагч уран зураачаа нууцаар явуулж, дайсны хөргийг зураад надад авчирч өг гэж даалгажээ.

	Зураач хөргийг бэлэн болгоод захирагчид авчирч өгөхөд хөргийг дэрэн дээрээ тавиад, гадаад төрхөөр нь хүнийг шинжиж чаддаг мэргэддээ хэлсэн нь:

	— Иймэрхүү царай зүстэй хүний талаар та нар юу гэж хэлэх вэ? гэжээ.

	— Түүний нүүр царайны талаар танд яриад байх явдалгүй, учир гэвэл та энэ хөргийг дэрэн дээрээ тавьсан явдал нь тэр таны оронд төр барина гэсэн үг байна гэж мэргэд хариулжээ.

	389. Хуцын мөргөлдөөн

	Нэг хаан цэргээ цуглуулаад нөгөө хаан руу дайрахаар морджээ. Нэгэн гацаанд тулж очоод хоёр хуц мөргөлдөж буйг хүмүүс харжээ. Тэгтэл эзэд нь ирж, тэр хоёрыг салгаад, аваад явцгаажээ. 

	Тэгэхэд нэг мэргэн хүн хаандаа хэлсэн нь: 

	— Та ялах ч үгүй, гэхдээ ялагдах ч үгүй юм байна. Энд ямар л ирсэн, тэр чигээрээ өргөөндөө буцах юм байна гэжээ.

	Тэднийг замд гараад холын хол явж, хэд хоносны хойно даруй буцаж ирсүгэй гэсэн мэдээ хаанд хүргэж ирсэн гэнэ ээ.

	390. Сураггүй болсон хүн

	Нэг хүн алс газар явж сураг чимээгүй болсоор удаж буй хамаатныхаа хувь тавиланг хэлж өгөхийг мэргэн хүнээс гуйжээ. Тэр хоёрыг ярилцаад сууж байтал, гадуур нь хүн оршуулгын цуваа өнгөрч, талийгаачийн гарыг цээжин дээр нь тавиад авч явжээ.

	Тэгээд мэргэн хүн:

	— Таны асуугаад буй тэр хүн үхжээ гэхэд шавь нь эсэргүүцэж:

	— Үгүй, үхээгүй байна, учир нь талийгаачийн гар нь цээжин дээрээ тавиастай байна. Энэ чинь түүнийг оршуулж байгаа хүн л таалал болж, харин таны асуугаад байгаа хүн бол биш гэсэн утгатай юм байна гэжээ.

	Нэлээн удсаны хойно нөгөө сураггүй болсон хүн эсэн мэнд гэр орондоо эргэж иржээ.

	391. Хүн дүрстэй шуламс

	Нэг гацаанд хүн дүрстэй олон шуламстай боллоо гэж ярих болжээ. 

	Шуламсууд энэ гацааныханд хэлсэн нь:

	— Биднээс нэг тэмээ алга боллоо. Түүнийг олоход туслах нэг хүн бидэнд өгөөч гэжээ.

	Тэмээг нь олж, тэдэнтэй яваг гэж гацааныхан нэг газарч өгчээ. 

	Гэтэл тэр хүмүүсийг хараад хэрээ нисэж явчхаад байхыг газарч ажиглаад, гацаанд буцаж ирж хэлсэн нь:

	— Энэ бол хүн биш, шуламсууд байна! Тэд тэмээ алдсан нь ч худал юм байна гэжээ.

	Газарч энэ үгийг хэлмэгц, шуламсууд алга болж, дахин энэ нутагт гарч ирсэнгүй.

	392. Дэмий мэх

	Нэг захирагч үгэнд нь огтхон ч итгэдэггүй худал бөгөөд хуурамчийг нь олж илчлэх юм сан гэж боддог нэгэн төлөгчтэй байжээ. 

	Нэг удаа, тэр захирагчийн сүрэг талаар нэг тараад явчихжээ. 

	Захирагч төлөгчид:

	— Сүргийн минь хувь заяаг хэлж өг! гэжээ. Тэгээд тэр захирагчаас зарцдаа:

	— Намайг төлөгчтэй ярих үеэр чи байшингийн дээвэр дээр гарч, хэрээ шиг хашхирч гуаглаарай гэсэн байж.

	Хэрээний гуаглахыг сонсоод төлөгч хэлсэн нь:

	— Танай малыг үнэхээр хулгай авчээ гэв.

	Захирагч чангаар инээгээд:

	— Чи эндүүрч байна, яагаад гэвэл энэ бол хэрээ биш, миний зарц гуаглаж байгаа юм гэж хэлжээ. 

	Тэгэхээр нь төлөгч эсэргүүцэн:

	— Хэрэв хэрээ гуаглаагүй таны зарц юм бол танай малыг маллаж явсан малчин нь алагдаад, мал нь хулгайн гарт орж гэж байна гэв.

	Эрэхээр яваад тэд нар чухам л тийм явдал болсонд итгэцгээжээ.

	393. Гар барьсан нь муу ёр болжээ

	Төлөгч хүнээс нэг ноён бямба гарагт асуусан нь:

	— Намайг үхсэнээс хойш миний эзэмшил хүүд минь очих нь уу, үгүй юу хэл гэжээ.

	Үүнийг хэлэхдээ тэр ноён төлөгчийн гарыг барьж аваад атгажээ.

	Төлөгчөөс ноёнд хариулсан нь:

	— Хүү чинь ард түмнээс хэт их юм шаардах учраас түүний захиргаа их удахгүй юм байна. Үүнийг ард түмнээс хөрөнгө мөнгө гаргуулахыг бэлгэдэн таны саяны гар барьсан явдал, тэрчлэн дээдсийн гэрээсээр аливаа үйл ажил зогсдог өдөр — бямба гарагт та надаас үүнийг асуусан энэ бүхэн зааж өгч байна гэжээ.

	394. Хоёр удаа зол жаргал хайрласан хэрээ

	Нэг араб хүн тэмээ унаж цөлд явж байгаад маш их цангаснаа ярьжээ. Тэр хүн ус уух гэж арьсан тулмаа гаргаад иртэл нэг хэрээ яг нүүр лүү нь гуагласанд тэр хүн тулмаа унаган доторх ус нь элсэнд шингэчихжээ.

	Энэ хүн ихэд хилэгнэн сэлмээ суга татаж аваад арьсан тулмаа хүү татсан нь том гэгчийн загалмайт могой гарч иржээ. Энэ могой туламд ус хийж авахад орсныг хэн ч мэдсэнгүй байжээ. 

	Цаашаа явж байгаад зам дээр нь хэрээ сууж байхыг нөгөө хүн харжээ. Нөгөө хүн хэрээ рүү хашхирахад, хэрээ нисээд, нэгэн худалдаачны гээсэн алттай түрүүвч дээр суужээ.

	395. Бадмаараг шигтгээтэй наян бөгж

	Нэгэн төлөгч хүн, хаандаа очиж хэлсэн нь:

	— Нэг хүн манайд ирж, «Чи хаандаа очиж, та дахиад ная наслах юм байна гэж хэлээрэй. Үүний тэмдэг нь гэвэл, танай хаан бадмаараг шигтгээтэй наян бөгж бэлэгт энд авлаа гэж зүүдэлсэн байгаа» гэж би зүүдэллээ гэж хэлжээ.

	Үүнийг хаан сонсоод их гайхаж:

	— Нээрээ би чиний хэлсэн шиг зүүд зүүдэлсэн юм гэж хэлээд, нөгөө төлөгчид мянган динар өгчээ.

	396. Эесэг хөрш

	Нэг хүн ганцаараа цөлд явахад, Захра гэдэг эхнэр нь гэртээ үлджээ. Тэр хүн эхнэрээ хараад, нойрон дундаа үглэж, дуулдаг хүн шиг өөрөө өөртэйгөө чанга ярьж, «Захра аа минь, итгэлийг эвдэхгүй биз?» гэж дахин дахин давтаж явжээ.

	Ганц энэ л бодол хамаг сэтгэлийг нь эзэмдээд байтал гэнэт цөл дундаас:

	— Тийм, түүнтэй чинь Натре нөхцөөд байгаа! гэх нь дуулдав.

	Гэртээ ирсэн хойно хөршийнхөн нь түүнтэй уулзахаар орж ирцгээжээ. Хүмүүс тарцгаахад, нэг хүн яриад л суугаад байж. Тэр хүнийг явахтай зэрэг нөхөр нь эхнэрээсээ:

	— Энэ юун хүн бэ? Нэрийг нь хэн гэдэг юм бэ? гэжээ.

	— Натре гэдэг юм. Тэр бусдаас илүү манай хүүхдэд их сайн, манай эднийг эрхлүүлээд байдаг юм гэж хариулжээ.

	— За эхнэр минь, би бүр цөлд явж байхдаа түүний чинь нэрийг мэдэж авсан юм гэж нөхөр нь эхнэртээ хэлжээ.

	397. Мөнгөтэй сэн бол...

	Хомоол шарж байна гэж нэг хүн зүүдэлжээ. 

	Тэр хүн үүний учрыг мэдэх санаатай зүүд тайлагчид очжээ.

	Зүүд тайлагч түүнд: 

	— Над нэг зуза өгөөч, түүгээр би чиний зүүдний учрыг хэлж өгье гэж гэнэ ээ.

	Тэр хүн зүүд тайлагчид:

	— Мөнгөтэй сэн бол би хомоол шарахын оронд загас худалдаж аваад шарж байх сан гэжээ.

	398. Шумуул саад болж байна

	Зүүд тайлагч нэг хүн Текритээс30 Вавилон хотод очихоор шийджээ.

	— Тэнд чинь зүүд тайлагч нар олон шүү дээ, энд бол огт байхгүй. Юунд та тийшээ явах гэв ээ? гэж хүмүүс асууж гэнэ ээ.

	— Текритийн хүмүүст шумуул саад болж байгаа юм, иймээс тэд зүүдэлдэггүй учир миний ах ажилгүй байна гэж хариулжээ.

	399. Сайн ой

	Нэг хүн зүүдэндээ алагдсан дээрэмчинтэй дайралдаад, түүнээс асуусан нь:

	— Цус урсгасны чинь төлөө бурхан тэнгэр чамайг яаж шийтгэв? гэжээ.

	Дээрэмчин:

	— Миний алсан хүний тоотой харьцуулбал намайг арвантаа илүү цаазалсан гэж хэлжээ.

	Дараачийн шөнө нь тэр хүн мөн л өнөөх дээрэмчнийг зүүдлээд бас нөгөөх асуултаа асуусан нь дээрэмчин түүнд:

	— Тэнэмэл хөвгүүн чи юунд намайг залхаана вэ? Энэ тухай би чамд нэг удаа ярьж байсан санагдана гэж хариулжээ.

	400. Удамшлын тухай

	— Хүн бүр эсвэл царай зүс, эсвэл дуу хоолой, үгүй бол алхаа гишгээ алив нэгээр заавал эцэгтэйгээ адил байх учиртай гэж нэг төлөгч хэлжээ.

	401. Бүхий л талийгаач нартай адил...

	Нэг хүн үхээд удаж буй алиа хүнийг зүүдлээд түүнээс:

	— Хойд насанд чинь бурхан тэнгэр чамайг яав? гэж асуужээ.

	Нөгөө алиа нь:

	— Ээ тэнэг! Намайг яахдаа, гоц яах вэ дээ? Охиноо ямар надтай суулгах гэх үү? Бүхий л талийгаач нартай адил надтай харьцсан гэж хариулжээ.

	402. Шилж авсан нь

	Нөхөртэй хүүхэн өөр хүн зүүдэлж гэнэ. 

	Зүүдэнд нь:

	— Чи жирийн л арван хүүхэдтэй болно уу, үгүй бол чанартаа арван хүүхэдтэй тэнцэх гурван хүүхэдтэй болох уу? гэж нэг хүн асууж байж.

	Хүүхэн юу ч хариулаагүй бөгөөд сэрээд энэ тухайгаа нөхөртөө ярьжээ.

	Нөхөр нь түүнд хэлсэн нь:

	— Хэрэв чи дахиад зүүдэндээ тэр хүнийг үзвэл чанартаа аравтай тэнцэх гуравтай л байя гэж хэлээрэй гэж гэнэ.

	Дараа шөнө нь унтаад хүүхэн бас нөгөө хүнийг зүүдэндээ үзжээ. Тэр хүн ч бас л нөгөөх асуултаа тавьж, хүүхэн ч нөхрийнхөө хэлснээр хариулжээ.

	Их ч удалгүй тэр хүүхэн гурван хүү дараа дараагаар төрүүлсэн нь бүгд мянган цэрэг захирсан жанжид болцгоож тэдний нэр дэлхий даяар алдаршжээ.

	403. Хувь заяагаа таасан нь

	Далдыг мэддэг авьяас билиг бүхий залуу сайхан охинтой нэг хүн байж гэнэ ээ. Нэг удаа адуугаа алдсан эрэлчин олдох эсэхийг хүүхнээр мэргэлүүлэх гэж тэднийд ирж.

	Хүүхэн ид шид гаргаж эхэлснээ эрэлчин эрийн царайг хармагцаа, ичиж зовж нүүр нь улайгаад, нүүрээ таглаж, нэг ч үг хэлж чадсангүй гэнэ.

	Үүнийг харчхаад эрэлчинд хүүхний эцэг хэлсэн нь:

	Таны хүссэн ёсоор мэргэлээд, таныг адуугаа олоод, дараа нь охиныг өөрийг нь эхнэр болгон авахыг охин минь олж харжээ. Та түүнтэй суух зурагтай тул охин минь танаас ичээд байна гэж хэлжээ.

	Тэр хүн эднийхээс гарч, адуугаа эрэхээр яваад олж авчээ. Адуучны сэтгэл тэр хүүхэнд татагдаж, тэр хоёр бас ханилан суусан юм гэдэг.

	404. Тэр ёсоор болжээ

	Хоёр худалдаачин хотоор зугаалж яваад зах дээр үс гэзгээ сэгсийлгэсэн нэг хүүхэн сууж байхыг үзжээ. Түүнийг тойроод олон амьтан цугларсан байв. Нэг худалдаачин нь инээд алдаж, хүүхнийг тохуурхаж эхэлжээ. Хүүхэн түүн рүү харж хэлсэн нь:

	— Намайг шоолж байгаа хүн чи энэ хотоос яасан ч амьд гарч явахгүй гэдгийг сайхан мэдээрэй. Таны дагуул чинь таны ухаангүй хайрладаг зарц хүүхнийг чинь авна гэжээ.

	Үнэхээр ч хэд хоносны дараа энэ худалдаачин өвчилж үхээд, нөгөө худалдаачин нь түүний зарц хүүхнийг авчээ.

	405. Өөрийн толгойд лай хураав

	Шуудай үүрсэн нэг хүн, зүүд тайлагчид очиж хэлсэн нь:

	— Би ширэн тулмын амыг олсоор чанга боож байна гэж зүүдэллээ. Энэ ямар учиртай вэ? гэж гэнэ.

	Зүүд тайлагч түүнээс:

	— Чи үнэхээр тэгж зүүдлэв үү? гэж асуужээ.

	Тэр хүн зүүд тайлагчид:

	— Тийм, үнэн шүү гэж хариулав.

	Тэгэхээр зүүд тайлагч цугларсан хүмүүст хандаж хашхирсан нь:

	— Энэ хүн хүүхэд хулгайлж, боож алаад, хувцсыг тайлж авдаг байна. Миний үгний үнэнд итгэж болно шүү, энэ хүний шуудайг үзвэл, дотор нь хүүхэд боож алдаг олс нь бий гэжээ.

	Тэр хүнийг улс барьж авч, нэгжээд энэ нь үнэн байсныг тогтоогоод, шүүхэд шилжүүлэн улмаар цаазаар авч гэнэ ээ.

	406. Хөгжим оролдох хэрэггүй

	Нэг хүн зүүд тайлагчид очиж хэлсэн нь:

	— Миний өвдөг дээр хүүхэд, суугаад чанга уйлж байна гэж зүүдэллээ. Энэ ямар учиртай вэ? гэжээ.

	Зүүд тайлагч түүнд хэлсэн нь:

	— Та мэргэжлийн хувьд ятгачин биз дээ? Энэ зүүд бол таныг цаашид хөгжим оролдох хэрэггүй гэсэн утгатай байна гэж хариулжээ.

	407. Амттай хоёр бин

	Нэг хүн зүүд тайлагчид өгүүлсэн нь:

	— Би хоёр гартаа нэг нэг амттайхан бин бариад нэгэн зэрэг идэж байна гэж зүүдэллээ гэжээ.

	— Энэ бол чи хоёр хүүхэнтэй холбоотой амьдарч байна гэсэн хэрэг гэж зүүд тайлагч хариулжээ. 

	408. Улаан шар нохойтой нэг ширээнд

	Нэгэн худалдаачин зүүд тайлагчид хэлсэн нь:

	— Улаан шар нохой надтай нэг ширээнд хоол идээд сууж байна гэж зүүдэллээ гэжээ.

	— Энэ бол чиний скиф зарцыг хэлж байна. Эхнэр чинь түүнтэй нийлж чамайг мэхэлж байна гэсэн хэрэг гэж зүүд тайлагч хэлжээ.

	Худалдаачин сүүлд нь ажигласаар тэр үг үнэн байсныг мэджээ.

	409. Балын уут

	Нэг хүн зүүд тайлагчид хэлсэн нь:

	— Би балын уут, бас дараа нь гал дээр хайлдаг бал идэж байна гэж зүүдэллээ гэжээ.

	— Бурхан тэнгэрээс эмээж яв. Өрлөг эхтэйгээ цуг байдгаа боль гэж зүүд тайлагч түүнд хариулжээ.

	410. Хар муур

	Мэргэн хүнээс нэг эмэгтэй:

	— Би хар муур зүүдэллээ. Хар муур миний нөхрийн гэдсэнд ороод нэг юм гаргаж аваад идчихлээ. Энэ ямар учиртай вэ? гэж асуужээ.

	Эмэгтэйд зүүд тайлагч хариулсан нь:

	— Хэрэв та зүүдээ надад зөв л ярьсан бол энэ чинь таны нөхрийн мухлагт шөнө хулгайч Этиоп хүн орж нэг зуун арван таван зуза хулгайлж авах юм байна гэжээ.

	Өдөр ч өнгөрч, үнэхээр тэр шөнө нөхрийнх нь мухлагийн хаалгыг эвдэж, зүүд тайлагчийн хэлсэн тооны мөнгийг хулгайч авсан байжээ.

	Хэсэг хугацаа өнгөрсөн хойно нөгөө мөнгийг хулгайлсан халуун усны галч Этиоп хүн баригджээ. Түүнийг зодож жанчиж, байгаад хэргийг нь улайлгасан аж. 

	Тэгэхэд хүмүүс зүүд тайлагчаас асуусан нь:

	— Та яаж цөмийг ингэж нэгд нэггүй тааж чадав? гэжээ.

	— Муур бол хулгайчийг хар өнгө бол хулгайчийн арьсны өнгийг зааж байна. Гэдэс гэдэг үнэт зүйл хадгалдаг савыг бэлгэдэж байна, алдсан мөнгөний тоог муур31 гэсэн үгний үсгийг нэмээд би мэдсэн юм гэж зүүд тайлагч хариулжээ.

	411. Цусанд ханцуйгаа

	Нэг хүн зүүд тайлагчид:

	— Миний ханцуйнд цус дүүрээд л, би түүнийг нүхэнд асгавч дахиад л дүүрэх юм гэж зүүдэллээ гэжээ.

	— Энэ бол хэдийнээ чамайг таалахаа байсан ч гэсэн өөдгүй нэг хүүхэнтэй чи нөхцөөд өөрийнхөө авгайг араар нь тавиад удаж байгаа гэсэн хэрэг гэж зүүд тайлагч хариулжээ.

	412. Самар

	Хань нөхөртэй нэг хүүхэн зүүдэндээ нас барсан бүсгүйг үзээд асуусан нь:

	— Бүсгүй, бурхан тэнгэрт таалагдахын тул яавал таарах вэ? гэжээ.

	Бүсгүй түүнд хариулсан нь:

	— Гуйлгачдад самар хувааж өгч гэжээ.

	Хүүхэн зүүдээ, зүүд тайлагчид өгүүлэхэд, хүүхэнд тэр хэлсэн нь:

	— Чи эрдэнэ газар нуусан хүн байна. Түүнээ гаргаж аваад хэрэгтэй хүмүүст хувааж өг. «Самар» гэсэн үг нь дуудлагын32 ойролцоогоор эрдэнийг хэлж байгаа юм гэдгийг ойлго. Тэр хоёрын хооронд бас өөр төсөө бий: Төсөө нь гэвэл эрдэнийг самар шиг хүнээс нууж болдоггүй юм гэжээ. 

	
XII БҮЛЭГ : БАЯЧУУЛ БА УУЖИМ СЭТГЭЛТ ХҮМҮҮСИЙН ТУХАЙ ЯРИА

	413. Бачийг ачаар

	Нэгэн яруу найрагч хааныг битүүгээр зүхэж занажээ.

	Найрагч хааны талаар доорх зүйлийг ярьсан нь:

	— Би урьд хааныг магтсандаа одоо ч харамсаж явдаг юм. Тэдний дарсыг ууж би хөлчүүрснээс л болсон юм даа. Хааны тэр дарсны олон жүнзэнд их бач нуугджээ. Энэ бач дээр хааны ордны хана туурга тогтож байгаа юм гэжээ.

	Ийм хатуу үг хэлсэн тухай хов хаанд хүрсэн боловч тэр уурлаж хилэгнэх нь байтугай гомдсон ч үгүй? Хаан яруу найрагчид нэг мянган динар явуулж, доорх зүйлийг дамжуулахыг тушаасан нь:

	— Одоо чи амь зуух нэлээн ч мөнгөтэй боллоо, тэгэхээр миний ордны хана туурганд нэвтэрч, миний жүнзэнд нуугдсан бачаас айж, өөрийгөө аюулд учруулах хэрэггүй гэжээ.

	414. Хэтэрхий эелдэг зан

	Өглөгч хүний эхнэр нь нэг удаа нөхөртөө хэлсэн нь:

	— Би чиний ах дүү нар шиг мөс муутай хүмүүсийг үзсэнгүй. Чиний ажил үйлс өөдрөг бол тэд манайхаас гарахгүй, чамд золгүй явдал тохиолдвол тэд үзэгдэхгүй болох юм гэжээ.

	Нөхөр нь түүнд:

	— Энэ бол тэдний эелдэг зантайнх юм. Бид тэдэнд юухан ч өгч чадахааргүй байхад нь түвэг удахгүйг бодож байгаа юм гэж хариулжээ.

	415. Халамжлах сэтгэлийн туйл

	Их өглөгчөөр алдаршсан нэг хүнээс ядуу хүн очиж хишиг гуйжээ. Ингэхдээ гуйлгачин санамсаргүй таягийнхаа үзүүрээр баяны хөл рүү хатгаж, түүнд тулж орхижээ. Сайн сэтгэлт тэр хүн гуйлгачинд хишиг хайрлаад, цаадах нь ч явж гэнэ. Тэгэхэд энд байлцсан хүмүүс өглөгч хүнээс асуусан нь: 

	— Тэр хүн таягаа хөл дээр тань тавьж байхад тэгж өвдөхийг тэвчээд, нэг ч үг хэлдэггүй нь юу вэ? гэж гэнэ.

	— Хэрэв би түүнд энэ тухай хэлбэл тэр хүн надаас өглөг авахаас зовно байх гэж би болгоомжилсон юм аа гэж хариулжээ.

	416. Сайн хаан

	Талбайгаар морьтой явж байсан нэгэн хаан өөртэйгөө ижил нэр бүхий хүүг нэг хүүхэн дуудаж байхыг сонсжээ. 

	Тэгэхээр нь хаан хэлсэн нь:

	— Миний нэртэй тэр хүүд зуун динар өг гэжээ.

	Үүнээс хойш хүү төрүүлсэн хүүхэн бүхэн хүүдээ хааны нэрийг өгч, тэр бүхэн зуу зуун динар авдаг болсон гэнэ ээ.

	417. Надад нэг ч хүн өгцөөгүй...

	Зартай нэг баян хүн өвдөж гэнэ ээ. Гэтэл нэг ч таньдаг хүн түүнийг эргэхээр ирсэнгүй. Гайхсандаа тэр баян, шадар хүмүүстээ хэлсэн нь:

	— Жигтэй юм аа, яагаад над руу нэг ч хүн ирдэггүй байна? гэжээ.

	— Яагаад гэвэл бүх хүмүүс танд өр тавьчхаад таны өмнө хүрч ирэхээрээ өрөө сануулна, тэгэхээр та даруйхан өгөхийг тэднээс шаардана гэж зовоод байна гэж түүнд хариулжээ.

	Үүнийг сонсоод зарц нартаа баян:

	— Тэр гэдэг хүн нэг ч хүн «надад өргүй» гэж зарлуулж байна гэж хотоор явж, газар сайгүй зар тараа. Одоо миний амьд сэрүүнд ч, намайг үхсэнээс хойш үр хүүхдэд ч өр төлөхгүй гэж зарлуулжээ.

	Тэр өдөр баян олон хүнд их мөнгө өгчээ.

	418. Нэгийн оронд хоёр зоос

	Өглөгч хүнээс, ядуу хүн нэг мөнгөн зоос гуйсан боловч түүний биед мөнгө байсангүй. Тэгээд хоёр зоосны өгцөөтэй гэж өөрийн гараар бичиж тэмдэглээд сарын эцэст ядуу хүнд хоёр зоос өгчээ.

	419. Их гарын бэлэг

	Худалдаачин хүн зах дээрээс жаран мянган мөнгөн зузаар нэг шивэгчин худалдан авчээ. Худалдаачин тэр шивэгчнийг тэмээ унуулж, гэртээ аваачих гэсэн нь тэмээ байсангүй. Тэгтэл ойролцоохон байсан нэг цэргийн хүн хүрч ирж, луусаа өгчээ.

	Зарц хүүхэн цэргийн хүнээр дэмжүүлэн луус дээр мордтол худалдаачин хэлсэн нь:

	— Энэ чинийх болж, одоохон танайд очиг гэжээ. Харин цэрэг тийм бэлэг авахаас зовжээ. Тэгэхэд худалдаачин энэ хүүхэн, энэ хүүхэнд төлсөн мөнгө аль нь ч гэсэн үүнээс хойш надад хамаагүй гэж андгайлжээ.

	Тийнхүү тэр худалдаачин ямар ч юм бодож саналгүй жаран мянган зузаа зүгээр л бэлэглэжээ.

	420. Урьдчихлаа...

	Нэг хүн хаанд бэлэг барьжээ. Гэвч энэ бэлэг хааныг баярлуулсангүй, харин гомдоожээ.

	— Та яагаад гомдов? гэж хаанаас асуусанд,

	— Яаж гомдохгүй байх вэ? Энэ хүнд би дараа нь хэчнээн үнэтэй бэлэг барьсан ч энэ хүн бэлгийн хариу л гэж бодох болно шүү дээ. Хаан хүн бусдаас бэлэг авахаас өмнө өөрөө бэлэглэж байх ёстой юм гэж хариулжээ.

	421. Унаанд...

	Нэг ятгачин, захирагчаасаа унах унаа өгөхийг гуйжээ.

	Тэмээ, морь, луус, илжиг, шивэгчин хүүхэн ятгачинд өгөхийг захирагч тушаажээ. 

	Ингэхдээ тэр хэлсэн нь:

	— Унаж болохоор өөр юм байсан бол би бас түүнд өгөх сөн гэж хэлжээ.

	422. Уужим сэтгэл

	Нэгэн удаа яруу найрагч хүн хаанаас гурил гуйсан боловч өгсөнгүй. Энэ тухай хөрш зэргэлдээ улсын хаан сонсоод яруу найрагчид шуудай гурил, мянган динар явуулжээ.

	Дагавар захидалд нь:

	Танд «хоол хүнсэндээ хэрэглэг гэж гурил, бүхий л хэрэгтэй зүйлсээ олж аваг гэж мянган динар явууллаа» гэсэн байжээ.

	423. Хөршийгөө бүү басамжил!

	Их өглөгч хүнтэй айл хөрш суудаг нэг хүн байшингаа заръя гэж бодож гэнэ. Байшинг нь авах хүн ирэхэд, гэрийн эзэн түүнд хэлсэн нь: 

	— Өглөгч хүнтэй айл хөрш суудагт минь та байшингийн өртгөн дээр нэмж хэчнээн мөнгө өгье гэж бодож байна? гэжээ.

	Худалдан авагч гайхан:

	— Айлтай айл буусных гэж үнэ нэмдэг ёс хаана байна? гэсэнд, гэрийн эзэн түүнд хариулсан нь:

	— Та үүнийг тоомсорлохгүй байгаа чинь дэмий хэрэг. Өглөгч хөрш бол хөрш айлынхаа аж ахуйн хамаг дутуу хүтүүг нөхөж, өр төлбөрөөс авардаг юм. Чи манай айлын хүний хөрш байх хувьгүй хүн байна, яв! Би чамд байшингаа зарахаа болилоо гэжээ.

	Үүнийг мэдээд, өглөгч хүн гэрийн эзэнд нэг мянган динар зоос явуулж,

	— Мөнгийг хэрэгцээтэй зүйлдээ зар, харин байшингаа бүү худалд гэж хэлжээ.

	424. Татгалзахгүй

	Нэг хүн, гуйлгачинд зөвлөсөн нь:

	— Тийм нэг хүү тийм нэг хүнээс тусламж эр. Тэднийд очсон хэн боловч бэлэггүй ирж байхыг би ерөөс үзээгүй гэжээ.

	425. Аз болж...

	Хаан зугаацахаар явахдаа бараа бологсдынхоо нэгэнд хэлсэн нь:

	— Санд байгаа л бүх мөнгийг аваад ир гэж гэнэ ээ.

	Тэр хүн мөнгөн санд яаралтай очиж, хоёр зуун мянган мөнгөн зоос аваад, хаанд ирж, гарыг нь үнсэж:

	— Би хоёр зуун мянган мөнгөн зоос авлаа гэж хэлээд, хаанд халуун талархал хүргэжээ.

	Энэ хүнийг явчихаар, хаан тэнд байсан хүмүүст хэлсэн нь:

	— Би түүнд юу гэж хэллээ? Түүнийг би сангаас мөнгө аваад бидэнтэй яв гэсэн юм. Энэ мөнгийг би хувийнхаа хэрэгцээнд зарцуулах гэж бодсон юм сан. Тэр хүн намайг өөртөө бэлэглэсэн гэж боджээ. За хэрэв тэгж л бодсон бол тийм л болохоос доо гэжээ.

	426. Өгөөмөр сэтгэлийн мөн чанар

	Нэг гүн ухаантнаас:

	— Жинхэнэ өгөөмөр зан юугаар илрэх вэ? гэж асуувал,

	— Гачигдаж дутагдаж буй улсад хэцүү үед нь туслах явдал гэж хариулжээ.

	427. Авхаалжтай зарц нар

	Нэг яруу найрагч захирагчийнд зочлоод түүнийг ихэд магтан сайшаажээ. Үүний шанд яруу найрагчид захирагч их үнэ цэнтэй бэлэг барьжээ. Найрагч явах болоход захирагчийн зарц нарын нэг нь ч түүнийг үдсэнгүйгээр барахгүй, найрагч тэднээс юм асуусанд үгний хариу ч хэлсэнгүй. Найрагч уурлан дургүйцэж, урагшгүй зарц нарыг зэмлэжээ. 

	Зарц нар түүнд:

	— Явж байгааг бус, ирж буй хүнийг л үйлчлэх үүрэг бидэнд оноосон юм. Хүмүүс манайхаас явахад нь бус, ирэхэд нь л бид баяртай байдаг. Бид чинь зочдод л үйлчлэх үүрэгтэй хүмүүс шүү дээ гэж гэнэ ээ...

	Энэ үгийг сонсоод яруу найрагч тэдний авхаалж самбааг бишрэн:

	— Үнэхээр ч та нар эзнээсээ илүү магтаал сайшаал хүлээх улс байна гэж хэлжээ.

	428. Бичээчийн яриа

	Нэг бичээчийн ярьсан нь:

	— Бид гурван бичээч хамт ажиллаж байлаа. Юм худалдаж ав гэж бидэнд өгч байсан мөнгөнөөс хүн нэг бүр арав арван хэсэг цагаан мөнгө нууцаар аваад байв. Нөгөө хоёр маань энэ мөнгөөрөө гэр байшин, усан үзмийн цоморлог, цэцэрлэг худалдаж авцгаав. Би бол мөнгөө хааны зарц нарт өгөх үнэт бэлэг авах болон өдөр тутмын хэрэгцээндээ л зарж байв.

	Сүүлд хулгай маань илэрч, хаан тушаал гарган бидний бүхий л хөрөнгийг хурааж, бид гурвыг шоронд хийлээ. Гэтэл энэ тухай хааны зарц нар өргөдөл гаргасан учир намайг удалгүй суллав. Бичээч хоёр нөхрийн маань тухайд гэвэл тэд одоо болтол хараан дор, гуйлга гуйн амь зууж байна гэжээ. 

	
XIII БҮЛЭГ : ХАРАМЧ ХАРУУ ХҮМҮҮСИЙН ТУХАЙ ЯРИА

	429. Яруу найрагч, харамч хоёр

	Яруу найрагч хүн нэг харамчаас асуусан нь:

	— Чи яагаад намайг нэг ч удаа зоогт уриагүй вэ? гэж гэнэ. 

	Харамч хариулсан нь:

	— Яагаад гэвэл, чи их хурдан яах ийхийн завдалгүй юм идчихдэг юм байна билээ. Нэг үмхсэнээ идэж амжаагүй байж, хоёр дахиа шүүрээд л... гэжээ.

	— Үмхэхийн тоолон баахан магтаж саймширч байж дараачийнх нь авч байг гэж бодож байна уу? гэж түүнд найрагч хариулжээ.

	430. Харамч хэлзүй ашигласан нь

	Нэг харамч хүн эхнэртэйгээ хоёул үдийн хоолоо идэж байтал тэднийд нэг хүн орж ирсэн байжээ.

	— Хишиг хайрла! Сонин сайхан юу байна? гэж хоёул түүнээс асуужээ.

	Эштарит гэж орж ирсэн хүн хариулжээ. Үүнийг сонсоод харамч эхнэртээ хэлсэн нь:

	— Энэ хүн лав «Эштрит33» гэж хэлэх гэж байх шиг байна. Энэ ч бас үг л байна, харин өөр эгшигтэй байна... Энэ хүн хэлний зүйн дүрэм мэддэггүй юм байна... Хүнийг цатгалан байхад нь хоол идүүлэх гэхээ больё. Энэ хүн ходоодоо муутгачхаж мэднэ, юунд хүчээр хооллов гэж хожим бидэнд гомдоно... гэжээ.

	431. Харамчийн заль

	Инжир идэж суусан нэг харамчийнд хүн орж иржээ. Түүнийг хараад харамч цувныхаа захаар инжрээ бүтээж, дараа нь цуваа толгой дээгүүрээ нөмөрч гэнэ.

	— Би салхи цохиулчихлаа, чидун жимсний тос биедээ түрхэж байна. Намайг үүнээ хийж дуустал та гадаа гараад байж байхгүй юу. Таныг уурлахгүй байх гэж найдаж байна гэж харамч орж ирсэн хүнд хэлжээ. 

	432. Харамчийн зочлох ёс

	— Би нэг удаа их харамч айлын гүнцэгт уригдаад байв. Харамч бингээ барьж аваад: «Улс манай бинг жижиг гэдэг юм. Харин би нэг бүтэн бин идчихдэг идэмхий хүнийг л үзэх гээд байгаа юм» гэв.

	Зочдоос нэг ч хүн идэмхий нэр зүүе гэж бодсонгүй тул бүтэн бин идээгүй юм гэж нэг хүн ярьдаг байжээ.

	433. Тайлбар

	— Хэрэв бид ядуусын бүхий л хүссэнийг хангая гэвэл өөрсдөө тэднээс дор ядуу болно гэж нэг харамч хүн өгүүлжээ.

	434. Таних дохио

	Харамчийн хувьд зард гарсан нэг ноёноос ордныхон нь:

	— Танд дараа болох үедээ таны тодорхой нэг дохиогоор бид даруй гарчихдаг баймаар байна. Хүмүүсийг гаргах гэхдээ таны эцэг: «Таны таалалд нийцэж байвал...» гэж хэлдэг зантай байсан. Энэ нь нэг ёсны дохио байсан юм. Ийм үг сонсоод ордныхон цөмөөрөө гараад явчихдаг сан. Өвөг эцэг чинь бол ганцаараа үлдье гэхдээ таягаа унагаадаг байсан. Бидэнд та ямар дохио өгч байх юм бэ? гэж гэнэ.

	— Та нар өнөөдөр ямар хоол хийв? гэж тогооч нараас асуух асуулт яв гэсэн миний дохио болог. Энэ асуултыг сонсоод та нар дорхноо л гарцгааж байгаарай гэж ноён хариулжээ.

	435. Сургамжтай зочлол

	Зочлон ирсэн нэг нөхрөө харамч нанжин чавгаар дайлах болжээ. Хоёул дуртайяа идэж гарчээ. Эзнийг идэж байхад зочин мөн л чавганаас идэж байж.

	Чавга дуусаж байхыг хараад харамч, нөхөртөө ингэж хэлж гэнэ:

	— Миний нэг нанжин чавга идэх тоолон чиний идээд байдаг зөв үү? Миний хөдөлмөрлөсний шан хөлс хаана байна? Эсвэл чи намайг огтхон ч зүдрэлгүйгээр үүнийг олж авсан гэж бодож байна уу? гэж хэлсэн байна. 

	436. Татгалзахаас л аргагүй...

	Оройн хоолон дээр нь хүмүүс орж ирэхэд нэг харамч:

	— Энэ хоол та нарт дэмий биз дээ? Энэ бол идэхээр юм биш, шавхруу байна гэдэг байжээ.

	Ингэхлээр хүмүүс ч хоол идэхээс татгалздаг байсан гэнэ.

	437. Хармын туйл

	Нэг харамч хүн өвчлөхөд нь: Чидун жимсний тос найрлагад нь оролцсон эмийг эмч бэлдэж өгчээ. Энэ эмийг ууж гэдсээ хоослоод харамч, зарцдаа хэлсэн нь:

	— Миний өтгөнд байгаа тосыг явж авчир. Дэн барьж болох вий гэжээ.

	438. Шатарчнаас жишээ ав

	Нэг харамч хүн үхэхдээ хүүдээ:

	Хүнтэй харьцахдаа чи сайн шатарчин шиг л байгаарай. Сайн шатарчин бол яагаад ч болсон өөрийнхөө юмыг хамгаалж, хүнийхийг булааж авахыг хичээдэг юм гэж захижээ.

	439. Тосноос ус дээр

	Өөр нэг хотод өөрөөс нь илүү харамч хүн суудаг гэнэ гэж нэг харамч сонсжээ. Тэр харамчтай уулзан түүнийг нь лавлан мэдэхийн тул сайх харамч нөгөө хот руу явжээ. Гэрт нь хүрч очоод, түүнтэй эесгээр мэндэлж гэнэ. Гэрийн эзэн зочныг найрсгаар угтаж аваад тос худалдаж авахаар зах дээр очжээ. Тэр хүн ирсэн зочныг жимсний тостой талхаар дайлах гэжээ.

	Лангуунд дөхөж очоод худалдаачин бараагаа магтаж:

	— Ус шиг тунгалаг тос энд байна шүү гэж байхыг сонсоод:

	— Манай гэрт бүтэн тулам ус байна гэж харамч хэлжээ.

	Харамч хар хурдаараа гүйж харьж, домбо дүүрэн ус хийж зочны өмнө тавиад:

	— Би танд тос авчирч өгөхөөр явсан чинь хүмүүс зах дээр тосыг магтах гэхдээ устай зүйрлэж байхыг олж мэдлээ. Тэгэхлээр тосноос ус дээр хэрэг байна, тиймгүй бол түүнийг устай юу гэж жиших билээ. Иймээс би таныг усаар зочилж байна гэж хэлжээ.

	Үүнийг сонсоод зочин:

	— Үнэхээр одоо хэр чам шиг харамч хүн алга гэж хэлжээ.

	440. Болгоомжлохын туйл

	Нэг харамч хүн босож хүүхдүүдээ яаж унтаж байгааг хардаг зантай байж. 

	Хүүхдүүд нь баруун хажуугаараа унтаж байвал:

	— Баруун хажуугаараа унтахад хоол маш амархан шингэдэг юм. Та нар өглөө босоод хоол бэлэн болоогүй байхад идэх юм нэхээд, өлөрхөх болно гэж хэлээд зүүн хажуугаар нь эргүүлж хэвтүүлдэг байсан гэнэ.

	441. Муу зуршил

	Хүү нь зүсэм талх аваад цонхны тавиур дээр нэг тавьснаа, аваад идэж байхыг харамч хүн ажиглаж мэдээд, хүүгээсээ юунд тэгдгийн учрыг асуухад, хүү хариулсан нь:

	— Доод давхрын гал зуухнаас манай цонх руу шөлний үнэр ордог юм байна билээ. Амттай шөлний үнэрийг шингээж аваад идэхийн тулд би талхаа цонхны тавиур дээр тавьдаг юм аа гэжээ.

	Тэгэхэд харамч хүүгээ цохиж аваад хэлсэн нь;

	— Ээ муу золиг! Өдий багаасаа хатсан талх идэхгүй байх санаатай вий! гэжээ.

	442. Худалдаачин, хүүхэд хоёр

	— Би чамаас бүтэн жин гурил авсан чинь дөнгөж ерэн ширхэг бин боллоо! гэж нэг хүүхэн худалдаачинтай хэрэлдэж гэнэ.

	Худалдаачин хариулсан нь:

	— Хүнийг ингэж гомдоосноос болж амь сүнс чинь зайлна даа. Чи өөрөө гар тээрмийн бул шиг том бин хийгээд байхад би яах вэ дээ! гэжээ.

	443. Нарийн чанд эзэгтэй

	Худалдаачны өмнө нэг бүсгүй ирээд:

	— Ээж энэ бинг буцааж аваад арай жижгийг өг, тэгэхдээ зөрөөнд нь шар лууван өгсөн ч болно гэж байна гэж хэлэхийг нэг хүн харжээ.

	444. Чавганы яс ч бас бараа

	Махны худалдаачин хотод ажил ололгүй, хөдөө тосгонд очоод нэг хурга худалдаж авч төхөөрөөд, арьсыг нь өвчин, махыг нь худалдах болжээ. Өглөөнөөс орой болтол гудамжинд зогссон боловч, ер хүн авсангүй гэнэ.

	Орой болсон хойно сагс дүүрэн хивэг барьсан нэг эмгэн хүрч ирээд хэлсэн нь:

	— Миний хивгийг аваад жаахан тарган мах өг гэжээ. 

	Худалдагч уурлан:

	— Махны оронд хивэг өгдөг тосгон үгүй болог! гэж хариулжээ.

	Тэгэхээр нь эмгэн түүнд:

	— Та хотын хүн болох нь үзтэл илт байна, тэгээд бас тэнэг хүн байна. Мөдхөн махаа чи чавганы ясаар дуртайяа худалдана даа гэж хэлжээ.

	Энэ тосгонд нанжин чавганы ясыг ч бараа гэж үздэгийг сонсоод худалдаачин махаа аваад хот руу явж гэнэ ээ.

	445. Товир гурил эмийн санд л бий

	Харь хотод ирсэн нэг хүнд буудайн сайн гурил хэрэгтэй болж гэнэ.

	— Танай энд товир гурил хаана худалддаг юм бэ? гэж тэр хүн амьтнаас асуусанд:

	— Халуун жин тавихад худалддаг эмийн санчдад л байхгүй бол манай энд хаанаас ч олохгүй гэж хүмүүс хариулжээ.

	446. Фульс-ээр юу авч болох вэ!

	— Нэг фульсэд34 бяслаг өгөөч гэж нарийн хүн мухлагийн худалдагчид хэлжээ.

	— Нэг зоосоор бяслаг л үнэртэж болно гэж худалдагч хариулжээ.

	447. Нойр хоол орлодог

	Нэг нарийн айлд зочин ирэхэд харамч:

	— Хүндэт зочинд амттайхан жигнэмэг бэлдэж, зочил гэж зарцдаа хэлжээ.

	— Манайд бал байхгүй гэж зарц хариулсан байна.

	— Тэгвэл унтаж амраг, ор засаж өг. Хөлийг нь угааж өгөхөө мартуузай гэж харамч эзэн хэлжээ.

	448. Овтой хөрш

	Хөрштэйгөө эв түнжин муутай нэг харамч хүнээс:

	— Та нар юунд хэрэлдэцгээдэг юм бэ? гэж асуужээ.

	— Би хонины шарсан толгой идээд, ясыг нь хаалганыхаа дэргэд хаячихсан юм. Нөхөд маань миний сайн сайхан амьдарч буйг үзэж баярлаг, өстөн дайсан гутарч харамсаг! гэсэн юм, Хөрш яасан гэж санана? Нөгөө ясыг цөмийг нь цуглуулаад өөрийнхөө хаалганы дэргэд хаячихсан байсан юм! гэж харамч хариулжээ.

	449. Гэрийн гүнцэг

	Харамч хүн эхнэр, хүү хоёртойгоо нэг ширээнд хоол идэж байгаад:

	— Ширээний хажууд овтой байх нь эвгүй байдаг юм гэж хэлжээ.

	— Аав, та намайг хэлж байна уу? гэж хүү асуужээ.

	— Чамайг бус, ээжийг чинь. Гарч ажил хийж ирээд, дараа нь ам хөдөлгөх хэрэгтэй гэдгийг чи ээждээ ойлгуулбал таарна гэж хариулжээ.

	450. Гэрлийн үнэ төлөх хэрэгтэй

	Гурван харамч хүн нэг өрөө хөлсөлж аваад хамт сууж байжээ. Дэн тавих тос ч хоршин авцгаадаг байж. Нэг удаа тос худалдаж авахад хувь оруулах гэсэн нь тэр гурвын нэгэнд нь мөнгө байсангүй гэнэ.

	Нөгөө хоёр нь яасан гэвэл?

	Дэнлүүний гэрлийг үнэ төлбөргүй ашиглаж завшчих вий гэж нөгөөдхийнхөө нүдийг алчуураар боогоод, унтахын нь урьд гэрэл унтраасан хойно сая боолтыг авсан гэнэ.

	451. Шийтгүүлсэн бичээч

	Нэг номч хүн харамч харууг алдаршуулсан зохиол бичээд харамчаараа зард гарсан нэг захирагчид тэр зохиолоо өргөн барьжээ. Захирагч уншчихаад: 

	— «Сайхан бичсэн байна! Чиний онцын сургамжтай зөвлөгөөнөөс гажихгүйн тул бүтээлийн чинь төлөө чамд би юу ч бэлэглэхгүй. Хэрэв би өөрөөр загнасан бол энэ номд бичсэн бүхнийг сөнөөх болно» гэж зохиогчид дамжуулахыг тушаажээ.

	Энэ захидлыг хүлээж аваад бичээч өөрийнхөө бичсэн зүйлээс няцжээ.

	452. «Хэт үнэтэй»

	Өмнөө зогсож байсан нэг ядуу хүнээс:

	— Яавал чи манайд очиж ажил хийх вэ? гэж нэг харамч хүн асууж гэнэ.

	— Намайг хооллож л байвал гэж ядуу хүн хариулжээ.

	— Тэгдэггүй хэрэг! Чи хэт үнэтэй хэлж байна гэж харамч хэлжээ.

	— Энэнээс доогуур хөлс гэж юу байдгийг би мэдэхгүй байна. Лхагва, баасан гараг бүрийд мацаг барихыг хэлж байна уу? гэжээ.

	453. Хамт зочлогчид нь

	Харамчийн гэрт очиж байсан нэг яруу найрагчаас:

	— Энэ хүнтэй нэг ширээнд хэн хооллож байна? гэж хүмүүс асуусанд:

	— Ялаа гэж яруу найрагч хариулжээ.

	454. Сахиулсан тэнгэр нар яагаад жаргалтай вэ!

	Зөвхөн «Өгөөч! Хооллооч! Хувцас хийж өгөөч!» гэж хэн ч тэднээс гуйдаггүйгээс үзэхэд л сахиулсан тэнгэр гэгч хэчнээн сайхан бэ гэдэг нь ил байна гэж нэг харамч хүн ярьдаг байжээ.

	455. Сайхан гар

	— Ширээн дээр байгаа энэ олон гар яасан сайхан бэ? гэж нэг хүн харамчид хандаж хэлжээ.

	— Тийм ээ, юу ч бариагүй байхдаа бүр ч сайхан байна гэж харамч хариулжээ.

	456. «Өрөвдсөн нь»

	Нэг гуйлгачин, харамч баяныд ирж гэнэ.

	— Танайх гэртээ хэдүүл вэ? гэж баян түүнээс асуужээ.

	— Гурван хүү, эхтэйгээ гэж гуйлгачин хариулжээ. 

	Үүнийг сонсоод баян толгой дохиж, бодлого болжээ. Гуйлгачин үүнийг хараад гайгүй нааштай болж, намайг өрөвдөж дээ, өглөг өгөх нь гэж боджээ. 

	Гэтэл баян удсан ч үгүй дээшээ харж:

	— Дөрвөн хүн нэг өдөр хэчнээн юм нэхэж чадахыг би багцаалж бодлоо. Ийм олон ажиллах хүчинтэй айл бол ядуу айл биш ээ гэж хэлжээ.

	457. Өглөгийн туйл

	Харамчаараа нэрд гарсан нэг амбан, хаандаа очихоор явжээ. Замдаа нэг тосгонд ирж бэлэвсэн авгайнд унтжээ.

	— Хаан надад мянган динар өгвөл би танайд хоногийн хөлс төлж нэг динар өгнө гэж тэр явахдаа амлаж гэнэ.

	Хаан таван зуун динар амбанд бэлэглэжээ. 

	Буцах замдаа амбан бэлэвсэн авгайнхаар дайрч, хагас динар өгөхдөө:

	— Чамд энэ ч бас оногдохгүй юм. Таван зуун динар авбал, хагас динар чамд өгнө гэж би хэлээгүй шүү дээ. Мянгыг авбал нэг динар чамд өгнө л гэж амласан гэж хэлжээ.

	458. Ярих ч хэцүү, байх ч хэцүү...

	Нэг хүн харамч айлд очиход, тэр харамч зочноо хуучин дарсаар дайлж, идэх юм өгсөнгүй гэнэ.

	Дарсыг нь уучхаад зочин, оо!.. гэж чанга хашхирчээ. Цааш нь тэгээд нэг ч үг хэлсэнгүй.

	— Юу болов? Чи яагаад юу ч ярихгүй байна вэ? гэж түүнээс асууцгаав.

	— Хэлье гэснээ хэрэв би хэлсэн сэн бол гэрийн эзэн дороо үхэх байсан. (Юм идмээр байна гэж тэр хэлэх гэжээ). Хэрэв огт дуугараагүй бол их хатуу дарс байсан учир би өөрөө дороо үхэх байсан гэж зочин хариулжээ.

	459. «Энэ үед ялаа ч унтдаг юм»

	Нэг нарийн хүн шөнө дунд хоолоо иддэг байж гэнэ. Үүний учрыг тэр хүнээс асуухад:

	— Энэ үед ялаа ч унтдаг юм. Түүнээс гадна энэ үед хэн ч хаалга тогшдоггүй юм гэж хариулжээ. 

	460. Нарийн хүн юманд хямгатай байдаг уу!

	Нэг гүн ухаантан харамч нарийн хүнд:

	— Өөрийгөө их ариг гамтай, тооцоотой хүн гэж чи бүү бод. Харин ч чи бол бусдаас илүү өглөгч, үрэмтгий хүн, учир нь гэвэл сэтгэлдээ таалагдагсдад ч төдийгүй, чамд муухан байдаг улсад ч удахгүй чи бүх хөрөнгөө өвлүүлж үлдээх болно гэж хэлжээ.

	461. Харамчийг яаж хөлрөөх вэ?

	Нэг харамч хүн хүндээр өвчилжээ. Өвчин нь гэнэт дордсон боловч тэр хөлөрсөнгүй гэнэ. Энэ тухай зарц нар нь эмчид мэдүүлжээ. 

	Тэгэхэд эмч:

	— Урьд түүний өөрийн нь иддэг байсан нэг үнэтэй жигнэмгийг харсаар байтал нь та нар идэцгээ.

	Үүнийг хараад өвчтөн дорхноо хөлөрнө гэж зөвлөжээ.

	462. Мөнгөнөөс болж...

	Нэг хүн зах дээрээс зуза зоос олж өвөртөө хийгээд,

	— Одоо чи аливаа зовнилоос ангижрах болно. Чамаас болон цэрэг эрс тулалдааны талбарт байлдаж, чамаас л болж худалдаачид алс холын замд гарцгааж, чамаас л болж хүний охид хүүхэд шалиг самуун амьтад болсоор ирсэн гэж хэлжээ.

	463. Харамч хүмүүсийн дундын тогоо

	Харамч худалдаачдын тухай ийм нэг үг бий:

	— Алсын замд явахдаа хэдэн харамч худалдаачин нэг тогооноос хооллодог байжээ. Мах чанахдаа тэр хүн бүр махандаа будагтай утас уядаг байв. Махаа болохоор хүн бүр зүүсэн утсаараа махыг татаж авдаг байсан юм гэдэг

	464. Харамчийн өчил үг

	Нэг харамч хүн зуза зоос газар унагачхаад дор нь шүүрч аваад, зоосоо үнсэж, илэн таалан байж:

	— Чи бол надад эцэг минь, эх минь, ах минь, нөхөр минь мөн! Хэчнээн ч хот орноор явж, хэчнээн ч далай тэнгис гатлав даа, чи! Хэчнээн ч баян хүнийг хоосруулж, хэчнээн ч ядуу хүнийг баяжуулж явав! Хэчнээн ч охидыг бузарлаж, хэчнээн гоо үзэсгэлэнт хүүхнүүдийг шалиг завхай болгов! хэмээжээ.

	Зоосоо өвөртөө хийгээд:

	— Дахин хаашаа ч гарч явахгүй тийм газар чи оч! Дахин хүмүүсийн тав тухыг чи хэзээ ч бүү алдуул гэж нэмж хэлжээ.

	465. Эзнээ давсан нь...

	Харамч хүн зарцдаа ширээ засчхаад хаалгаа хаа гэж тушаажээ. 

	Үүнийг зарц эсэргүүцэж:

	— Тэгж болохгүй. Эхлээд би хаалгаа түгжчихээд ширээгээ янзалъя. Намайг ширээ засаад хаалгаа түгжиж амжаагүй байтал хүн гэв гэнэт ороод ирвэл яах юм бэ? гэсэнд эзэн нь:

	— Ухаанаар бол чи ёстой эзэн хүн байна. Чи үүнээс хойш надад зарцлуулж сууж болохгүй гэж гэнэ.

	466. Харамчийн зочлох нь...

	Нэг хүн ярьсан нь:

	— Нэг удаа миний бие харамч худалдаачинтай хоёул нэг тогооноос хооллож үзсэн юм. Тэр намайг зочилсон юм л даа. Сайн шигшигдсэн дээд зэргийн гурилаар барьсан талхаа өөрийнхөө өмнө, хар гурилын талх миний өмнө тавьсныг би ажиглаж билээ гэжээ.

	467. Хөршийн муур

	Өөр нэг хүн ярьсан нь:

	— Нэгэн удаа би харамч баяныд хоол идэв. Над руу муур гүйж ирэхэд нь би зүсэм талх хаяж өгөх гэв. 

	Тэгтэл гэрийн эзэн: 

	— Хэрэггүй, хэрэггүй! Манай муур биш, хөршийн муур, гэжээ.

	468. Зуза ба динар зоос

	Нэг харамч хүн үзэсгэлэн гоо эхнэртэй байж гэнэ. Нехөр нь эхнэртээ дэндүү их хатуурхах учир тэд байнгын хэрүүл маргаантай суудаг байжээ. Нэг удаа тэр хүн эхнэртээ учиргүй уурлаж, бүр салах дээрээ тулжээ. Тэр хүн хууль дүрмийн ёсоор эхнэртээ инжийг нь буцааж өгч, орон гэрээсээ хөөж явуулжээ. 

	Энэ хүүхний хосгүй гоо үзэсгэлэнтэйг хаан дуулж, түүнийг хайрлах сэтгэл төрөөд, хатнаа болгож авахаар, буухиа элч явуулж гэнэ.

	— Өөрийнхөө сүйх тэргийг миний хуучин нөхрөөр жолоодуулан намайг аваачихыг хаан тушаавал, би хааны хатан болно гэж тэр хүүхэн хэлж гэнэ.

	Хаан ч ийм тушаал буулгаж гэнэ.

	Тэрэг замаар явж байтал, хүүхэн нэг динар гаргаж ирээд, газар хаяжээ. Тэгснээ хүүхэн тэргийг жолоодож явсан хуучин нөхөртөө:

	— Миний унагасан зуза зоосыг аваарай гэж хэлжээ. Тэр тонгойсноо газраас нэг динар олж:

	— Энэ зуза биш динар байна гэжээ. 

	Хүүхэн түүнд хэлсэн нь:

	— Хаясан зузын минь оронд надад динар хайрлагч бурхан тэнгэрийн өлмий бат оршиг гэжээ.

	Өчүүхэн арчаагүй хүнийг орхиж, хаантай ханилснаа хүүхэн битүүгээр ингэж хэлжээ.

	469. Үсчинтэй ярилцсан нь

	Нэг дархан, үсчинд очоод хэлсэн нь:

	— Толгойтой үснээс минь салгаад орхи! Тэгэхдээ тонгоргоо тун сайн хурцлана шүү! Чихэнд хүрч эсгүүзэй! Нэг ч ширхэг үс үлдээлгүй цэвэрхэн авна шүү! гэжээ.

	Үсчин энэ үгийг сонсоод.

	— Та нэг амьсгаагаар мөн ч олон тушаал буулгалаа даа. Одоо үсийг чинь авсан хойно бол харсан улс амьтан шилэн хүзүүг чинь шохоорхоод35 байх байх шүү гэж хэлжээ.

	470. Өөлөх аргагүй гэрч нар

	Шүүхийн түшмэл дээр нэгэн нэхмэлч ирээд:

	— Надаар гэрчийн мэдүүлэг гаргуулах хүн гарч, шүүх дээр очиж, ямарваа нэг баримтыг гэрчилж өгөхийг гуйвал та миний тэр мэдүүлгийг үнэмших үү? гэж гэнэ.

	Мөнөөх шүүгч:

	— Таны тэр мэдүүлгийг өөлөх аргагүй гурван гэрч бас давхар баталж байвал үнэмшиж тооцолгүй яах вэ! гэж хариулжээ.

	Тэгэхээр нь нөгөө нэхмэлч:

	— За яах вэ, тийм л бол, урьдаар тэр гэрчийн гурван этгээдтэйгээ мэдүүлгийнх нь талаар ярьж тохирчхоод, дараа нь шүүх дээр очих хэрэг байна шүү гэжээ.

	471. Бид юугаараа дор юм бэ!

	Өөр нэгэн нэхмэлч хүн бошиг үзүүлэгч болохоор санаархаж гэнэ. 

	Гэтэл хүмүүс гайхан,

	— Бүдүүн борог нэхмэлч хүн бошиг үзүүлэгч болох гэнэ ээ! гэцгээж,

	Үүнийг сонсоод тэр нэхмэлч:

	— Малчид бүүр ч харанхуй мунхаг улс байж бошиг үзүүлээд байсан юм чинь36 нэхмэлчид тэднээс юугаараа дор юм бэ? гэжээ.

	472. Мөрөөдлийн туйл нь

	— Чи хаан болбол юуг хүсэж мөрөөдөх вэ? гэж нэгэн нэхмэлчээс асуухад,

	— Талхалсан гүнждийн үртэй зөгийн бал өдөр болгон идэхийг л гэжээ.

	473. Сурсан юмыг сураар боохгүй

	Өөр нэг нэхмэлч азаар хаан болж гэнэ. Гэтэл нэг өдөр ордных нь нэгэн хөгжимчин ирж:

	— Баяраар гоёх улаан алчуур өгөөч гэж гуйжээ.

	Тэгэхэд нөгөө хаан нь:

	— Чи ноос аваад ирвэл, гурав хоногийн дараа шинэ алчууртай болно гэсэн юм37 гэдэг. 

	474. Нэхмэлчдийн ухаан бодлын цар

	Нэг хүн:

	— Далан эм хүний ухаан, нэг эр хүний ухаантай тэнцэнэ, харин далан нэхмэлчийн ухаан нэг эмийн ухаантай тэнцэнэ гэж хэлжээ.

	475. Нэхмэлчдийн бач

	Иосифийн бадар аяга, Моисейн таяг, Гедеоны ноос, Давидын дүүгээр, Ионнын манцуйн бүс38 бошиг үзүүлэгчийн39 бойтог тэргүүтнийг гагцхүү нэхмэлчид л хулгайлсан юм. Тэгээд Мария дагиныг христ тэнгэрийн бунханд очих зам зааж аль гэхэд нь тэр нэхмэлчид ондоо зүг рүү аваачжээ. Иймд нэхмэлчид хаа явсан газраа хөл, гар хоёроороо зай завгүй ажиллаж, бурхан тэнгэрийн адис хүртэхгүй яваг гэж эх Мария тэнгэр дээдэст наманчлан залбирсан юм гэж нэг хүн ярьжээ.

	476. Найр тавьсан нь

	Нэг хүн маш их өвдөж байсан шүдээ авхуулахаар шүдний эмчид очиж гэнэ. Эмч шанд нь нэг зуза нэхэхэд:

	— Үгүй, надаас хагас зуза ав гэжээ.

	Тэгэхлээр нь эмч:

	— Би ерөөсөө нэг зузаас доош хөлс авдаггүй юм. Иймд би таныг хүндлэн, илүү хөлс авалгүй нэг зузаар хоёр шүдийг чинь авч өгч болно шүү! гэжээ.

	477. «Миний мэддэг биш байна...»

	Нэг хүний шүд их өвдөөд, амнаас нь эвгүй үнэр ханхлах болжээ. Тэр хүн шүдний эмчид очоод амаа ангайлгатал, нөгөө л өмхий үнэр гарч гэнэ. 

	Иймд эмч:

	— Энэ чинь миний мэддэг л биш байна. Та муу усны нүх цэвэрлэдэг сайн хүн дээр очих хэрэгтэй болж дээ гэсэн юм гэдэг. 

	478. Хүнээ олсонгүй

	Нэг эхнэр цоорхой хувингаа барьсаар төмрийн дархан дээр ирж:

	— Засаж өгнө үү гэжээ.

	Дархан хувингийнх нь цоорхойг шавраар бөглөж, дээр нь хөө түрхээд, эргүүлж өгч гэнэ.

	Тэр эхнэр хувиндаа ус хийтэл, нөгөө шавар нь ойчоод, дахиад л ус гоожиж дээ.

	Иймд эхнэр нөгөө төмрийн дархан дээр эргэж ирээд:

	— Чи чинь юугаа хийсэн хүн бэ? Хувинг маань гагнаагүй учир цоорхой хэвээрээ байна шүү дээ гэж гэнэ.

	Дархан

	— Яах вэ дээ, чи л дотор нь ус хийчихээ биз. Би уул нь чамайг энэ хувиндаа унгас ноос, хог холтосхон л хийх юм бодсон юм. Наад хувиндаа ус хийж байх юм бол арай дөнгүүр шиг дарханд оч! гэжээ.

	479. Жолооны оронд хөлөөрөө

	Нэг хүн унасан морио хөлөөрөө залж явахыг усан цэрэг хараад:

	— Аллах тэнгэр ивээх, болтугай! Энэ хүний хөл жолоо нь юм байна шүү! гэсэн юм гэдэг.

	480. Ариун нэр төр

	Эрт урьд нэг хүн бууц малтаж байгаад:

	— «Төхөөрөх гээд авч явааг мэдэхгүй малтай адил мунхаг хүн бол хүндлүүштэй хүн» гэж Давидын сургасан мэргэн үг40, юутай үнэн үг вэ? гэж хэлж гэнэ.

	Үүнийг нэг баян сонсоод,

	— Малтай адилтгаж болохооргүй чиний ариун нэр төр, ухаан санаа чинь аль вэ? Чи ч гэсэн мал шиг л насаараа хонины өтөг хорголтой зууралдаж байна шүү дээ! гэжээ.

	Энэ үгийн хариуд:

	— Чам шиг амьтнаас өглөг гуйлгүй, хар биеийнхээ хөлсөөр аж төрж байгаа маань л миний ариун нэр төр шүү гэж хариулжээ.

	481. Гэгээн цагаан өдөр, дэнлүүгээ асаасан нь

	Нэг худалдаачин гэгээн цагаан өдрөөр дэнлүү асаагаад, хажуудаа тавьчхаад сууж байж. 

	Юунд тэгснийг нь асуухад,

	— Миний энэ хавийн худалдаачид цөмөөрөө л наймаа шуумаа хийгээд үймж байхад, над руу ердөө хүн ирэхгүй юм. Тэгэхлээр нь лав улс намайг олж харахгүй байна гэж бодоод, үзэгдэж харагдах гэж гэрэл асаасан юм хэмээн хариулжээ.

	482. Бараагаа борлуулах гэж...

	Зээл дээр ирж исэж шуугьсан ханд зарж байсан нэг хүн:

	— Бал бурам мэт амттай ундаа аваарай гэж учиргүй чанга хашхирч байхыг сонсоод нэг хүн ирж:

	— Исгэлэн юм уух гээд байгаа өвчтэй хүнд гашуун хурц ханд олж өгөх гэсэн юм. Чамд байхгүй биз! гэж асуужээ.

	Нөгөөх хүн:

	— Ийм ханд ав л даа. Яг л чиний эрээд байгаа ханд байна. Амьтны анхаарал татах гэж миний хашхираад байгаа үгэнд бүү итгэ. Энэ ундаа бол үнэндээ миний энд зарж байгаа цуунаас ч исэглэн эд шүү! гэж хариулжээ.

	483. Давсалсан нь

	Нэг тогооч хажуудаа өрж тавьсан хоолыг магтан, улс амьтныг урьж дуудаж байжээ.

	— Энэ шөлний тухайд бол би нэг их нуршаад яах вэ. Үүнээс нэг л идсэн хүн бүтэн долоо хоног өөх тосны хэрэггүй болно. Доошоо шингэний оронд тос л гоожоод байх нь тэр гэдгийг хэлэхэд л хангалттай биз... гэжээ.

	484. Авах дуртай бол өгч сур

	Худалдаачин хүнээс нэг хүн хүүтэй мөнгө зээлдүүлээч гэж иржээ. 

	Тэгэхэд нь нөгөө худалдаачин:

	— Би танаас хүү авалгүй мөнгө өгье, гээд зарцаараа зузатай хэвтэвч дэнс, толь гурвыг авч ирүүлээд нөгөө хүний гуйсан хэмжээний мөнгийг дэнсэлж өгчээ41.

	Тэгээд нөгөө хүн мөнгийг авмагц, гарт нь толь бариулж:

	— За чи толинд нүүрээ хар. Мөнгө авч байна яг тэрхэн үедээ царай зүс чинь юутай жавхаатай гялалзаж байгааг үз. Хожим өрөө төлөхөөр ирэхдээ царай зүс чинь урвайж унжийсан биш, яг энэ шигээ баяр хөөртэй гялалзаж байх болтугай! гэж хэлжээ.

	485. Хэн нь дөнгүүлэв

	Нэг худалдаачин авдар шил худалдаж аваад, гэрт минь хүргээд өгөх хүн олдоосой гэж горьдож суужээ. Тэгтэл нэг хархүү хүрч ирээд, тэр авдар шилийг хаана аваачих газар нь хүргэж өгье гэв.

	Худалдаачин:

	— Энэ авдартайг гэрт минь хүргээд аль. Гагцхүү надаас хөлс бүү нэхээрэй. Би чамд насаараа сайн сайхан аж төрөхөд чинь туслах гурван мэргэн үг зааж өгье гэжээ.

	Нөгөө хархүү авдрыг нь үүрч явсаар, туулах замын гуравны нэг хувьд ороод:

	— За одоо, гурван мэргэн үгнийхээ нэгийг хэлж өгөөрэй гэж хэлэв.

	Худалдаачин хариулсан нь:

	— Өлсгөлөн явах, цатгалан явахаас дээр гэж амьтан хэлбэл, үүнд бүү итгэ. Энэ бол миний хэлэх эхний мэргэн үг гэжээ.

	Туулах замынхаа яг дунд нь ороод сайх хархүү, худалдаачинд хандан:

	— Одоо, хоёр дахь мэргэн үгээ хэл гэжээ.

	— Явган явснаас унаагаар явах дээр гэж амьтан хэлбэл, үүнд бүү итгэ гэж худалдаачин хариулав.

	Хархүү гэрийнх нь гадаа очоод худалдаачинд:

	— За одоо, гурав дахь мэргэн үгнийхээ цэцэн ухааныг надад хэлж өг! гэв.

	Худалдаачин:

	— Бага хөлс аваад ачааг гэрт минь хүргэж өгсөн зөөгчийг оллоо гэж хүн хэлбэл, үүнд бүү итгэ! гэв.

	Тэгэхэд хархүү үүрч явсан авдраа доторх шил нь цөм үйрч унатал газар шидчихээд:

	— Энэ авдарт ганц шил бүтэн үлдсэн гэж хүн чамд хэлбэл үүнд бүү итгэ, гэж худалдаачинд хэлж гэнэ. 

	486. Татвар хураагч ба эмч нар

	Татвар хураах албатай нэг хүн сангийн мөнгөнөөс зээлж аваад, хаан эзнээсээ зугтан, олдохооргүй газар очиж нуугдаж гэнэ ээ. Ихэд айж эмээж байсны улмаас толгойд нь цус харвасныг тэр хүн мэдээд, гэрт нь нуугдаж байсан айлынхаа хүнийг дуудаад:

	— За чи, мэс засал хийж, судас ханадаг тэр тэр нар дээр очоод, дэргэд нь миний нэрийг дурсаад бай. Намайг харааж, зүхэж байгаа нэгэнд нь юу ч бүү дурс, надад гайгүй элэгтэй шиг хүн таарвал аваад ир! гэж хэлжээ.

	Гэрийн эзэн замд гарч, хэлсэн ёсоор нь гүйцэтгэж явсаар нэг эмч дагуулж ирэв.

	Тэр эмч гэрт орж ирмэгц татвар хураагчид мэхийн ёслоод, их л найрсаг ярьж гарав. 

	Татвар хураагч:

	— За чи хануурын хутгаараа миний ар дагзнаас жаалхан цус аваад орхи! гэв.

	Тэр бээр цусыг нь ханаж өгөөд явах гэтэл, татвар хураагч түүнд нэг динар42 авч өгөв.

	Эмч тэр мөнгийг нь аваад, хүү дээрээ очиж, болсон бүхий л явдлаа тоочин ярьжээ. Хүү нь үүнийг сонсмогц шууд л татвар хураагчийнд очиж, хаалгыг нь тогшиж ороод:

	— Би чамайг ар дагзнаасаа цус авхуулсан гэж дууллаа. Чи уул нь гарынхаа судаснаас цус авхуулмаар л хүн юм гэж хэлжээ.

	Тэгээд гараас нь зөндөө их цус ханаж гаргаад, татвар хураагчаас бас нэг динар аваад буцжээ.

	Тэр бээр энэ тухайгаа хүргэндээ ярив. Хүргэн нь татвар хураагчийнд очиж, хаалгыг тогшиж, гэрт нь ороод,

	— Чи уул нь өөр газраасаа, жишээлбэл зузаан гуянаасаа цус авхуулмаар юм гэжээ.

	Хэрвээ хэлснийг нь дагахгүй бол энэ хүн уурлаж, нуугдаж буй газрыг минь зааж өгөх байх хэмээн татвар хураагч айгаад:

	— За тэгвэл, таны зөвлөснөөр больё гэв.

	Тэр хүн бас зузаан гуяыг нь ханаж, цус аваад буцах болоход, татвар хураагч мөн нэг динар өгөөд, орогнож байгаа газрыг минь дахиад өөр хүнд бүү хэлж үзээрэй хэмээн гуйв.

	Хэсэг хугацаа өнгөрсний хойно, удтал бодол болсныхоо эцэст тэр татвар хураагч хаандаа очиж, саях бүхий л явдлыг дуулгахаар шийджээ.

	Ингээд хаан эзэндээ очиж:

	— Энэ луйварчид миний цусыг ханаж аажмаар, хамаг цусыг минь урсгах санаатай бололтой. Иймд хаан эзэнтэн минь та сэлмээрээ нэг бүлээд, амийг минь таслан, хамаг зовлон гамшгаас ангижруулж хайрла гэжээ.

	Энэ үгийг хаан сонсоод ихэд инээн, мөнгө төлөх төлбөрөөс татвар хураагчийг чөлөөлсөн юм гэдэг.

	
XV БҮЛЭГ : ЖҮЖИГЧИН ХИЙГЭЭД АЛИАЛАГЧ НАРЫН ТУХАЙ ЗУГААТАЙ ЯРИА

	487. Шулуухан хариулт

	Нэг алиа хүнээс:

	— Тахиа яагаад өглөө сэрээд өрөөсөн хөлөө өргөдөг юм бэ? гэж асуухад,

	— Хоёр хөлөө зэрэг өргөвөл уначихна шүү дээ гэж хариулжээ.

	488. Ямар амьтныг хамгийн түрүүнд диваажинд явуулбал зохих вэ!

	Өөр нэг алиа хүн хэлсэн нь.

	Матей хутагтаар дамжуулан богд дээдсээс айлдсан ёсоор шаналан зовсон амьтдыг нирваан болгохоор хамгийн түрүүнд диваажингийнд илгээх аваас хамгийн их хал зовлон амссан Кифар хөгжмөөс түрүүнд диваажинд очих амьтан үгүй. Учир юу вэ гэвэл, кифар хөгжмийн хоолойг ч нь шахаж чихийг нь мушгиж, гэдэс гүзээ рүү нь жанчиж нудран, хөгшрөхөөр нь галд хийдэг юм гэжээ. 

	489. Дэндсэн нь

	Нэг алиа хүн ярьсан нь: Намайг багадаа жүжигчин болох сургууль хийж байхад, багш маань «Амьтны гуйж хүсэж байгаа юмыг бүүр урвуугаар нь хийж, хүн инээлгэж сур, жишээлбэл улс чамайг «яв» гэвэл үлдэж хоцорчхоод, «үлд» гэвэл «явчихаж бай». Өглөө бол «оройн мэндийг айлтгая», гэсэн мөртөө, орой болохоор «өглөөний амгаланг эрье» гэж хэлж бай гэж сургадаг сан.

	Нэгэнтээ багш маань хааныд очиж, хаантныг ихэд инээлгэн зугаацуулсанд, тэр бээр сангаас нэг мянган мөнгөн зоос авах бичиг хийж өгчээ. Багш тэр бичгийг нь авч надад өгөөд «хадгалж бай» гэж билээ.

	Би бичгийг нь аваад, юм болгоныг урвуугаар хийж бай гэсэн багшийн минь сургаал цээжинд хадаастай явсан тул усанд шидэж орхив. Сүүлд нь нөгөө бичгээ аваад багшдаа өгтөл, бүр навсайж норсон байлаа. Багш тэр бичгийг солиулахаар хаандаа очих гэтэл, харуул манаа нь эс оруулжээ.

	Тэгэхэд багш минь уурлан:

	— Чөтгөрт алгадуулмар минь, чи мэргэжилдээ бүр орж гүйцэж, одоо надаар чи яах вэ гэж хэлжээ.

	490. Үнэмшүүлэх туршлага

	Нэг алиа хүн:

	— Хүний амьдрал ахуйн хамаг л сайн, муу юм цөм тэнгэрийн зарлигаар болох тул хүн өөрөө юуг ч хийж бүтээж чадахгүй гэж хэлэх хүн гарвал, би тэр хүний баталгааг тун ялихгүй нэг туршлагаар няцааж чадна гэж хэлжээ.

	Хэрхэн няцаахыг нь асуухад, алиалагчийн хариулсан нь:

	— Би маргалдаж байгаа хүнээ хүзүүдэж аваад, «Чамайг би газар мөргүүлж чадах уу?» гэж асуудаг юм. Тэр хүн «чадна» гэж хариулбал, хүн юу ч хийж бүтээж чадахгүй гэж хэлснийгээ өөрөө няцааж байгаа хэрэг, «чадахгүй ээ» гэж хариулбал, би шууд газар мөргүүлчхээд, өөрийнхөө саналын зөв болохыг баталдаг гэжээ.

	491. Яагаад доголов...

	Нэг алиа хүний доголж явахыг нь хараад, хэрхсэнийг нь асуухад:

	— Би маргааш алс холын говь цөл рүү явах тул хөлд өргөс орсон байх гэж хариулжээ.

	492. Зурхайч нарт бүү итгэ

	Нэг алиа хүн:

	Би ихрийн өрөөсөн болохоор нөгөө нэг өрөөсөн маань надтай яг зэрэг, нэг ижил цагт эхийн хэвлийгээс гарсан юм. Гэтэл нэг маань баян худалдаачин болоод байхад, би гэж нэг муу ядуу алиалагч явж байна. Иймд зурхайч нарт итгэж таарах уу? Эдний худалчийг өөр юмаар баталж, нотлох хэрэг байна уу? гэж ярьжээ.

	493. Аятайхан шалтаг

	Нэг жүжигчин, найз нөхөртэйгөө цуг оройн хоол идэж суутал, дээвэр дээрээс жижигхэн чулуу унажээ. Тун их удалгүй хоёр дахь, гурав дахь...чулуу унаж гэнэ. Сайх жүжигчин үүнийг ажигламагц, зарц бүсгүйдээ хандан:

	— Байшин дээр гарч, нар жаргаж уу, үгүй юу хараад ирээч гэж явуулж, нөгөө бүсгүй байшин дээр гарч цаг хэртэй болоод эргэж ирснээ:

	— Нар жаргалаа гэж хэлэв.

	Тэгэхэд нөгөө жүжигчний найз нөхөр нь,

	— Гэгээ тасарч, үдэш болж байгааг чи мэдэхгүй байна гэж үү? хэмээн асуув.

	— Мэдэлгүй яах вэ. Тэгэхдээ байшин дээр хүлээж байгаа хүн рүү цаад бүсгүйг чинь явуулах шалтаг олохгүй бол, нөгөөдөх нь гарч ир гэж чулуу шидээд, чи бид хоёрыг өглөө болтол амраахгүй шүү дээ, тийм үү? гэв.

	— Сая л ойлголоо шүү гэж найз нөхөр нь хариулжээ.

	494. Нүд, хамар хоёрын алинд нь итгэвэл зохих вэ?

	Нэг шүүгчийнд алиа хүн сууж байтал, нүүрээ битүү тороор бүтээж, зөвхөн үзэсгэлэнт сайхан нүдээ гялалзуулсан бүсгүй орж ирээд, уйлж хайлан, өөрийг нь гомдоосон хүний талаар зарга мэдүүлж гарчээ.

	Тэгэхэд нь нөгөө алиа хүн:

	— Энэ бүсгүйд итгэж үнэмш, яах аргагүй зовж яваа амьтан байна. Энэ бүсгүйг доромжлон гомдоосон байна гэдгийг хоёр нүд нь бэлээхэн гэрчилж байна гэж шүүгчид хэлэв. 

	Ийнхүү тэр бээр яриагаараа бүсгүйг биедээ нэлээд татаад ирэхэд, тэр бүсгүй нүүрнийхээ бүтээлгийг яртал зуза мэт дур гутам навшгар хамар гарч ирэв.

	Алиа хүн ойртож сайн харснаа:

	— Эрхэмсэг шүүгч ээ, энэ хүүхэнд бүү итгэгтүн! Энэ хүүхний хоёр нүд нь түүнийг хүн гомдоосон гэдгийг гэрчилж байгаа боловч хамар нь энэ хүүхэн өөрөө худалч бөгөөд, хамаг л хэргийн буруутан гэдгийг баталж байна. Ер нь энэ хүүхнийг өрөвдөж хайрлахын хэрэггүй гэжээ.

	495. Эцгээ хүндлүүштэй

	Нэг алиа хүн хөвүүдтэйгээ цуг хооллох гэтэл хүүхдүүд нь эцгээ ганц хэрчим мах авч амжаагүй байхад, ширээн дээр байсан махыг юу ч үгүй хоосолжээ. 

	Тэгэхэд эцэг нь:

	— Хүүхдүүд минь ингэж таарахгүй шүү? «Өөрийн эцэг ба өөрийн эхийг хүндэлж яв» хэмээн их хөлгөн сургаалд бий. Миний хувьд гэвэл өмнөх махаа алдсанд орвол, мянга дахин ташуурдуулсан нь дээр гэж хэлжээ.

	491. Гаж буруу гуйлгачин

	Нэг хүнээс:

	— Жүжигчин хүн, ямар хүнтэй төстэй вэ? гэж асуусанд,

	— Зүүн гартаа хог шороо атгаад, баруун гараараа өглөг хишиг гуйх гуйлгачинтай төсөөтэй бөгөөд, өглөг «өгөхгүй» гэж хэлбэл нөгөө хог шороогоо шууд л цацаж орхидог юм гэж хариулжээ.

	497. Алиагийн арга саам

	Нэг алиа хүн өөр нэг жир хүнээс мөнгө зээлдчихээд сүүлд нь аваагүй гэж мэлзжээ. Ингээд тэр хоёр шүүхэд заргалдан очсонд шүүгч:

	— Танд гэрч болох хүн бий юу? гэж мөнгөө зээлдүүлсэн хүнээс асуухад,

	— Гэрчлэх хүн байхгүй гэж хариулжээ.

	Тэгэхэд нь нөгөө шүүгчээс алиа хүнд хандан:

	— Тэгвэл чи энэ хүнээс мөнгө аваагүй гэж тангарагла гэжээ.

	Үүнд алиа хүн хариулсан нь:

	— Энэ хүнээс юу ч аваагүй, ах маань миний орноос тангараглавал болох уу? гэжээ.

	498. Учиртай үг

	Нэг марзан эрээс:

	— Чи нэг бүтэн динар одоо авах уу? гэж асуусанд,

	— Хорин удаа торлогдуулахгүй л бол авмаар байна гэжээ.

	— Заавал торлогдуулж, гуядуулж байдаг нь юу вэ? гэж асуусанд,

	— Одоогийн хүмүүс юухан ч болов зүгээр өгөхөө больсныг би мэдэх юм чинь гэж хариулжээ.

	499. Чухал засамжлал

	Нэг жүжигчин хүн өвөл цаг муслин хэмээх ёрог даавуу хувцас өмсөөд Себастия43 орчмоор явж байв. Тэгтэл нэг хүн хүрч ирээд:

	— Чамд бас цув байгаа тул, надад дотуур нь өмссөн шантав юугаа тайлж өг. Есүс тэнгэр бээр хэрвээ хүн гуйвал чи дотуур, гадуур бүх хувцсаа цөмийг тайлж өг гэж сургасан шүү дээ гэж хэлжээ.

	Үүнд жүжигчин хариулсан нь:

	— Ивээгч дээд тэнгэр өршөөх болтугай. Дээд тэнгэрийн энэ бошго зарлиг Себастия нутгийн оршин суугчид хийгээд, мөн өвлийн хүйтэн цагт холбогдолгүй болов уу. Учир юу вэ гэвэл, дээд тэнгэр эл лүндэнг Палестин нутагт, дэлгэр зуны цагт айлдсан бөлгөө гэж хариулсан юм гэдэг.

	500. Сэжигтэй танил

	Урьд нэг алиа хүн, Закрон хэмээх худалдаачныг бүр залхааж гүйцэж. 

	Худалдаачны арга барагдаад:

	— Анхилгүй дамшиг минь ээ. Чамайг бүр хар нялхаараа байхад ээжтэй чинь би эгч дүү шиг байсан юм шүү! гэж гэнэ.

	Алиа хүн уурсаж зэвүүцээд, ээж дээрээ очоод,

	— Эжий минь, та худалдаачин Закроныг таних уу? гэж асуув.

	— Чи янз нь Исхакийн хүү Закроныг хэлж байна даа? гэж хэлсэнд, 

	— Энэ хүн худал хэлээгүй юм байжээ. Харин та Закроныг байтугай, бас эцгийг нь таньдаг байсан нь яагаад миний санаанд ороогүй юм бол оо? гэж хариулсан юм гэдэг.

	502. Хаалгаа яагаад хаасангүй вэ?

	Нэг алиа хүн гэртээ орж иртэл хаалга нь онгорхой, эхнэрийнх нь дэргэд нэг хар хүн үзэгдэв. Иймд нөгөө хар хүнд тэр алиа хэлсэн нь:

	— Чи өвчтэй амьтан уу? Бүсгүй хүн сайн, муу юмыг ялгаж ухаардаггүй юм аа гэхэд, хаалгаа хаах нь зүйтэй гэдгийг солиотой л юм биш бол, чи мэдэх ёстой биш үү! гэжээ.

	503. Сэхээрэл

	Өөр нэг алиа хүн, эхнэрээ шатан дээр зогсож байхад нь дайралдаад, миний дэргэд энэ шатаар дээшээ өгсөх юм уу, доошоо уруудаж буувал сална шүү44 гэж тангараглажээ. Үүнийг сонссон эхнэр нь газар дэвхэрч буучхаад,

	— Би шатаар уруудах ч үгүй, өгсөх ч үгүй, зүгээр л үсрээд буусан шүү гэжээ.

	Үүнд нөхөр нь:

	— Манай энэ хотынхон чамайг арай сайн мэддэг байсан сан бол чамайг хууль дүрэм урвуулах багшаар зайлшгүй хөлсөлж авах байсан бий гэж хариулжээ.

	504. Бие биеэ зэмлэсэн нь

	Нэг жүжигчин хүн архи ууж, согтоод хүрч ирэхэд эхнэр нь:

	— Бурхан тэнгэр чамайг архи сархад жигшдэг болгох байх гэж би мөн ч их горьдох юм даа! гэж хэлжээ.

	Тэгэхэд нөгөө жүжигчин:

	— Бурхан тэнгэр чамайг амтат идээ жигшдэг болгох байх гэж би бас их горьдох юм. Энэ л гурил, тос, зөгийн бал эцэс төгсгөлгүй худалдан аваад байгаа чинь намайг бүүр хоосолж гүйцлээ гэж хариулжээ. 

	505. Эхнэрийн минь шинж төрх

	Нэг жүжигчин хүн жигтэйхэн царай дортой бэлэвсэн эхнэртэй гэрлэж гэнэ. Иймд:

	— Яагаад ийм эхнэр сонгож авсан юм бэ? гэж улс асуусанд,

	— Энэ эхнэрийн биеийн цогц галбир нь Арнаны үтрэм45 мэт, цэвдэг хүйтэн сэтгэл нь Ливанчийн оргил мэт бөлгөө. Иймд бурхан тэнгэр миний биед далдыг мэдэх увдис заяаж магад46 гэж би бодсон юм хэмээн хариулжээ.

	506. Хөрш айлын хүнээс л болно

	Нэг алиа хүнээс:

	— Далан настай өвгөн хүүхэдтэй болж болох уу? гэсэнд

	— Хөрш айлд нь гучтай хар хүн байвал бололгүй яах вэ гэж хэлжээ.

	507. Эх, эцэг, хоёрын айдаг юм нь

	Нэг жүжигчин хүний эхнэр амаржих дөхөөд байхдаа тун царай муутай нөхрөө хараад:

	— Миний энэ тээж яваа үр чамтай адилхан байвал мөн гай шүү! гэж гэнэ.

	Тэгтэл нөхөр нь:

	— Хаанаас даа, харин надтай адилгүй л байвал чамд бөөн гай тарина. Би чамайг, тэр хүүхэдтэй чинь адилхан хүн рүү хөөж орхих учраас, чи дахиад манай хоолноос хороохгүй болно шүү гэжээ.

	508. Алиа хүн ба загалмайт еврей

	Нэгэн алиа хүн бурхан шүтээнийг зүхэж явдаг загалмай зүүсэн еврей хүнийг хараад:

	— Христ тэнгэрийг үл шүтэж, Моисейг хилэгнүүлсэн нүгэлт амьтаан! Мухаммед тэнгэрийг хилэгнүүлэхээсээ урьд, аян замынхаа бүр эхэнд нь чи, нас элэгдэж магадгүй тул, Мухаммед тийш одогтун. Учир нь тэнд чи удах аваас бус уур хилэнг нь хөдөлгөнө гэдгийг би мэдэж байна гэжээ. 

	509. Хоол нь байвал...

	Нэг жүжигчнээс хөрш айлынх нь хүн халбага гуйж ирэхэд:

	— Би бол ямар ч хамаагүй идэх хоолтой л байх сан гэж бодож явдаг хүн. Хоолтой л байвал халбага хэрэглэлгүй, гар хуруугаараа ч бол аргална гэж хэлжээ.

	510. Дэмий болгоомжлол

	Загас идээд, сүүгээр даруулж, байсан нэг алиа хүнээс:

	— Чи ходоодоо загас, сүү хоёроор нэг зэрэг дүүргэхээсээ болгоомжилдоггүй хүн үү? гэхэд,

	— Загас хойноос нь сүү орж ирэхийг мэднэ гэж үү? Үхсэн загас шүү дээ... гэж хариулжээ.

	511. Ончийг нь ололгүй татгалзах

	Нэг жүжигчин, эхнэртэйгээ хэрэлдээд, гэрээсээ хөөх гэтэл, эхнэр нь:

	— Олон жилийн турш салж хагацалгүй ханилж сууснаа бодооч дээ! гэж гуйж гэнэ.

	Тэгэхэд нөхөр нь:

	— Энэ шиг чинь тэнэг юм харин бодож олоход ч хэцүү байна. Чухам л тэр «олон жилийн турш, салж хагацалгүй, ханилж сууснаас» болоод миний бүр дур гутаж, чамайг жигшиж зэвүүцдэг болсон юм гэжээ.

	512. Нөөцлөх донтой ядуу хүн

	Нэг жүжигчин өвөл болсон хойно эхнэртээ:

	— Би нэг түлхүүртэй болох сон гэж бодох юм. Чи түлхүүр хийлгэж өгөөч! гэжээ.

	Эхнэр нь,

	— Ингэхэд манайд чинь нууж цоожлоод баймаар хүнс тэжээл бий сэн бил үү? гэхэд,

	Жүжигчин:

	— Одоохондоо хүнсний зүйл муутгадаггүй хүйтэн агаар хийгээд цоожилъё. Яах вэ, юм хадгалж болохоор болж л байг, хожим баяжиж байгаад мах, өөх тос, давс, түлээ... гээд бусад юм авч хийе гэжээ.

	513. Тийм хүмүүсийг аргалж үл болно

	Нэг алиа хүн, архичид руу очтол, цаадуул нь барьж зоджээ. Гэтэл нэг ч үг хэлэлгүй, огт эсэргүүцсэнгүй гэнэ. 

	— Тэднийг чи яагаад шоолж дооглосон ч үгүй вэ? гэж асуусанд,

	— Тэд чинь юу ч ойлгохооргүй согтуу улс болохоор би үг хэлээ билүүдээд яах вэ дээ? гэж хариулсан юм гэнэ билээ. 

	515. Хууль, бүхэн эрчүүлд ашигтай

	Нэг хүүхэн, айлынхаа хүүхнээс:

	— Эрэгтэйчүүд эмс, шивэгчин худалдаж аваад нөхцөх эрхтэй байтал, эмэгтэйчүүд бидэнд ийм эрх дарх яагаад байдаггүй юм бэ? гэж асуусанд,

	— Арга байна уу, хамаг л хаад, эзэд, хууль дүрэм зохиодог улс цөм эрчүүл юм чинь. Тэд чинь өөрсдийнхөө эрх ашгийг хамгаалсан хууль гаргаад, бүсгүйчүүдийг хавчиж хяхдаг юм гэжээ.

	516. «Гарын үсэг»

	Нэг алиалагч, худалдаачин хүн дээр ирж, нэг зуун мөнгөн зуза зээлдүүлээч гэж гуйжээ. Тэгэхэд нь худалдаачин:

	— Чи ямар хүү өгөх юм бэ? гэж асуутал,

	— Надад өгөх юм алга. Хэдий тийм боловч, өр ширээ хугацаанд нь төлөхгүй бол биеэ зөвтгөн өмөөрч, элдэв арга саам зохиохгүй гэж өөрийн биеэр гарын үсгээ хичээнгүйлэн зурахад би бэлхэн байна гэж хариулжээ.

	517. Аль нь ч биш

	Нэг жүжигчин зарцдаа:

	— Би чамайг ямарваа нэг юманд явуулахад, гүйцэтгээд ирвэл «буудай», гай дайрч бүтээлгүй ирвэл «арвай» гэж хэлж бай! гэжээ.

	Зарц нь нэг удаа ажлаар яваад эргэж ирмэгц,

	— Буудай юу, «арвай» юу? гэж асуувал,

	— Аль нь ч биш гэж зарц нь хариулжээ.

	— Энэ чинь юу гэсэн үг вэ? гэж жүжигчнийг асуусанд,

	— Би явсан хэргээ бүтээгүйгээр барахгүй, намайг хүмүүс харааж зүхэж, барьж зодлоо гэж зарц нь хариулжээ. 

	518. Юу ч атугай саваа зэх...

	Нэг хүн, найз нөхөртөө,

	— Шөнө явж байхдаа нохой дайрах вий гэж бодвол, ойртоод ирэхийг нь мэдэнгээ Давидын судраас «олдож заяасан биеийг минь мэснээс, ор ганц намайг нохойноос авар47» гэсэн тарнийг уншиж бай гэж захихыг нэг жүжигчин сонсоод,

	— Ганц энэ ч нэмэргүй, гартаа бас саваа барьж явууштай. Учир нь нохой болгон Давидын судрыг ойлгохоор ухаантай биш шүү. Саяны тарни бол гагцхүү ном мэдэх нохойтой дайралдвал тус болно гэж хэлжээ.

	519. Алиалагч ба үсчин

	Нэг алиалагчийн сахал хуузыг нь хусахыг шүүхийн түшмэл тушаажээ. Үсчин, нөгөө алиалагчийн сахлыг хусах гэж байснаа:

	— Хацраа түмбийтэл хий дүүргэ! гэж гэнэ.

	Гэтэл нөгөө алиалагч:

	— Тэнэг толгой минь ээ, шүүхийн түшмэл чамайг миний сахлыг хус гэсэн юм уу, эсвэл амандаа хий дүүргэж байгаад исгэрч сурга гэж тушаасан юм уу? гэжээ.

	520. Үр төл сайтай эхнэр

	Нэг алиа хүнээс хэчнээн хүүхэдтэйг нь асуусанд,

	— Аллах тэнгэрийн нэр барьж, чин үнэнээ хэлэхэд, манай эхнэрээс гарсан хүүхэд, бид хоёрын цуг унтсан шөнөөс ч олон гэж хариулжээ.

	521. Осолтой сорилт

	Нэг алиалагчийг нохой зуусанд, түүний нөхөд нь:

	— Тэр нохойн галзуу эсэхийг мэдье гэвэл, дээд гурилаар барьсан талх өгөөд үз. Хэрвээ идэхгүй байвал галзуу нохой байж таарна, идвэл зүгээр эрүүл нохой байх ёстой гэж зөвлөжээ.

	Алиалагч үүнийг сонсоод:

	— Хэрвээ би ингэж сорих юм бол манай энэ хавьд намайг зуухгүй өнгөрөх нохой гарахгүй. Нохой болгон ингэж сориосой гэхдээ цөм намайг зуух, хазах болно шүү дээ гэж хэлжээ. 

	522. Хэрэг хийхээсээ урьдаж шийтгүүлсэн нь

	Нэг алиа марзан хүнийг гэмт хэрэг хийсэн гэж хар санаатнууд гүтгэн гөрдсөн мэдүүлэг гаргасны улмаас шүүхийн нэг түшмэл тэр алиаг тавь банздах ял оноож гэнэ ээ. Гэтэл тэр алиа ямар ч гэм зэмгүй атал хилс шийтгэгдсэнийг нөгөө түшмэл хожим нь мэдээд:

	— Би таныг ташаарч шийтгэсэн байна! гэж хэлж.

	Тэгэхэд нь нөгөө алиа:

	— Зүгээр яахвэ, нэг их сүйдтэй юм алга! Харин чи намайг нэг сайн банздуулсан хүн шүү гэдгийг л санаж байгаарай. Тэгээд хожим үнэхээр нэг гэмт хэрэг хийчихлээр намайг ялаа эдэлсэнд тооцоорой гэжээ.

	523. Өөр хандлага...

	Нэг шүүгчээс,

	— Зөгийн балтай энэ жигнэмгийг чи юу гэж бодож байна гэж асуусанд,

	— Юу гэлтэй юм бэ дээ? Лав л Моисей ийм зөгийн балтай жигнэмэг аваад Мисирийн хаан дээр очсон сон бол түүнд үг дуугүй итгэх байсан юм гэж хэлж болно дог. Гэвч Мисирийн хаан дээр Моисей очихдоо таяг тулж очсон учраас, түүнд итгэсэнгүй хэмээн Мисирийн хааныг нэг их зэмлэх хэрэггүй биз. Тэр чинь хаан хүн хойно, уурла аа биз гэжээ.

	524. Сүүнд түлэгдсэн хүн...

	Цэс хэмээх гашуун ногоонд дургүй нэг алиа таних нэг баян айлдаа зочилж ирээд, хамаг л хоол ундандаа цэс хийж амталсныг мэджээ. 

	Тэгэхээр нь зарцад нь,

	— Залгилж орхимоор, тэгэхдээ цэс хийгээгүй ус өгөөч гэж гуйсан юм гэдэг.

	525. Өндөг

	Нэг алиа хүн, баян айлын зоог дээр очиж гэнэ. Гэрийн эзэн зочноо өндөгний цагаан уургаар дайлж, өөрөө доторх шарыг нь идэж байж.

	Алиа хүн үүнийг хараад:

	— Ийм л нарийн нандин, бөв бөөрөнхий орчин48 бүтээсэн тэнгэр дээдсийг бахдууштай гэж хэлжээ. 

	Чухамхүү өндгөн дотор л цагаан, шар уураг хослон давхар бөмбөлөг үүсгэх тул, тэр нэр төртэй хүнийг ийнхүү сайн чадсан юм гэдэг.

	526. Битүү дохио

	Өвчтэй хэвтэж байсан нэг баян дээр алиа хүн очоод, юу нь өвдөж байгааг асууж гэнэ.

	— Миний нэг муухай газар хатги гараад гэж өвчтөн хариулжээ.

	Тэгэхлээр нь нөгөө алиа хүн:

	— Таны нүүрэн дээр л лав хатги харагдахгүй байна шүү дээ гэж хэлжээ.

	Ийнхүү тэр баяны царай муутайг нь битүүхэн дайрчээ.

	527. Цэвэрлэлтгүй

	Нэг жүжигчин, их харам нарийн, дээгүүр язгууртан айлд үдийн хоол идэж гэнэ. Гэрийн эзэн, жүжигчний хувцсан дээр жаахан шөл санамсаргүй дусаачхаад:

	— Хувцсыг нь цэвэрлэж өгөөрэй гэж зарцдаа хэлэв. 

	Тэгэхэд нь,

	— Цэвэрлэх хэрэгцээ огт байхгүй гэж жүжигчин дургүйцжээ. Тэр жүжигчин ингэж хэлснээрээ, түүнийг дайлсан шөлөнд дуслын төдий ч тосгүй байсныг нь битүүхэн дайрсан юм санжээ.

	528. Тэнгэрийн муухайд төрсөн бодол

	Нэг жүжигчин, их царай муутай хүүхэнтэй гэрлэсэн юм байж.

	Бороо шороотой, тэнгэр муухай нэг өдөр эхнэр нь:

	— Ийм өдөр чамд юу хиймээр санагдах юм бэ? гэж асууж,

	— Чамаас салж, чөлөөтэй болж авмаар л санагдах юм гэж нөхөр нь хариулсан юм гэдэг.

	529. «Энэ надад падгүй»

	Хүмүүс нэг алиа хүнд:

	— Өнөөдөр зах дээр гурил үнэд орсон байна гэхэд,

	— «Энэ надад падгүй». Би барьсан бэлэн талх л худалдаж авдаг хүн гэж хариулжээ. 

	530. Судар номыг нэмж дэлгэрүүлсэн нь

	Нүд нь өвдсөн хүнтэй нэг жүжигчин танилцаад:

	— Чи нүдээ юугаар эмчилж байна вэ? гэж асуусанд, цаад хүн нь:

	— Судар ном, бас ээжийнхээ уншдаг маань мэгзмээр гэж хэлснээ, ээж минь тун их шударга, журамт хүн шүү гэжээ.

	Үүнийг жүжигчин сонсоод:

	— Энэ ч сайн нь сайн л даа. Тэгэхдээ бас эм тан бас хэрэгтэй шүү! гэжээ.

	531. Ямар хүн сархад уух ёсгүй вэ?

	Нэг алиа шогч хүн хэлсэн нь:

	— Архи уухлаараа маанаг болдог хүн,

	— Баруун гараараа гайхуулдаг хүн49 

	— Зөвхөн өвс ногоо иддэг учраас дорхноо согтчихдог хүн,

	— Өлөн зэлмүүн яваа хүн,

	— Ганц хундага уугаад мансуурдаг хүн,

	— Хувцас хунараа будаж бохирдуулчихдаг хүн, энэ 6 янзын хүмүүс архи сархад уух хэрэггүй гэж хэлжээ.

	532. Ганц гуйх юм

	Нэг жүжигчин хүн өвдөөд байхад, тэр жүжигчний тэнэг мулгуу эзэн нь эргэхээр ирээд:

	— Чи хүссэн л юмаа хэл, би чиний тусын тулд бол юу ч хамаагүй хийнэ гэсэнд,

	— Чи дахиад л над дээр ирэхгүй байвал их тус болж байгаа нь тэр гэж нөгөө жүжигчин хариулжээ. 

	
XVI БҮЛЭГ : ТЭНЭГ МУЛГУУ, АД ЭТГЭЭД ХИЙГЭЭД УЛИГ БОЛОХ ХҮМҮҮСИЙН ТУХАЙ ЯРИА

	533. Хэн нь нас барсан юм бэ!

	Ийм нэг хөгтэй яриа бий.

	Нэг хүн танил хүмүүсийнхээ нэгийг нас барж гэж дуулжээ. Мань эр гадуур явж байгаад тэр хүний дүүтэй нь дайралдаад:

	— Нөгөө нас барсан нь чи юм уу, танай ах уу? гэж асуужээ.

	534. Бодлоо өөрчилсний учир

	Нэг тэнэгийн хүү нь нас барсанд жигтэйхэн их гашуудаж, бүр амиа хорлохоороо завдаж байж гэнэ. Тэгснээ нэг нөхөртэйгөө зөвлөлдөн, тэр бодлоо орхиод:

	— Хэрвээ амиа хорловол, манай эзэн надаар даажигнаж шоолоод байх вий гэж хэлжээ.

	536. Надад холбогдолгүй

	Нэг тэнэг хүн хүүтэй болж айл хөршийнхөн нь түүнд баяр хүргэсэнд,

	— Энэ явдалд би ер холбогдолгүй. Тэнгэр дээдэс хийгээд та бүхний л ач... гэж хэлжээ.

	537. Амьтны дуулианаар...

	Нэг тэнэг хүн ээжтэйгээ хоёул халуун ногоогоор хачирлаж шарсан загас идэж сууснаа:

	— Ээж минь, сайн ид. Ийм хоол тачаал урамшил их оруулдаг юм гэнэ билээ гэж хэлсэн юм гэдэг.

	538. Тайтгаруулахын оронд

	Нэг тэнэг хөрш айлынхаа өвчтэй байсан хүүг эргэхээр ороод, эцэгт нь:

	— Энэ хүүгээ нас барахлаар битгий нөгөө түрүүчийн үхдэг хүүгийнх шигээ байж үзээрэй. Тэгэхэд хойчийн буян үйлдэж зэхсэн хоол унд чинь тун хомс бага учраас буян үйлдэх газар уригдаж ирээд байна гэж надад бодогдохгүй байсан шүү гэж хэлжээ. 

	539. Яаж ч урвуулаад...

	Нэгэн этгээд хүн, хар цагаан хоёр анч нохойтой байж гэнэ. Нэг удаа хотынх нь захирагч ирээд,

	— Хоёр нохойныхоо нэгийг аль гэжээ.

	— Чи алийг нь авах дуртай вэ? гэж эзэн асуусанд,

	— Харыг нь гэж захирагч хэлж,

	— Би цагаанаас хард нь илүү хайртай гэж этгээд маань очиж гэнэ.

	— Тэгвэл цагааныг нь өг л дөө! гэвэл,

	— Хаанаас даа, цагаанд нь хоёулаас нь илүү хайртай юм чинь гэж хариулсан юм гэдэг.

	540. Тэр хүний бодол нь

	Мунхаг мулгуу нь дэндсэн нэг баян, ядууст ер өглөг өгдөггүй байв. 

	Тэр бээр: «Бурхан тэнгэр юм хайрлаагүй хүнд, би юу гэж юм өгч байдаг юм бэ?» гэж хэлдэг байжээ.

	541. Хойд насандаа итгэмз

	Нэг хүн, эхнэртээ:

	— Чамайг, нас барахаар би хүүхдүүдээ хаяж явалгүй, хамт аж төрнө шүү гэж гэнэ.

	— Энэ ч дээ, хоосон дэмий үг байх аа даа гэж эхнэр нь эсэргүүцсэнд,

	— Би үнэнээ хэлж байгааг чи харна аа, гайгүй. Чи нас бармагцаа л миний энэ хэлсэн үгийг үнэмшинэ гэж хэлжээ.

	542. Бага багаар тун их

	Нэг хүний гэдэс нь өвдөж гэнэ. Чухам юунаас болж өвдсөнийг нь асуусанд,

	— Би бага багаар тун их сүү уусан юм. Энэнээс бол оо болов уу? гэж хариулжээ.

	543. Шар, луус болоход юу саад болов?

	Нэгэн тэнэг, тарган шар хараад:

	— Салаа туурайтай биш бол сайхан луус байх сан гэж хэлжээ. 

	546. Ёслолыг сунгахын тул

	Хүүд нь хагалгаа хийх гэж хөл болж, бэлтгэж байх үеэр нэг еврей, мэс засалчид хандан:

	— Тэнгэр дээдсийг санаж, аль болох удаахан огтолж үзээрэй. Учир нь энэ хүүгийн амьдралд дахиад ийм их ёслолын байдалтай зүйл гарахгүй гэж хэлжээ.

	547. Мунхаг, зурхайч хоёр

	Нэг мунхаг хүн, хүүтэй болж, нарны замын тойрогт орших од гарагийн тэмдгээр хүүгийнхээ хувь зохиолыг таалгах гэж зурхайч дээр ирж гэнэ. 

	Тэгээд тэр зурхайчид:

	— Хүүг минь Гермес гарагийн тэмдэгтэй болгож өгөөч. Би Гермес гарагийн одонд төрсөн хүүхэд бүхэн эрдэм номтой хүн болдог гэж дуулсан юм гэж хэлжээ.

	548. Саянаас л...

	Нэг этгээд хүнд хөрш нь:

	— Танай авгай бие давхар болж шүү дээ гэсэнд,

	— Хаанаас даа, бие давхар болоогүй, зүгээр л саянаас жирэмсэлж байгаа юм гэж хариулжээ.

	549. «Хөнгөтгөх» шалтгаан

	Шинэд гарсаар арван дөрөв хоносон хойно, нэг ад этгээд саран мандсаныг хараад «Шинийн саран бэлгэ дэмбэрэлтэй болтугай50» гэж гэнэ.

	Нэг хүн үүнийг нь дуулаад:

	— Шинэд гарсныг чи сая мэдэж байгаа хэрэг биш биз дээ? гэсэнд,

	— Би чинь энэ хотод байлгүй, эзгүй байгаад саяхан ирсэн шүү дээ гэж гэнэ.

	550. Маанагийн хүсэл

	Өөр нэг ад этгээд,

	— Бурхан тэнгэрээс намайг хүн болгож төрүүлээгүй, төрүүллээ гэхэд хараагүй, аль эсвэл гаргүй юм уу, хөлгүй болгож төрүүлсэн ч болоосой. Тэгсэн сэн бол улс амьтан намайг өрөвдөж, хайрлах байсан болов уу? Одоо бол цөм л харааж зүхэх юм гэжээ. 

	551. Загасчдаас асуусан нь

	Нэгэн этгээд хүн загасчдын дэргэдүүр өнгөрөхдөө:

	— Хөөе, та минь ээ, та нар шинэхэн загас барьж байна уу, давсалсныг уу? гэж асуусан юм гэдэг.

	552. Ангараг гарагт давхацсан Бархасбадь

	Нэгэн мулгуу багш шавиасаа:

	— Улаан өндөгний баярын өмнөх долоо хоногийн тавдугаар өдрийг ноднин ямар гарагт бид тэмдэглэсэн бил ээ? гэж асуусанд, багшаасаа ч тэнэг шавь нь:

	— Би нэг их сайн санахгүй байна шүү. Ноднин жилийн улаан өндөгний баярын өмнөх Бархасбадь гараг Ангарагт51 байсан байх аа гэжээ.

	554. Хамгийн зовлонтой нь

	Нэг этгээд хүн:

	— Би ер нь хамаг л юм, тэр ч байтугай амтлаг инжир жимсээр гашуун ханд хэрхэн бэлддэг, мөн модоор хэрхэн сав суулга хийдгийг андахгүй мэднэ. Харин яаж шиг амсар, нүх гаргадгийг нь бодоод бодоод олохгүй юм гэж хэлжээ.

	555. Аргыг нь олсон нь

	Нэг эзэн Иерусалим орж, ээлтэй буянтай газарт мөргөхөөр алсын замд гарч гэнэ. Тэр хүн баяр наадмаас өмнө очих гэж их яарч явжээ. 

	Тэгтэл нэг тэнэг таараад:

	— Чи юунд хамт яваа хүмүүс, унаа хөсгөө зовоож яваа хүн бэ? Иерусалим тийш элч зарж, баяр наадмаа хойшлуулахыг гуйвал дээр бус уу? гэжээ.

	556. Он, сарыг яг оноосон нь

	Нэг хүний төрсөн охин нь нас барж гэнэ. Охин нь хэдэн настай байсныг улс асуусанд,

	— Сайн санахгүй байна. Яг төрөх үеэр нь ойн гаа л цэцэглэж байсан юм даг гэж хариулжээ. 

	557. Ад этгээд хүн, араншин муутай илжиг хоёр

	Ад этгээд нэг хүн, илжиг унаад явж байж. Гэтэл илжигний зөрүүд зан хөдөлж, урагшаа алхахаа байв. Иймд тэр хүн, чамд өнөө шөнө арвай буудай өгөхгүй дээ гэж зүхэж занаж гэнэ. 

	Тэгээд орой гэртээ ирсэн хойноо зарцдаа:

	— Цаад муу илжгэндээ нэг хормой арвай өгчих. Тэгэхдээ намайг ингэж тушаасан юм гэж хэлж болдоггүй юм шүү. Бүүр гаараад, миний үгийг тоохгүй болно гэжээ.

	558. «Дундах нь»

	Нэгэн тэнэгийн ярьсан нь:

	— Би өнөөдөр тэдний, тэднийхээр очиж, оршуулгын ажилд оролцлоо. Нөгөө хэний хүүхэд нь нас барсан юм байна гэжээ.

	— Аль нь вэ? гэж нөгөө маанагаас асууваас,

	— Энэ ноёных хоёр хүүхэдтэй юм, дундах нь өнгөрчхөж гэж хариулжээ.

	559. Юу гэж ярив аа?

	Нэг ад этгээд хүн, хөршдөө:

	— Урьд шөнө би манай хотын даамлыг зүүдэллээ. Над руу харан харан, чамтай л юм яриад байсан. Миний талаар чамд юу гэж ярив аа? гэжээ.

	560. «Чамайг ч бас өршөөн хэлтрүүлэх болтугай гэж намайг өршөөн хэлтрүүлмүү»

	Нэг тэнэг Иерусалимд мөргөж байгаад бурхан тэнгэрт хандан:

	— Аяа тэнгэр минь, чамайг ч болов бас өршөөн хэлтрүүлэх болтугай хэмээн, намайг өршөөн хэлтрүүлмүү. Чамд чү бол уншлага мөргөлийн номд зааснаас гуч, жар, зуу дахин илүү өргөл барьц хүртээх болтугай хэмээн, над дор хишиг буян хайрла гэж залбирч байжээ.

	561. Дэндсэн хайр

	Нэгэн тэнэг, өөр нэг хүнийг толгой дээр нь үнсэх гэхэд, цаадах нь:

	— Би толгойгоо тосолчихсон учраас миний толгойг үнссэний хэрэггүй гэхэд, 

	— Би чиний толгой дээр тэрэг шивх асгасан байсан ч бодох санах юмгүй үнсэнэ гэж хариулжээ.

	564. Хэдийд нь нас барсан юм бол оо?

	Нэг этгээд хүн ярьсан нь:

	— Миний эцэг Иерусалимд хоёр очиж, тэнд нас барсан тул, тэнд нь оршуулсан юм гэнэ билээ. Тэгэхдээ эхний удаа очихдоо юм уу, эсвэл хоёр дахь очихдоо юм уу... Хэдийд нь нас барсан юм бол оо, би мэдэхгүй юм гэжээ.

	565. Сэтгэлд нь нийцүүлсэнгүй

	Халуун усны газар арц хүж уугиулж байтал, нэг гэнэн болчимгүй хүн усанд орохоор иржээ. Тэр бээр анхилам үнэрт, их хөшиглөсөн утааг хог тоос хэмээн эндүүрч, учиргүй уурлан хилэгнэж:

	— Намайг усанд орохоор ирэх үед шалаа шүүрдэж, тоос шороо бужигнуулж болохгүй шүү гэж би танд хэлсэн шүү дээ гэж халуун усны хүнд омогджээ.

	566. Тайвшрав...

	— Илжгийг чинь хулгайлчхаж! гэж нэг гайхалд мэдэгдэхэд,

	— Аллах тэнгэр өршөөг! Би л үүнийг чинь харж байгаагүй шүү гэж хариулжээ.

	567. Бурхан тэнгэрт зулгуйдсан...

	Нэг этгээд хүн, огторгуй тийш харснаа:

	— Аяа, бурхан тэнгэр минь, чиний харьяа хан хурмаст юутай сайхан! Гэвч чи хан хурмастаас ч хавьгүй их үнэд оржээ! гэж хэлжээ.

	568. Мулгуу шүүгч

	Нэгэн мулгуу мунхаг шүүгчээс:

	— Нөгөө нэг хэний хийсэн хэргийг өршөөн хэлтрүүлэх ажаамуу гэсэнд,

	— Өөрийн биеэр орж, өмнө минь сөхрөөд өвдөг, хөлийг минь үнсэхээс нааш түүнийг би шоронгоос гаргахгүй гэжээ. 

	569. Алга болсон илжиг

	Арван илжигтэй нэг хүн, илжгээ хүнд хөлсөөр өгдөг байжээ. Нэг удаа илжгээ зохих газар нь хүргэж өгөөд, тоолж үзвэл арав байж.

	Сүүлд ажлаа дуусгаад нэг илжгээ унаж, бусдыг нь хөөсөөр буцжээ. Замдаа өмнөө яваа илжгийг тоолж үзвэл ес байв.

	Тэр хүн маш их уурлаж, илжигнээсээ буугаад нямбай гэгч тоолж үзтэл арав байж. Баярлан, илжгэндээ мордож аваад, цааш хөдлөхийн өмнө бас нэг тоолж үзсэн чинь дахиад л ес болсон байв. Илжигнээсээ бууж, дахин тоолбол, мөн л арав байв.

	— Үнэхээр буг чөтгөр гэгч нь будилуулж байна намайг. Илжиг унахаар л нэг нь алга болчих юм. Ингэхлээр хэдэн илжгээ алдчихгүйн тул, ер нь илжигнээсээ барьж унахаа больё гэж дуу алджээ.

	Ингээд илжгээ унахаас зүрхшээн, учиргүй урт замыг явган туулжээ.

	571. «Хоол нь шингэхэд дээр»

	Маш тэнэг хүний хүү нь нас барж гэнэ. Талийгаач хүүг авсанд хийх болоход:

	— Хоол нь шингэхэд дээр, баруун хажуугаар нь тавь! гэж зааварлажээ.

	572. Хашир чавганц

	Нэг чавганц, өвчтэй байсан хүнийг эргэж ирээд, хамаатан саданд нь:

	— Би тамир тэнхээ муутай хүн болохоор байн байн та нар дээр ирж, дахиад буцах гэж бөөн зовлон болох юм. Та нарыг тэнгэр үзэх болтугай! Хэрвээ энэ хүн талийгаач болж, оршуулах үед нь би ирж чадахгүй байвал, надад битгий гомдоорой! гэж хэлжээ.

	573. Гэнэхэн бодолтын хүсэл

	Нэгэн гэнэхэн бодолтын шонхор шувуу нь алга болжээ. Тэр хүн хотынхоо даамалд, намайг шонхор шувуугаа олтол хотын хаалгыг түгжиж байгаач гэж гуйсан юм гэдэг.

	574. Хэдтэй байж вэ!

	Нэг хүнээс:

	— Чамайг охиноо хүнтэй суулгах үед охин чинь хэдэн настай байсан бэ? гэж асуусанд,

	— Охин байснаа хүүхэн болоод л байсан юм даг. Хэдтэй байж вэ, та нар өөрсдөө бодож олцгоо л доо гэж хариулжээ.

	576. Лазарь талийгаач болж, би баярланам

	Нэгэн эмгэний Лазарь гэгч нэртэй хүү нас барж. Түүний оршуулга дээр нэг лам ирж, талийгаачийн хойдохыг уншин, Евангели судраас «Одоо Лазарь талийгаач болж, би баярланам» хэмээн дуудахыг эмгэн сонсоод:

	— Энэ хүний хувцас хунар, ор дэрний хэрэглэл, хамаг юм нь чиний өмч болсон хойно чи л баярлахгүй бий дээ гэж хэлжээ.

	577. Тооцно!

	Нэг ад этгээд хүн, өөрийг нь магтсан шүлэгчид:

	— Би одоогоор чамайг шагнах бэнчингүй байна. Иймд чи хожим намайг гомдоовч, би чамайг өршөөнө гэж хэлжээ.

	578. Залбирал

	Сүмд залбирч байсан нэг хүн

	— Аяа бурхан тэнгэр минь ээ! Чиний хүсэл тааллаар болон, чиний тааллаас гадуур мөн чиний зөвшөөрлөөр болон, чиний зөвшөөрөлгүйгээр хийсэн гэм нүглийг минь арилган, өчүүхэн намайг өршөөн хайрла гэж залбирч байжээ.

	579. Өөр нэг залбирал

	Ондоо нэг хүн

	— Бурхан тэнгэр минь ээ, чиний мэдэх хийгээд, чиний мэдэхгүй, миний хийсэн хамаг нүгэл хилэнцийг өршөөн хэлтрүүлэгтүн! гэж залбирч байжээ.

	580. Хэчнээн юм өгөх болж байна вэ!

	Тариан талбайг нь усалж өгсөн борооны дараа нэг хүн;

	— Аяа бурхан тэнгэр минь ээ! Миний газрыг усалж өгсөнд чинь хэчнээн юм өгөх болж байгааг чи мэдэж байна уу? гэж хэлжээ.

	582. Үүлийг хэн нь хулгайлчихдаг байна аа?

	Нэг Хүн их тал дунд бөөн мөнгө нуугаад, хожим нь тэр газраа эргэж олохын тулд, үүлэн сэжүүрээр багцаалж авчээ.

	Хэд хоносон хойно тэр хүн нөгөө мөнгөө авах гэж нуусан газраа ирээд эс олов. 

	Иймд тэр хүн:

	— Энэ орчлон дээр хачин юм гэж мөн ч их шүү. Миний мөнгийг ч яах вэ газар байсан юм, хулгайлчихаа биз. Тэнгэрт байсан үүлийг хэн нь хулгайлчихдаг байна? Ямар амьтны гар үүлэнд хүрдэг байна аа? Чухам л нэг жиг ургалаа гэж хэлжээ.

	583. Хулгайч, тэнүүлч эм хоёр

	Нэгэн мулгуу хүн ус руу нэг харснаа, ээжийгээ дуудан;

	— Над руу нэг муу хулгайч хараад байх чинь, ямар амьтан бэ? гэж хашхирчээ.

	Ээж нь ирж ус руу харснаа, өөрийнх нь хажууд бас хүүгийнх нь дүрс усанд туссаныг үзээд

	— Тэр хулгайчийн чинь дэргэд бас нэг тэнүүлч эм байна шүү дээ. Уснаас гараад зугтчихаас нь өмнө шалавхан явж, хүн амьтан дуудъя гэж хэлжээ.

	585. Халеб, Дамаск хоёрын хоорондын зай

	Нэг хүн, нөгөөгөөсөө:

	— Халеб, Дамаск хоёр хоорондоо хэчнээн зайтай вэ? гэж асуусанд, нөгөө хүн нь:

	— Очиход зургаа, ирэхэд зургаа, нийтдээ арван хоёр өдөр явах зайтай гэж хариулсан гэнэ.

	586. Толгойн өвчнөөс салах гэсэн нь

	Нэгэн мулгуу хүн хэдэн тахиа, дэгдээхэйнхээ тухайд:

	— Мөн ч сайхан шувууд шүү! Тануусыг алуулж, шөл усыг чинь ууж байж, энэ л их орилоон чарлаанаас болдог толгойн өвчнөөсөө салах гэж манайхны нэг нь хэзээ нэг өвддөг бол оо! гэж хэлжээ. 

	587. Дууныхаа хүчийг үзсэн нь

	Нэг тэнэг тал дундуур учиргүй чанга хашхираад гүйж явжээ. 

	Түүнээс юунд ингэж чанга хашхирч явааг нь асуусанд,

	— Миний дуу... хэр хол дуулддагийг мэдэж авах гэсэн юм гэж хариулжээ.

	588. «Эмээл минь жаахан амраадхаг...»

	Нэг гайхлаас нөхөд нь эмээлээ түр өгөөч гэсэнд,

	— Би дөнгөж сая эмээл дээрээсээ буугаад байна. Нээрэн шүү! Тэгэхлээр та нар жаалхан тэвчиж, цаг хэртэй хүлээж үз. Эмээл минь жаахан амраадхаг гэжээ.

	589. Эх баригч эмгэнд захиалга өгсөн нь

	Нэг этгээд хүн, эхнэр нь юу юугүй төрөх болоод байхад, эх баригч эмгэнд хэлсэн нь:

	— Та надад охин биш, бүстэй хүүхэд татаад гаргаж өгөхгүй юу? Тэгвэл би танд нэг динар өгье гэжээ.

	590. Нэг каратын мөс

	Нэг хүн мөс худалдаж аваад, хазаж үзсэнээ:

	— Бүр цэв хүйтэн мөс байвал үзүүлэхгүй юу? гэж худалдагчид хэлж.

	Худалдагч өөр нэг хэсэг мөс үзүүлсэнд, сайх худалдан авагч:

	— Наадах чинь ямар үнэтэй юм бэ? гэж асуув.

	— Наадах чинь бол нэг карат, нөгөөдөх нь нэг каратад бүтэн хагас оногдоно гэж худалдагч тохуурхан хэлсэнд,

	— Наадхаас чинь өөртөө нэгийг, нөгөөдхөөс нь гэрийнхэндээ нэгийг авъя гэж хэлжээ.

	591. Өвчтөний асуулт

	Нэг эмч, өвчтөнд:

	— Хоёр анарын шүүс шахаж аваад доторх үртэй нь залги гэж хэлжээ. 

	Тэгэхлээр өвчтөн:

	— Хэчнээн үр залгих ёстой юм бэ? гэж асуужээ. 

	592. Сүрдүүлэг

	Нэг хүн шивэгчин эм худалдан авч, эхнэрээ их уурлуулжээ. 

	Тэгээд эхнэртээ хэлсэн нь:

	— Миний дургүйг хүргээд байвал, бүтэн нэг жил тусдаа сууна гэдгээ Аллах тэнгэрийн нэрийг барьж тангараглая гэжээ.

	593. Аймаар нүүр царай

	Нэг тэнэг нүүрээ толинд хараад учиргүй чанга инээж гэнэ. Тэгэхлээр юунд ийнхүү инээснийг нь асуусанд,

	— Би өөрийнхөө нүүрийг хараад гайхаж гүйцлээ. Холоос харахлаар хөөрхөн, ойрхноос бол муухай юм гэж хариулжээ.

	594. Тэр хүн хэдэн настай вэ?

	— Чи хэдэн настай вэ? гэж нэг хүнээс асуусанд,

	— Би мэдэхгүй байна. Гэвч ээж минь: «Чи бол усан үзэм гүйцэд боловсрохоос өмнө, ах чинь бол чамаас хоёр сар, бас нэг хагас жилийн өмнө төрсөн юм» гэж хэлж байсан юм гэж хариулжээ.

	595. «Байшинг бүхэлд нь эзэмших гэж»

	Нэг хүн, өөр нэг хүнтэй хувааж эзэмших ёстой байшинд суудаг байжээ. 

	Тэгээд нэг өдөр:

	— Би энэ байшинг бүхэлд нь эзэмших гэж, өөртөө ноогдох хэсгийг зараад, олж авсан мөнгөөрөө нөгөө хэсгийг нь худалдан авах бодолтой байгаа гэж ярьжээ.

	596. Түлээгүй бол...

	Нэг хүн мах худалдаж авчраад зарцдаа өгч:

	— Энэ махыг гэртээ аваачаад, цагаан будаатай чана гэж хэл гэжээ.

	— Гэрт түлээ байхгүй гэж зарц хэлсэнд,

	— За тэгвэл засмал будаатай хийчихнэ биз л гэж хэлжээ.

	597. «Битгий хөдлөөрэй»

	Нэг хүний охин нь худагт унаж гэнэ. 

	Тэгэхэд эцэг нь:

	— Чамайг татаад гаргах хүн олж иртэл битгий хөдлөөрэй гэж хашхирчээ. 

	598. Тэр хүн хэдийд төрж вэ?

	Нэг хүнээс хэдэн онд төрснийг нь асуусанд:

	— Би христосын мэндэлсний баяраас хойш хоёр долоо хоногийн дараа улаан өндөгний баярын өмнөх ням гарагт төрсөн гэж хэлжээ.

	599. Яагаад эцгийнхээ нэрийг дурссангүй вэ?

	Нэг хүн тэнгэр дээдэст хандан:

	— Урьхан тэнгэр минь ээ! Миний эх, эгч, болон эхнэрийн минь нүгэл хилэнцийг арилгаж хайрла гэж залбирч байжээ.

	— Чи яагаад эцгийнхээ нэрийг дурссангүй вэ? гэж түүнээс асуухад,

	— Намайг бага байхад нас барсан болохоор би бүр огт танихгүй юм чинь гэж хариулжээ.

	600. «Надад итгэхгүй байвал...»

	Нэг хүн тэнгэр бурхандаа хандан:

	— Бурхан тэнгэр минь ээ! Надад таван мянган мөнгөн зоос хайрла! Би нэг мянгыг нь ядуу зүдүү хүмүүст өглөг болгон түгээхээ андгайлъя. Хэрвээ надад итгэхгүй байвал дөрвөн мянган зоос хайрлаж, нэг мянгыг нь өөрийн гараар үгээгүйчүүлд тарааж өг гэж залбирч байжээ.

	601. Харамсахын туйл

	Нэг хүн худалдаа наймааны ажлаар явж байгаад эцэгтээ бичсэн нь:

	«Би зам зуур явж байхдаа надаас өөр хүн бол амь гарахааргүй тийм их аюултай өвдлөө» гэжээ.

	Үүнийг үзээд эцэг нь:

	— Хэрвээ чи тэгээд шууд нас барчихсан бол, би тун их харамсаж, чамтай юу ч ярихаа больж, насаараа дуугүй явах байсан юм гэж хариулжээ.

	602. Хоёрын хоёр

	Нэг хүнээс,

	— Сургуульд ороод юу сурав даа? гэж асуусанд,

	— Тоо бодлого гэж хариулжээ.

	— За тэгвэл дөрвөн хэсэг цагаан мөнгийг гурван хүнд хуваавал хүн бүрд хэдэн хэсэг оногдох вэ? гэж асууж гэнэ.

	— Хоёр нь хоёр, хоёр хэсгийг авна. Тэгэхлээр гурвуулаа хоёрын хоёр хэсэг мөнгө авна гэж хариулсан юм гэдэг.

	603. Олж авсан нь

	Нэг хүн, улаан цамцтай жаал хүүг үүрээд явж байж гэнэ. Тэр хүн их хайнга хүн тул нөгөө жаал хүүгээ хаана байгааг мартаад, дайралдсан хүн бүрээс:

	— Улаан цамцтай жаал хүү харагдав уу? гэж асууж явжээ.

	— Наад үүрч яваа хүү чинь биш үү? гэж амьтан хэлсэнд, дээшээ өлийж, жаал хүүг олж хараад, нэг алгадаж авснаа:

	— Ээ муу дамшиг! Үүрүүлж явахдаа битгий ийш тийшээ явчих гэж чамд хэчнээн хэлж байна? гэжээ.

	604. Учирласан нь...

	Энэ явдал хязгааргүй их далайн дунд явсан нэг хөлөг онгоцон дээр болжээ. Тэр онгоцонд сууж явсан нэг хүн гартаа хэдэн зоос барьж байжээ. Тэгтэл хажуугийнхаа нэг хүний хувцсан дээр нохой бөөс явахыг үзэж, чимхэж аваад, далай дотор хаях гэтэл мөнгөө унагаж, харин нөгөө нохой бөөс нь гарт үлджээ. 

	Үүнийг харсан хүмүүс сайх хүнийг болхи, эв дүүгүй хэмээн зэмлэсэнд,

	— Би нохой бөөс гараас үсэрч, хувцсанд минь орчих болов уу гэж айсан юм хэмээн хариу өчжээ.

	605. Цамхаг хэрхэн барьсан нь

	Нэг этгээд эр, арабчуудыг мөргөл уншлагад дуудаж цуглуулдаг сүмийн өндөр цамхаг хараад:

	— Энэ цамхгийг барьсан улс ямар их өндөр хүмүүс байгаа бол? гэж хажуу дахь нөхрөөсөө асуужээ. 

	Тэгэхэд нөгөө нөхөр нь:

	— Ээ хар маанаг минь! Ийм өндөр хүн гэж хаанаас байх вэ? Энэ цамхгийг чинь хүмүүс эхлээд газар дээр хэвтээгээр нь бариад, сүүлд нь босгосон юм байхгүй юу гэж хариулжээ. 

	606. Аравны нэгийн оронд тавны нэг

	Хэсэг тариачид хаандаа очиж, дэндүү их татвар төлж байна гэж зарга мэдүүлж, татвараа багасгадаггүй юм бол энэ нутгаас нүүж зайлна гэж хэлжээ.

	Хаан нь:

	— Та бүхэн юу хүсэж байна? Би та нарын тусын тулд юу хийх вэ? хэмээн асуув.

	Тариачид хариулсан нь:

	— Бидний хураасан ургацын аравны нэг хувийг авч байгаа нь дааж давшгүй зүйл тул, аравны нэг хувийг бус, зөвхөн тав хуваасны нэгийг авч байна уу гэжээ.

	Тэгэхэд нь хаан:

	— Та бүхний хүсэлтийг биелүүлье гэжээ.

	Ингээд тариачдын хураасан ургацын тавны нэг хувийг авах болжээ. Энэ заншил одоо ч гэсэн хэвээрээ ажээ.

	607. Юунд илжиг болж төрсөн юм бэ?

	— Би нэг илжиг унасан урт сахалтай тариачин хүнтэй дайралдлаа. Тэр хүн илжгээ гуядан: «Хараал идсэн адасга! Чи хүнд унуулахгүй л байх гэсэн юм бол юунд илжиг болж төрсөн юм бэ?» гэж үглэж явахыг харлаа гэж нэг хүн ярьжээ.

	608. Ажил ам хоёр зөрсөн нь

	Нэг хүн хамаг тариа будаа нь мөндөрт цохиулж, салхи, шуурганд дайрагдсаныг үзээд, дээш тэнгэр өөд нэг харснаа:

	— Бурхан тэнгэр минь ээ! Та бүхэн хүмүүст нэг нь нөгөөдөө муу юм хийхгүй байх, ойр хажуугийнхнаа гомдоохгүй байхыг тушаасан билээ. Гэтэл та бүхэн өөрсдийн хийсэн үйл бүтээлийг юу хэмээн үзнэ вэ? Ажил, ам хоёр нь ийнхүү зөрж байгаа учир та бүхнийг хэн залхаан шийтгэх юм бэ? гэж хэлжээ. 

	609. «Юмны учир олоогүй байгаа...»

	Нэг хүүхэд цонхоор толгойгоо цухуйлгаж байгаад мөндөрт цохиулж гэнэ. Тэгээд нэг л хүн санаатай цохив гэж санаад их харааж зүхэж. Үүнийг харсан эцэг нь хүүгээ шийтгээд, дараа нь цонхоор толгойгоо цухуйлган, тэнгэр өөд хараад: 

	— Тэнгэр бурхан минь ээ! Юмны учир олоогүй байгаа хүүгийн минь энэ үгийг бүү буруушааж зэмлээрэй гэж хэлсэн юм гэдэг.

	610. Тэр нэг хүний гарын учир

	Нэг хүн гараа угааж байснаа:

	— Би гараа ёстой нэг сайн судалж гүйцлээ. Хэчнээн ч сайн угаалаа гэсэн ажил төрөлд огт нэмэр болохгүй юм. Ер нь дараалаад л хоёр дахин угаахаас нааш цэвэр болохгүй юм гэж хэлжээ.

	611. Өршөөлт бурхан тэнгэр...

	Нэг хүн, хүү нь нас барсан өөр нэг хүн дээр очоод:

	— Аяа, өршөөлт тэнгэр минь, аврал энэрэлт бурхан тэнгэр өршөө! гэж хэлсэнд, тэнд байсан хүмүүс цөм энэ үгэнд дургүйцэж,

	— Энэ чинь юу гэсэн үг вэ? хэмээн асуусанд,

	— Би гэрийн эзнийг талийгаач болсон мэтээр сонссон юм. Гэтэл зөвхөн хүү нь өнгөрснийг мэдээд, гуньж гутах хэрэггүй юм байна гэж ухаарлаа. Энэ хүүгийн эцэг нь цаашдаа бас олон хүүтэй болж чадах юм гэж хэлжээ.

	612. Бүтэн жил ном үзээд...

	Нэг хүн хэлзүйч хүнд очиж, зөв ярьж сургаач гэжээ. Ингээд бүтэн нэг жил ном заалгаад:

	«Сусайя» (морь) гэсэн үгэнд «ц» оруулж дууддаг юм уу, «с» оруулж дууддаг юм уу?гэж асуужээ.

	613. Өөртэйгөө ярьсан нь

	Удам судартай боловч, мулгуу тэнэг хүн шадар дагуул нартайгаа аялж явснаа, нэг удаа шадар хүмүүстээ:

	— Та нар нэг түр зайлцгаа. Надад өөртэйгөө ярих нэг юм байна гэж хэлсэн юм гэдэг.

	 

	614. «Энэ буруу»

	Нэг хүн сүмд залбирал үйлдэж байхдаа, лам хуврагууд «Адам бол нүгэл үйлдсэн бөгөөд, тэр учир тэнгэрлэг дээдэс гэм нүглийг нь цагаатгахаар загалмайлан тэлж хадсан юм» хэмээн уншиж байхыг дуулаад:

	— Энэ бол буруу. Хэрэг хийсэн хүн бүрийг загалмайлан хадах ёстой гэж хэлжээ.

	615. Мод хүртэл үхлээс зугтдаг байна

	Нэг хүн буйлс хугалах гэтэл, махир дархи гараас нь мулт үсэрсэнд:

	— Аллах тэнгэрийн алдар суу мандаг! Мод хүртэл үхлээс зугтдаг байна гэжээ.

	617. Эцэг нь аль вэ!

	Нэг хүү дэгдээхэй авчирч эцэгтээ үзүүлээд,

	— Аав аа, энэ тагтааны дэгдээхэйг хар аа! Аавтайгаа адилхан байна уу, ээжтэйгээ юу? гэж асуув.

	Тэгэхлээр аав нь хоёр тагтаа авчирч үзүүлээд,

	— Энэ хоёрын аль нь аав, аль нь ээж вэ? Энэ нь эр байна уу, тэр нь эр байна уу? гэж асуужээ.

	618. Евангели нь дээр...

	Нэг хүн:

	— Би Мар Иаковын52 шинжилгээний зохиолыг их таашаадаг. Тийм болохоор мөргөлийн үеэр энэ зохиолыг өдөр бүр дахин дахин давтдаг гэсэнд, түүний нэг нөхөр нь

	— Өлзий хутаг оршсон Евангели судрыг давтаж байвал чамд дээр байх даа гэжээ.

	Гэтэл нөгөө хүн:

	— Евангели ч сайн л даа. Тэгэхдээ Мар Иаковын зохиолыг би биеэрээ туршиж үзсэн бөгөөд надад тус ачаа үзүүлсэн юм гэж хэлжээ.

	619. Гол дутагдал

	Нэг мунхаг хүн, айлын шинэ байранд орж очоод, байшинг нь үзэж, өрөө өрөө рүү орж гараад л байж гэнэ.

	— За ямар байна вэ? Би хэр зэрэг байшин барьж вэ? гэж гэрийн эзэн асуусанд,

	— Жорлонгоос л бусад нь цөм аятайхан болжээ. Жорлонд нь байгаа гол нэг дутагдал бол хоолны ширээ багтаж орохооргүй дэндүү нарийн хаалгатай юм гэж хэлжээ.

	620. Мунхаг хүн сургаваас

	Удам судар сайтай боловч тэнэг мулгуучуудын нэгд орох нэгэн хүн эзэмшил газар худалдан авч гэнэ. Тэгээд аж ахуй эрхэлдэг даамалдаа доорх үгтэй зурвас илгээжээ. 

	Үүнд:

	 

	«Тэр талбайд тариачдаар сэвсгэр үүргэнийн үр битгий суулгуулаарай. Ядахдаа хугас нь ч гэсэн соёолдоггүй эд байгаа юм. Зүгээр цэвэр үр л суулгаг. Харин ядуучууд уул талбайд үргүй дан ганц сэвсгэр үүргэнэ л суулгаг» 

	 

	гэжээ.

	
XVII БҮЛЭГ : СОЛИОТОЙ БА ХЭНЭЭТЭЙ ХҮМҮҮСИЙН ТУХАЙ ЯРИА

	621. Шулам чамайг л дээр гэх байсан юм

	Нэг хэнээ туссан хүн, дээд сурвалжит нэгэн маш тарган хүнийг хараад,

	— Чи ч ёстой нэг гахайн гулууз юм даа! Надад шүглэсэн энэ шулам Христийн үед аж төрж байсан сан бол, чамайг зүгээр орхихгүй байсан бөгөөд, надад шүглэхгүй байсан юм шүү! гэж хэлсэн юм гэнэ билээ.

	622. Үндэс ч үгүй, их бие ч үгүй

	Нэгэн дээд язгуурын хүн, солиотой хүнээс:

	— Чи намайг таних уу? гэж асуусанд,

	— Чамайг ч, чиний ахыг ч танина гэж цаадах нь хариулжээ. Тэгэхлээр нь нөгөө язгууртан хүн:

	— Миний ах ямар хүн бэ? гэсэнд

	— Чи ч тэр, чиний ах ч тэр, ахтай чинь төсөөтэй хүмүүс ч тэр цөм үндэс ч үгүй, их бие ч үгүй улс шүү дээ гэж хариулжээ. 

	Ингэж хэлснээрээ тэр солиотой хүн, нөгөө язгууртан хүний доорд гаралтайг битүү егж дайрсан байв.

	623. «Баяраар ирье»

	Нэг зөнөглөсөн хүн, дээд язгуур угсааны өөр нэг хүн дээр хүрч ирсэнд, цаадах нь түүнд хэрчим талх өгчээ. Нөгөө зөнөг өгсөн өглөгийг авалгүй гарч явахдаа: 

	Танайд би сүүлд баяраар ирье. Тэгвэл надад мах ч олдож магадгүй гэж хэлжээ.

	624. Яагаад?

	Өөр нэг хүн ярьсан нь:

	— Би нэг удаа эмнэлэгт нэг солиотой хүн хүлээстэй байхыг харсан юм. Тэгээд хэлээ гарган, нүдээ цагаанаар эргэлдүүлэхэд, нөгөө солиотой хүн тэнгэр өөд нэг харснаа: «Аяа богд дээдсийн минь алдар нэр мандаг! Гагцхүү энэ эмч нар яагаад нэг хэсэг солиотыг нь сул чөлөөтэй байлгаад, нөгөө хэсгийг нь ингэж хүлдэг юм бол доо?» гэжээ.

	625. «Мэдэхгүй»

	Өөр нэг хүн зах зээлээр тэнэж явахдаа:

	— Аж амьдралдаа ашиг хонжоотой явъя гэсэн хүн «мэдэхгүй» гэсэн ганц үгийг тогтоож авууштай. Учир нь тэр хүнийг «мэдэхгүй» гэхээр нь мэддэг болгох гэж амьтан зааж зураад байх болно, харин мэднэ гээд байвал, мэдэхгүй гэдгийг нь батлаад өгнө гэжээ.

	626. Юунд унасан юм бэ!

	Нэг хэнээтэй хүн, санамсаргүй бүдэрч унасан хүн рүү ухасхийж очоод дараад авчээ. Тэгэхэд нь хүмүүс гүйлдэн ирж, доор нь байсан хүнийг нь аваад нөгөө хэнээтэй хүнийг зэмлэн буруушаасанд, цаадах нь:

	— Энэ хүн өөрөө л хүнд даруулах гээгүй юм бол, юунд бүдэрч сурсан юм бэ? Миний хажууд унаагүй бол, би түүнд өчүүхэн ч хор хүргэхгүй байсан шүү дээ гэжээ.

	627. «Тануус өөрсдөө эхлээд...»

	Өөр нэг хүн:

	— Чихэр бурам, мөн шивх бууц идэх юм сан гэж хэлжээ.

	Хүмүүс үүнийг сонсоод:

	— Чи жаахан азнаж бай. Одоохон аль алиныг нь авчраад, чиний идэхийг чинь харъя гэцгээж.

	Тэгээд үнэхээр ч аль алиныг нь авчирсанд, нөгөө хүн чихэр бурмыг нь хуу идээд, шивх бууцанд нь гар ч хүрэлгүй орхив. 

	Түүний хэлсэн нь:

	— Энэ шивх бууцанд хор шингээсэн юм шиг байна. Надаар цэрвэж болгоомжлох гэлгүй идүүлье гэвэл тануус өөрсдөө эхлээд амталж, үз үлдсэнийг нь би идье гэжээ.

	628. Юу гэж тохиролцлоо

	Нэг хэнээтэй хүн гөлгөр баганын дэргэд очоод:

	— Надад зуза өгвөл би энэ баганын орой дээр нь гарна гэж хэлжээ.

	Тэгэхлээр нь хүмүүс түүнд зуза авч өгсөнд:

	— За одоо надад шат аваад ир! гэжээ.

	Үүнд нөгөө хүмүүс:

	— Чи чинь шатаар авирна гэж бидэнтэй мөрийцсөн бил үү? гэж хэлсэнд,

	— Би шатгүй авирна гэж тохиролцсон юм гэж үү? Би орой дээр нь гарна л гэж та нартай тохиролцсон шүү дээ гэжээ.

	629. Евангели сударт оруулсан засвар

	Нэгэн хэнээтэн, тэнгэр бурхны хууль журмын багшдаа:

	— Ариун хутаг оршсон Евангели судрын «Чамайг аль нэг хотод мөрдөж мөшгөөд байвал өөр нэг хот руу зугт» гэсэн хэсгийг яавал зохих вэ? Гянданд хоригдсон хүн бол хэрхэн зугтах бил ээ? Зүй нь бурхан тэнгэр хэнийг ч гав гинжээр гинжилж, шорон гянданд хорьж болохгүй гэж айлдах ёстой байжээ гэж хэлжээ.

	630. Арай хялбар

	Нэг хэнээтэй хүнээс:

	— Эмес53 хотод хэчнээн солиотой хүн бий вэ? гэж асуусанд,

	— Солиотой хүн хэтэрхий олон учраас би тоог нь гаргаж дөнгөхгүй. Харин сонирхвол, тоогоор цөөн учраас эрүүл хүнийг нь тоолчхож бардам чадна гэж хариулжээ.

	631. Бурхан тэнгэр л илүү мэднэ...

	Нэг хэнээтэй хүн дээлийнхээ үсийг гадагш нь харуулж өмссөн явахыг хүмүүс хараад, учрыг нь лавлаваас: 

	— Бурхан тэнгэр дээлийн үс дотогшоо харсан нь дээр гэж үзэж байсан сан бол, хонины үсийг юу гэж гадагшаа харснаар бүтээх бил ээ? гэж хариулжээ.

	632. Тэнгэр бурхан ч тус хүргэсэнгүй

	Нэг хэнээтэй хүнээс:

	— Чи аль нутгийн хүн бэ, хаана аж төрж байна? гэж асуусанд,

	— Би бол угтаа Синжар54 хотын хүн бөгөөд Мар-Бехнамын хийдэд хүмүүжиж байсан юм. Учир нь хэнээтэй хүмүүст тэнгэр бурхан тус хүргэж байг гэж тэднийг голцуухан энэ хотод авчирч, уяа хүлэгтэй байлгадаг юм гэж хариулжээ.

	633. Энэ хүнийг өршөө!

	Солиорохоороо олонтоо хүн барьж зоддог байсан хэнээтэй хүнийг нэг хүн саваа мод аваад чанга гэгч гуяджээ. Тэгэхлээр нь хүмүүс тэр хүнийг зэмлэн буруушааж:

	— Цаад хүн чинь эрүүл биш бөгөөд өөрөө юу хийж байгаагаа мэдэхгүй амьтан болохоор юу хийх вэ, цаашаа, боль гэж хэлжээ.

	Нөгөө хэнээт энэ үгийг сонсоод,

	— Аллах тэнгэрийг бодож, энэ хүнийг өршөө. Учир юу вэ гэвэл, цаадах чинь юу хийж байгаагаа өөрөө мэдэхгүй байна гэж хэлжээ.

	634. Хөдөлмөрийн хуваарь

	Хэнээтэй хүнд нэг хүн:

	— Чамайг тариан талбай дээр очоод улс амьтныг дуудан, бүрээ үлээчихвэл, би чамд дөрвөн мөнгөн зоос өгье гэж хэлжээ.

	Тэгэхэд цаадах нь:

	— Явж очих, бүрээ үлээх гэсэн ийм хоёр өөр ажлыг би нэг зэрэг хийж чадахгүй. Очихыг нь би очъё, бүрээдэхийг нь чи бүрээд, энэ дайны ажлыг бол чи, бид хоёрын хэн хэн нь дөнгөнө гэж хариулжээ. 

	635. Дөнгөж л тэн хагас нь...

	Нэг хүн:

	— Би урьд шөнө тэн хагас нь үнэн, тэн хагас нь худлаа зүүд зүүдэллээ.

	— Энэ чинь юу гэж байгаа үг вэ? хэмээн асуусанд:

	— Би залуу сайхан хүүхэнд тэврүүлээд байна гэж зүүдэлсэн юм. Гэтэл сэрээд харсан чинь яггүй хижээл эхнэрт тэврүүлчихсэн хэвтэж байлаа гэж хариулжээ.

	636. Бүтээгч тэнгэрийг зэмлэв

	Өөр нэг хэнээтэй хүн тэнгэрт залбирч байснаа:

	— Цэцэн ухаантан ийм хэрэг хийнэ гэж байх уу? Үй түмэн хүн бүтээсэн байтлаа, тэн хагасыг нь өлсгөлөнгөөр зовооно гэдэг болох ажил уу? Зуун хүн болгоны оронд нэг хүн бүтээж, цөмийг нь гэдэс цатгалан, сэтгэл амар суухаар бүтээсэн бол дээр биш үү? гэж хэлжээ.

	Үүгээрээ тэр хүн, аливаа хүн тэжээж байгаа хүмүүсийнхээ тоог, мэдэлдээ байгаа хүнсний хэмжээнд тохируулж нэмэгдүүлэх нь зүйтэй гэж хэлэхийг зорьсон байна.

	637. Гарт орсон зүүд

	Өөр нэг хэнээтэй хүн солио нь хөдлөхөөрөө зүүд нойрыг тайлна гэж дөвчигнөдөг байв. Тэгтэл нэг өдөр угсаа язгууртай нэг хүн ирж:

	— Миний дээл хувцаснаас олон шувуу уяатай байна гэж зүүдэллээ. Тэгээд нөгөө олон шувууг хөөгөөд хамгийн сүүлчийн шувууг л нисүүт нь барив гэж хэлжээ.

	Үүнийг сонсоод нөгөө хэнээтэй эр тайлбарласан нь:

	— Чи зүүдээ яг зөв ярьсан л бол унтахдаа учиргүй их зарам идсэн юм байна. Унтсан хойноо чиний гэдэс дүүрч цүрдийж байж. Сэрээд чи гадаа салхинд гарахыг хүсэж баярлав55 гэжээ.

	638. Гашуун туршлага

	Нэг тэнэг хүн уйлж суухыг хараад хүмүүс:

	— Чи юунд уйл аа вэ? Юу чинь өвдөв? гэж асуусанд,

	— Би яаж уйлахгүй байх бил ээ? Цаана чинь өвөл болж байхад надад хантааз байхгүй байна шүү дээ гэж хариулжээ.

	Тэгэхлээр цаадуул нь:

	— Бүү зов! Тэнгэр бурхан чамд хантааз хайрлах биз гэж хэлсэнд,

	— Хаанаас! Тэр тэнгэр бурхан гэгч чинь надад ноднин өвөл хантааз, цув байтугай, ядаж гуя ороох ороолт ч хайрлаагүй юм чинь гэж хариулсан аж.

	639. Дуулгавартай хүн

	Нэг ад этгээд зээлийн газар суугаад шарсан мах идэж байтал хажуугаар нь өнгөрсөн хүн:

	— Хоолоо хоёул хуваая, чи наадхаасаа надад өгөөч гэж хэлсэнд,

	— Энэ чинь миний мах биш юм шүү! Нэг удам угсаатай хүн, миний орноос үүнийг идээрэй гэж тушаасан юм. Тэгэхлээр би тэр хүний хүсэл тааллыг зөрчихөөс эмээж байна гэж хэлжээ.

	640. Аяндаа яваад өгнө

	Нэг хэнээтэй хүнийг олон хүүхэд шаваад зогсож байжээ. Тэгэхлээр нь хүмүүс түүнд:

	— Эндээс нэг тийшээ яв тэгвэл наад хүүхдүүд чинь үлдэх биз гэсэнд,

	Нөгөө хэнээт:

	— Би яваад яах юм бэ? Эд өлсөхөөрөө л аяндаа яваад өгнө гэж хариулжээ.

	641. Адил үнээр

	Нэг хэнээтэй яковит шашинтан хүнд, бас өөр нэг хэнээтэн нь:

	— Иаков Барадейг56 хараавал нэг зуза зоос өгнө шүү гэж хэлсэнд,

	— Тэр ч үгүй ээ, харин улс амьтан Иаковоос илүү тахиж хүндлээд байгаа Левийг57, бас дээрээс нь эзэн хаан 

	Маркианыг58 би харааж зүхье, чи надад тал зуза л өгчих гэж хариу хэлжээ.

	642. Грекчүүдээс олон

	Нэг хэнээтэй хүн, би Геркулесийн үед хаан явсан юм гэж сайрхсанд, удам язгууртай өөр нэг хүн:

	— Чи ч дээ, гэдэс нь дүүрч цүрдийсэн хүмүүсийн л хаан болбол таарах вий гэж хэлжээ.

	Үүнд нөгөө хэнээт хариулсан нь:

	— Би чиний тэр хэлсэн шиг хүн болбол, цүрдгэр гэдэстэй хүн грекчүүдээс олон болохоор, миний улс Геркулесийнхээс хамаагүй том байх вий гэж хариулжээ.

	643. Галзуу хүнээс гарамгүй ухаан

	Больницод хэвтэж байсан нэг галзуу хүнд асрагч нь эм авч очоод:

	— Авуут л шуудхан уугаарай. Уухгүй бол чамайг ташуурдана шүү гэсэнд,

	— Яг үнэнийг нь хэлбэл, энэ эмийг би ууснаас чи л уух нь зүйтэй боловч, яах вэ дээ тэр эмээ аль, би ууя гэж хариулжээ.

	644. «Эзнийг нь хэлэв...»

	Нэг тэнэг, торго дурдан наймаалж байсан зээлийн дэргэдүүр өнгөрч яваад, урьд шөнө нь дээрэмдүүлсэн нэг мухлагийн хажууд олон хүн цугларсныг хараад, ойртож очин, эвдэрч хэмхэрсэн газрыг нь баахан харснаа:

	— Та нар энэ хэргийн эзнийг мэдэхгүй л байна уу? гэж асуужээ.

	— Үгүй, мэдэхгүй байна гэж хүмүүс хариулсанд,

	— Би бол ямар хүн болохыг нь мэдэж байна. Тэгэхдээ би их өлсөж яваа болохоор надад гурван хэсэг талх, тугалын шарсан толгой хоёрыг өгөхөөс нааш хэлэхгүй гэжээ.

	Хүмүүс өөр зуураа ярилцаж байснаа:

	— Шөнөжин дэмий тэнэж явдаг энэ муу хэнээтийг, солиотой амьтан болохоор хов хүргэж чадахгүй гээд хулгайч нар айдаггүй учраас, энэ ер нь хулгайчийг мэдэж байгаа байх. Үүнд эргэцэх юм алга гэж боджээ.

	Ингээд хүмүүс гуйж хүссэн бүхнийг нь авчирч өгсөнд, мань хүн өгснийг нь цөмийг идэж дуусмагц, нөгөө мухлагийн хэмхэрсэн газар нь очоод:

	— Та нар энэ хэргийн эзнийг мэдэхгүй байна гэж үү дээ? Нялх хүүхэд юм уу, хаашаа улс вэ? Хулгайч нараас өөр ямар амьтан ийм гэмт хэрэг хийж явах вэ дээ? гэж хэлчхээд яваад өгчээ.

	645. Наадах чинь жаахан том болохоороо...

	Нэг солиотой хүнийг хүүхдүүд чулуугаар шидээд байхлаар цаадах нь зугтаж яваад нялх хүүхэд тэвэрсэн бүсгүй хүнтэй дайралджээ. Тэгснээ нөгөө солиот хүүхэд рүү нь дайрч, алах дөхжээ. Иймд нөгөө хүүхэн:

	— Чамайг тэнгэр ниргэх болтугай! Миний хүү чамд ямар муу юм хийв? гэж хэлсэнд,

	— Хэргийн эзэн! Наадах чинь жаахан том болохоороо саяны намайг чулууддаг хүүхдүүдээс долоон дор амьтан болно гэж хариулжээ.

	647. Хайран юмаа хаяад яах юм бэ!

	Нэг хэнээтэй хүн, чавганы ясыг нь хаялгүй хамт идэж байхыг хараад, яаж байгааг нь асуусанд,

	— Худалдагч надад ястай нь жинлэж өгөхлөөр би бүтэн үнийг нь төлсөн юм байхгүй юу. Хайран юмаа хаяад яах юм бэ? гэж хариулжээ.

	648. Урьдчилгаа авсан нь

	Нэг хэнээтэй хүн, хүн нас барах тоолон ах дүүгээс нь нэг зуза зоос авч бүр сурчээ. Тэгтэл нэг баян хүн нас барж, ах дүү нь нөгөө хэнээтэнд хоёр зуза өгсөнд, мань хэнээт зоосыг аваад явахдаа:

	— Дараа та нараас нэг нь нас барахлаар надад зуза зоос өгсний хэрэггүй шүү. Би урьдчилаад авчихлаа гэж хэлжээ.

	649. Чалма алчуур олж авсан нь

	Нэг хэнээтэн, нэгэн язгууртнаас шаахай гуйж, «би хөл нүцгэн явна» гэж хэлсэнд, нөгөө хүн шаахай өгчээ. Шаахайг аваад сайх солиот: 

	— Миний толгой бас танд хөл шигээ мөргөж сөхөрдөг сөн бол мөн ч зүгээр сэн. Учир нь миний толгойд байгаа хараал зүхэл хөлийг минь мөргөж, сөхрөхөөс дутахгүй гэж бодож байна гэжээ.

	Тэгэхлээр нөгөө сурвалжит хүн нь түүнд чалма алчуур өгөхийг тушаажээ.

	650. Эд мөрийн баталгаа

	Нэг хэнээтэй хүний эхнэр нь шүүгчид очиж:

	— Нөхөр минь намайг зодож жанчиж өлсгөж байна хэмээн зарга мэдүүлжээ.

	Иймд шүүгч, тэрхүү хэнээтэй хүнийг буруу хэрэг хийж байна хэмээн зэмлэсэнд, хэлсэн нь:

	— Зодож жанчсаны тухайд бол наад хүүхэн чинь үнэн юм хэлж. Харин өлсгөж байгаа гэдэг нь худал гэжээ.

	Ингэж хэлээд шүүгчийн хөлд сөхрөн унаж, гэрт минь очиж, өөрийн нүдээр үзэн, уг хэргийг үнэн мөнөөр нь шийтгэж аль хэмээн шалгааж гарчээ.

	Түүний үгийг сонсоод, лав эдний гэрт зөндөө их талх, мах байгаа учраас үзүүлэх гэсэн хэрэг биз хэмээн шүүгч бодоод, тэрхүү хэнээтний хамт явжээ.

	Тэр хоёр явсаар гэрийн хаалганы дэргэд очтол, нөгөө солиот учиргүй их бузар булай хог буртаг заан:

	— Эрхэм шүүгч ээ, Аллах тэнгэрийг бодож, энэ бүхнийг хар! Өлсгөлөн хүний ходоодноос ийм их юм гарч болох уу? гэж асуужээ.

	Шүүгч үүнийг хараад ихэд хилэгнэж, тэр солиотод хууртан, цуг ирсэндээ өөрийгөө зүхэж гэнэ.

	651. Үзүүл!

	Нэг хүн:

	— Чи юунд дэмий зогсоод байгаа юм бэ? Нэг дээд язгууртан зөнөглөсөн хүн болгонд хоёр зуза зоос өгч байгааг мэдээгүй яваа юм биш биз? гэж нэг хэнээтэнд хэлсэнд, цаадах нь:

	— Чи нээрээ хэлж байгаа бол авсан тэр хоёр зоосоо үзүүл! гэжээ.

	652. Ухвар мөчид бодлоороо...

	Нэг хүн, хууль зүй сайн мэддэг боловч ухаан солио болсон хүнээс: 

	— Эхнэр, хүү, охин гуравтаа мянган динарын өв үлдээгээд нас барсан хүний тухай хуульд юу гэж заасан байдаг юм бэ? гэж асуужээ.

	Үүнд цаад хүн хариулсан нь:

	— Эхнэрийг нь бэлэвсэрсэнд, хүүг нь өнчирсөнд бүртгэнэ. Харин охин нь уж самуун амьдралаар аж төрж болох юм. Хөрөнгө мөнгийг нь бол ажиллах ч чадваргүй болсон зөнөг солиотой хүмүүсийн хэрэгцээнд зарцуулах ёстой гэж хариулжээ.

	
XVIII БҮЛЭГ : ХУЛГАЙЧ НАР ХИЙГЭЭД ДЭЭРЭМЧДИЙН ТУХАЙ ЯРИА

	653. Харамсаад яах вэ!

	Мөнгө зоосоо хулгайд алдсан нэг хүнийг улс тайтгаруулж:

	— Харамсаад яах вэ! Нас барсан хүмүүс амилан босох үеэр ёс зүйн өдөр чиний мөнгийг хулгайлсан хүний хөрөнгөнөөс мөнгийг чинь заавал ч үгүй буцааж өгнө гэцгээжээ.

	— Тэр ч тэгэх нь дамжиггүй л дээ. Даан ч хамаг байдгаасаа салсан надад хүлээх нь хэцүү байна гэж хохирогч хариу өчжээ.

	654. Хулгайч нарт хэн сургаал хайрланам!

	Эд хөрөнгөө хулгайд алдсан нэг хүнд хүмүүс өгүүлсэн нь: 

	— Бурхан тэнгэр, Евангели сударт найдаж, итгэж бай. Хулгайчийг олоход лав тусална гэжээ.

	Тэгэхэд цаад хүн нь:

	— Хэрвээ тэр хулгайч Евангели судрын зөвлөмж юуг дагасан байвал намайг зөвхөн тоноод зогсохгүй бас үгүй хийх байсан биз. Учир нь бурхан тэнгэр хулгайч хүмүүс дан ганц хулгай хийхээр үл барам, хүн алж талахаар ирдэг хэмээн59 айлдсан билээ. Хулгайч нарт ийнхүү сургаал хайрлачхаад, бас барьж илчилж өгнө гэж байх болов уу? гэж хариулжээ.

	655. Бодлогогүй хүсэлт

	Нэг дээрэмчин, хажуугаараа явсан хүний хувцсыг булааж автал, цаад хүн нь:

	— Хувцсыг минь орхино уу, тэгвэл би танд хувцасныхаа үнэнээс хавьгүй их мөнгө гуйвуулъя гэсэнд,

	— Мал минь ээ! Дээрэмчин хүн, өөр хүнд хүүтэй юм өгч байсныг чи хэзээ харсан бэ? гэж дээрэмчин хэлжээ.

	656. Хянуур хулгайч

	Нэг хулгайч айлын эд уурс, хөрөнгө мөнгөнд гар хүрэлгүй, зөвхөн хүүхэд хулгайлж, боол болгон худалддаг байжээ. 

	Энэ нь ямар учиртай болохыг асуусанд тэр хулгайч хариулсан нь:

	— Хүүхэд бол эргээд бас амилах ёстойг нь би мэддэг болохоор дан ганц хүүхэд хулгайлдаг юм. Хожим эрлэгийнд очсон хойно, хүмүүс үр хүүхдээ нэхвэл «хүүхэд тань тэр байна, ав» гэж хэлэхгүй юу. Харин алт, мөнгө, хувцас хунар хулгайлснаас болж хүмүүс эргэж амилах цагтаа надаас тэр бүхнээ нэхвэл, би яаж олж өгөх билээ гэж хариулжээ.

	657. Хулгайчийн ам өчиг

	Нэг хулгайч айлын гэрт орж, зөндөө хувцас хунар хулгайлтал гэрийн эзэд түүнийг мэдээд, барьж авчээ. Иймд тэр хулгайч суллан тавихыг учирлан гуйж, дахин хулгай хийхгүй гэж ам тангаргаа өгчээ. Тэгэхлээр нь хүмүүс:

	— Хулгайлсан юмаа орхиод, бараа туруугүй тонил гэсэнд, нөгөө хулгайч,

	— Хэрвээ би авсан хувцсаа буцаагаад өгөх юм бол, гэмшиж суух үедээ юу хийх юм бэ? Хэдийгээр би хулгай хийхгүй гэж ам өчгөө өгсөн ч гэсэн, би чинь өөр ажил төрөл мэдэхгүй амьтан шүү дээ... гэж хэлжээ. 

	658. Эрэх хайхын зовлон

	Нэг айлд шөнийн цагаар хэдэн хулгайч орж, авчмаар юм хэчнээн эрээд, юу ч олсонгүй гэнэ. 

	Тэгтэл гэрийн эзэн хэлсэн нь:

	— Хүүхэд минь ээ, эрэхийн зовлон! Би өнөөдөржин эрээд үнэ хүрэхээр юм олоогүй юм чинь, та нар харанхуй шөнө эрээд яах вэ гэжээ.

	659. Хорин аянчин ба хоёр дээрэмчин

	Нэг хүн ингэж ярьжээ: Урьд намайг хорин аянчинтай замд явж байтал, хоёр булай дээрэмчин гэнэт довтолж, хамаг юмыг нь цөлмөн тонож билээ гэсэнд,

	— Хоёрхон дээрэмчин яаж хорин хүнийг дээрэмдэж болдог байна гэж асууваас:

	— Бид чинь ер нь яах бил ээ дээ? Нэг нь намайг хөдөлгөхгүй барьж байх зуур, нөгөөдөх нь хамаг юм булааж авсан юм. Би яаж хоёр хүнийг дийлэх вэ дээ? Мөн л ингэж бусад аянчныг дээрэмдчихсэн юм. Ерөөсөө биднээс нэг нь хоёр хүн дийлэхээр хүн байгаагүй юм гэж хариулжээ.

	660. Ямар нь хулгайлдаг байна аа?

	Нэг лам алтан шоголтой Евангели судраа хулгайд алдаад, бурхныхаа өмнөх тавцан дээр гарч, хулгайчийг ятгаж, золигт гаргана гэж зүхэж байжээ. Хажуугаар нь өнгөрсөн хамаг амьтан мөн л уйлж хайлж, хулгайч этгээдийг бурхан тэнгэр хэсгээн цээрлүүлэх болтугай гэж явааг тэр лам хараад:

	— Энд манай энэ суурины эр, эм бүх хүн, хүүхэд шуухад цөм цуглаж, цөм л уйлж цурхирч байх юм. Хэрэв энэ үнэн энэ унагаж байгаа нулимс чинь үнэн юм бол, Евангели судрыг маань ямар нь хулгайлдаг байна аа? гэж хэлжээ.

	661. Хүн болгонд биш ээ

	Нэг хүн мөнгөө хулгайд алдаад:

	— Өнөөдөр шиг уй гашуутай өдөр ер байхгүй гэж дайралдсан бүхэндээ гомдоллож байсанд,

	— Хүн болгонд ч биш ээ гэж нэг хүн сөргөн хэлжээ.

	662. Харамсал илэрхийлсэн нь

	Нэг хулгайч айлын гэрт орж, удтал юм эрж хайгаад, бэх, үзэг хоёроос өөр юу ч олсонгүй гэнэ. 

	Тэгээд:

	— Та ийм ядуу, ингэж дутагдаж гачигдаж суудагт тань би маш их харамсаж байна гэж ханан дээр нь бичээд явжээ.

	663. Буцааж өгөх болов уу?

	Нэг хүн мөнгөө хулгайд алдаад, эхнэрийгээ авчхаагүй байгаа гэж хардаж байжээ. Тэр хүний уйлж, гасалж байхыг хөрш нь сонсоод:

	— Бүү уйл! Тэнгэр бурханд шүтэж байвал, мөнгийг чинь буцааж өгүүлэх байх гэж хэлжээ.

	Тэгтэл нөгөө мөнгөө алдсан хүн:

	— Манай эхнэр тэнгэр бурхнаас төдий л их айж эмээдэггүй бөгөөд түүний авсан юмыг буцаалгана гэгч тун бэрх. Гэвч тэнгэр бурхнаар мөнгийг нь буцааж өгүүлэхийн тулд юугаар айлгаж болох вэ? гэж асуужээ.

	664. Авсан үнээрээ

	Нэг хулгайч, хулгайлсан илжгээ худалдахаар зах дээр хөтөлж ирээд, нөгөө илжгээ бас хулгайд алдчихжээ. 

	Тэгтэл нэг хүн ирж,

	— Илжгээ яаж өгөв? гэж асуусанд,

	— Авсан үнээрээ. Би тэр илжгийг эдэлж ашиглаа ч үгүй; илүү дутуу юм зарж үрээ ч үгүй гэж хариулжээ.

	665. Харах гэсэн юм

	Нэг айлд хэдэн хулгайч орж, гэрт байсан хамаг юмыг нь цөлмөн аваад ганц сагс үлдээж. 

	Хулгайч нарыг явмагц гэрийн эзэн босож, сагсаа аваад хойноос нь очсонд:

	— Чи юунд биднийг дагана вэ? гэж цаадуул нь асуув.

	— Бурхан тэнгэр ивээн тэтгэсний ачаар хамаг юмыг нь үнэ хөлсгүй хуурайлсан гэр байшин ямар шиг янзтай болдгийг харах гэсэн юм гэж гэрийн эзэн хариу өчжээ.

	666. Зүй зохисгүй зэмлэл

	Айлын гэрт нэг хулгайч шөнө орж, хамаг юмыг нь онгилж уудлаад, домботой архинаас өөр юу ч олсонгүй гэнэ. Архийг хулгайч ихэд баярлан, ууж гарснаа дорхноо согтжээ.

	Гэрийн эзэн өглөө сэрэхэд, нөгөө хулгайч унтаж байсанд, хүрмийг нь тайлж аваад, зах дээр аваачиж зараад, олсон мөнгөөрөө хүнсний зүйл авч гэртээ ирж, хоол хийж идээд, нөгөө хулгайчид бас хоолноосоо тавьжээ.

	Хулгайч сэрээд нэгэнт гэрэл гэгээтэй байгаа тул гадагш гарвал аюултай гэдгийг санаж, харуй бүрий болтол босохоо азнахаар шийдэв.

	Шөнө боллоо. Нөгөө хулгайч, гэрийн эзнийг унтахлаар явъя гэж бодоод хүлээзнээд л байв.

	Гэрийн эзэн ч нэг юм унтаж, мань хулгайч явах гэж байснаа, идэх юм хайж тэмтчиж явсаар гэрийн эзний тавьсан хоолыг олж идээд бас архинаас нь ууж. Тэгснээ архины амтанд орж, уун уусаар мансуурч унаад, дахиад л өглөө болгожээ.

	Гэрийн эзэн сэрж, нөгөө хулгайч бас унтсаар байхыг үзээд, цамцыг нь тайлж аваад, зах дээр аваачиж зараад, олсон мөнгөөрөө хүнсний зүйл авч, гэртээ ирээд хоол хийж идээд, нөгөө хулгайчид бас хоолноосоо тавьжээ.

	Хулгайч өдрийн гурван цагт сэрж, гэгээн цагаан өдрөөр гадагш гарахаас айж, дахиад л шөнө болгохоор шийдэв. Шөнө явахынхаа наана гэрийн эзний тавьсан хоолыг идэж, архи уугаад, мөн л унтаж хоцорч.

	Гэрийн эзэн өглөө сэрээд, нөгөө хулгайчийн цувыг аваачиж заржээ. Ийнхүү үргэлжилсээр, эцэст гэрийн эзэн тэр хулгайчийн богино өмдийг хүртэл тайлж аваад худалдсан тул нөгөө хулгайч чармай нүцгэн үлджээ.

	Нэг өглөө мань хулгайч сэрээд, чармай нүцгэн болсноо мэдмэгц, «Эднийхээс миний авч хэрэглэсэн юмыг бодвол, энэ гэрийн эзэн намайг бүр хэмлэж гүйцсэн тул айх юм юу бил ээ?» гэж бодоод, шуудхан гэрийн эзнийг сэрээж;

	— Нүцгэн биеэ далдлах хувцас аль, би явъя гэж хэлсэнд,

	— Би чамд юун хувцас өгөх юм бэ? Чиний хувцсыг зараад олсон орлого, бид хоёрын хоол хүнсэнд орсон зарлага хоёрыг бодоод үз. Эхний өдөр бид хоёр чиний хүрмийг, маргааш нь цамцыг чинь, өчигдөр цувыг чинь, өнөөдөр богино өмдийг чинь зарж идсэн шүү дээ. Чи хоол ундгүйгээр архи ууж чаддаг юм бол аль түрүүний сануулахгүй яасан хүн бэ? гэж хариулжээ. 

	
XIX БҮЛЭГ : ГАЙХАМШИГТ ЯВДЛЫН ТУХАЙ ГАЙХАМ ЯРИА

	667. Эрүүнийхээ сахлыг хяргачихсан нь

	Нэг цэцний тухай ийм яриа бий: Тэр цэцэн ер бусын их авьяастай хүн тул тооны ухааныг ганц жил судлаад л бүрэн эзэмшжээ. Гэтэл сүүлдээ хамаг юмаа мартаж, ой ухаан нь жигтэйхэн мохож, нэг удаа эрүүнийхээ сахлыг жаахан тайрах гэж байснаа бүрмөсөн хяргажээ. Яагаад тэр вэ гэвэл, эрүүнийхээ сахлаас барьсан гарынхаа доод талаар хайчлалгүй, гарынхаа дээд талаар нь хайчилчихсан байж. Тэгээд тэр хүн сахал хуузаа ургаж гүйцэхийг хүлээн бүтэн жил гэрийн мухар сахисан юм санж.

	668. Шийтгэлээс мултрахгүй

	Эрт урьд цагт еврей нарын нэг гар бичмэл олж гэнэ ээ. Тэр бичигт мэргэн төлөгч Исай гэгчийг хэсэг хэсэг болгон хөрөөдөж цаазалсны дараахан нэгэн бадарчин, айлд ирж унтсан тухай бичсэн байжээ. Тэгээд тэр бадарчин, гэрийн эзэнд:

	— Мэргэн төлөгчийг алсан хүмүүсийг бурхан тэнгэр яавч өршөөхгүй бий. Бурхан тэнгэр тэднээс хойд насандаа өсөө авна гэж хэлж гэнэ.

	Үүнийг сонсоод гэрийн эзэн:

	— Би чинь тэр хөрөөний нэг талаас нь барьж байсан хүн шүү гэж хэлж:

	Тэр хоёрыг ийнхүү ярьж байтал дэнлүүний гэрэл чичгэнэн бүдгэрч байж гэнэ. Гэрийн эзэн дэнлүүнийхээ голыг засах гэж гараа сунгатал, тэр цагт дэнлүүнд нефть хийдэг байсан тул дэнлүүний гал дүрсхийн, гарыг нь бүрхэж авчээ.

	Тэгэхлээр нь мань хүн түлэгдсэн гар луугаа нулимах гэж гал руу бөхийтөл, сахалд нь гал авалцан, улмаар нүүрийг нь бүрхэж авч гэнэ.

	Бөөн галд хучигдаад тэр хүн цөөрөмд үсэрч орсон боловч хамаг дотор эрхтэн нь шатаж дуусаж гэнэ ээ.

	669. Таваг шөл

	Нэг баян ширээний ард хоол идэж сууж. Тэр баяны идэж байсан хоолны хорхой хүргэм сайхан үнэр гадаа гудамжинд ч мэдэгдэж байсан тул, нэг ядуу тэднийд орж, аяга шөл гуйхаар шийджээ. Баяны эхнэр тэр ядууд хоол өгөх гэж бостол, нөхөр нь хараал тавьж, хоол өгөхийг хориглов.

	Баян гэдсээ хагартал идэж аваад босож, байшингийнхаа дээвэр дээр гарахаар60 шатаар авирч явснаа хамгийн дээд талын гишгүүр хүрмэгц бүдэрч унаад, дороо үхжээ.

	Баяны эхнэр хамаг хөрөнгөний эзэн болж, эцэг эх дээрээ ирээд, талийгаач нөхрийнхөө эд юмыг амьтанд тарааж өгөв. Тэр тараасан юмны дотор нэг дэр байсныг, нэгэн ядуу хүнд өгсөн байжээ.

	Ядуу гэртээ ирээд, дэрний дотор чихсэн ноосыг нь авч угаахаар задалтал, дотроос нь мянган алтан динар гарчээ.

	Ядуу, мөнгөнийхөө нэг хэсгээр үнэтэй дээл хувцас хийлгэж өмсөөд зах орж, нэр хүндтэй хөгшин хатагтай нарт хандан, таарч тохирох эхнэр олж өгөөч гэж гуйжээ.

	Хатагтай нарын нэг нь саях ядуу хүнд дэр бэлэглэсэн бэлэвсэн авгайг эрж олоод хэлсэн нь:

	— Би таныг гэрээс гардаггүй, сүсэг бишрэлтэй, бас тэгээд талийгаач нөхрөөсөө их мөнгө өвөлж авсан нэгэн залуу бэлэвсэн эхнэртэй танилцуулж өгье гэжээ.

	Тэр эхнэр, нөгөө ядуу хүнд ихэд таалагдсан тул гэрлээд, цуг аж төрөх болов.

	Хэсэг хугацаа өнгөрсний хойно цаад хүүхэн нь таваг шөл гуйж ирсэн нэгэн ядуу хүний тухай, мөн урьд нөхрийнхөө хэрхэн өнгөрсөн түүхийг ярьж гэнэ.

	Ингэж тэр хоёр бие биеэ таньж, ядуу, зүдүү хүнд таваг шөлөө харамлаж байсан баян хүний хамаг хөрөнгө, гэр байшинг тэр ядуу хүнд нь хайрласан тэнгэр бурхныг сайшаан магтжээ.

	670. Өв хөрөнгө зохих эзэндээ очив

	Нэг европ худалдаачин хятад орохоор зэхэж байтал, нэгэн өвгөн ирж, арван литра61 хэр тугалга авч яваад, хятад улсад худалдаж, мөнгөөр нь торго авчирч өгөөч гэж учиргүй их гуйжээ.

	Нөгөө худалдаачин ч зөвшөөрч гэнэ.

	Тэр худалдаачныг хятадад ирээд байтал нэг хүн ирж:

	— Танд зарах тугалга байхгүй биз? гэж асуусанд,

	— Надад тугалга бий гэж худалдаачин хэлэв.

	Тэгээд нөгөө тугалгаа зуун гучин динараар зарж, тэр мөнгөөрөө торго худалдан аваад, буцах болжээ.

	Тэр худалдаачны сууж явсан онгоцонд нөгөө тугалга худалдаж авсан хүн бас явж. Тэр хүн, нөгөө худалдаачнаас энэ тугалгыг хаанаас авсныг нь асуусанд, тугалга өгсөн өвгөнийхөө гадна байдлыг тоочин хэлж гэнэ. Тэгэхэд нь нөгөө хүн:

	— Тэр өвгөн чинь миний авга ах байна. Тэр хүний чинь хатуу чангаас болж их хятадад сууж байгаа юм. Би чамд нөгөө тугалгыг яаснаа ярьж өгье, гээд цааш нь хэлсэн нь: 

	— Тэр тугалгыг би чамаас аваад, тугалга бүр их үнэ хүрдэг өөр хотод очсон юм. Тэнд олон хүн намайг бүчиж, 5 тугалгаа хэсэглэж, хувааж зарахыг шаардаж байв.

	Би гэртээ ирээд тугалгыг хэсэглэтэл дотроос нь учиргүй их алт гарч ирлээ. Би тэр алтаар нь одоо энэ авч яваа юмыг цөмийг нь худалдан авсан юм. Намайг ад үзэж, хүслээрээ бол сохор зоос ч надад өгөхгүй авга ахын минь надад оногдох хөрөнгийг олгож хайрласанд нь Аллах тэнгэрт би залбирч явна.

	Тэднийг хотдоо ирэхэд, нөгөө өвгөн үхсэн байжээ. Тэр өвгөнд ахынх нь хүү болох ачаас өөр өв залгамжлуулах хүнгүй байж. Иймээс тэр хүн, худалдаачны авчирч өгсөн торго, мөн авга ахынхаа хамаг эд хөрөнгөний эзэн болжээ.

	671. Жигтэй үхэл

	Нэг хүн, найз нөхөдтэйгөө байж байтал, ард нь сууж байсан хүмүүсийн нэг нь түүнийг дуудаж гэнэ. Юу гэснийг нь мэдэх гэж тэр хүн эргэж хармагцаа нас баржээ.

	Хэсэг хугацаа өнгөрсөн хойно:

	— Эцэг чинь ямаршуу байдалд нас барсан бэ? гэж асуусанд, яг л тэр байдлыг нь үзүүлэх гэж:

	— Ингэж эргэнгээ л нас барсан юм гэж хэлээд, эргэтэл бас тэр дороо өнгөрчээ.

	672. Ганц шөнийн дотор буурал болсон нь

	Эрлэгийн элч нар өөрийг нь тамын оронд аваачиж, шуламд өгсөнд, түүнийг халуун тамд хийж байна гэж шөнө нь нэг залуу зүүдэлжээ. Тэр залуу маш их айсан тул өглөө нь цал буурал толгойтой болоод босжээ. Түүний толгойтой үс, сахал хууз нь наян настай өвгөнийх шиг цал буурал болсон байв. Таньдаг улс нь түүнийг хараад жигтэйхэн их гайхаж гэнэ.

	673. Өөд нь хаясан чулуу өөрийн толгойд

	Нэгэн хаан өөрийнхөө нэг цэрэг эрд хор өгөхөөр шийджээ. Гэтэл тэр цэрэг судсаа хануулах гэж байсныг хаан дуулаад, эмчийг нь дуудаж их бэлэг өгч, судас ханах хутгандаа хор түрхэхийг тушааж гэнэ.

	Тэр эмч хааны зарлигийг ёсчлон биелүүлж, хор шингээсэн хутгаар судсыг нь ханасан тул, нөгөө цэрэг нас баржээ.

	Эмч нөгөө хортой хутгаа бусад багаж хэрэгсэлтэйгээ хольж тавиад, сүүлдээ мартаж. Тэгээд нэг удаа судсыг минь ханаж аль гэж тэр эмч шавиасаа гуйж гэнэ. Гэтэл шавь хордуулсан хутгыг нь мэдэлгүй аваад, багшийнхаа судсыг ханажээ. Тийнхүү нөгөө эмч, урьд судсыг нь ханахдаа хорлосон нөгөө цэрэг эр шигээ л шаналан зовсоор нас баржээ.

	674. Хараатай далан хүн ба нэг сохор

	Нэг усан онгоцон дээр далан усан цэргийн дунд нэг сохор хүн явж гэнэ ээ. Тэгтэл усан онгоц живж, бүдүүн гуалин түшиж явсан нөгөө сохор хүнээс бусад нь цөм амь алджээ. Гэвч нөгөө сохор эрэгт хүрч ирэнгээ, дагзаараа савж унаад, бас амь алджээ.

	675. Ёстой нөхөрлөл

	Нэг үгүйрч ядуурсан хүн, баян найзаасаа тусламж эрж очоод ядуу зүдүү байдлаа ярьж гэнэ. Тэгэхэд цаадах нь гурван зуун динар бүхий түрийвчээ гаргаж ирээд, миний хамаг л хогшил хөрөнгө ердөө л энэ гэж хэлээд найз нөхөртөө түрийвчтэй мөнгөө өгч.

	Тэр хүн түрийвчийг аваад гэртээ иртэл, нэг нөхөр нь ирж, ганц өдрийн ч хоолны мөнгөгүй гэж ярьжээ.

	Найз нөхрөө өрөвдөн, нөгөө хүн дөнгөж саяхан олж авсан түрийвчээ гаргаад:

	— Надад юу ч байгаагүй юм. Гэвч нэг найз минь энэ хэтэвчийг өгсөн юм. Чи үүнийг ав л даа. Тэнгэр бурхан намайг харж үзэх байлгүй гэж хэлжээ. 

	Цаад хүн нь нөгөө түрийвчийг аваад харьж. Хариад түрийвчийг онгойлгож амжаагүй байтал, тэр түрүүвчний жинхэнэ эзэн ирж, тусламж үзүүлэхийг гуйв.

	Тэгэхлээр нь «Энэ түрийвчийг би зүгээр л бэлэгт авсан болохоор эзэмшээд байж болох уу?» гэж бодсоноо, нөгөө орж ирсэн хүнд өгөв.

	Цаад хүн нь түрүүвчийг авмагц таньж, энэ түрүүвчийг яаж олж авсныг найз нөхрөөсөө асуусанд, тийм л нэг хүнээс авсан гэдгээ хэлж гэнэ. Тэгэхлээр нь түрүүвчний эзэн:

	— Тэр хүнд чинь би энэ түрийвчийг бэлэглэсэн юм. Учир иймээс, энэ доторх мөнгийг бид гурав тэгшхэн хуваавал зохино гэж хэлжээ.

	Тэгээд нэг нөхрөө дуудаж, мөнгөө гурвуул хувааж авчээ.

	676. Шунал нь шулам болж

	Нэг усан цэрэг ярьсан нь:

	— Египетийн нэг хотод байтал хотын нэг худалдаачин намайг гэртээ уриад: «Та намайг онгоцондоо авч, Палестинд нууцаар хүргэж өгөх арга байна уу? Эндхийн эзэн надад муу, миний хөрөнгөнд шунаж, байгаа эдлэн хөрөнгөнөөс минь илүү их бэлэг авах гээд байна. Иймээс би чиний л хэлсэн хөлс мөнгийг өгье» гэж хэллээ.

	Би ч бас олзонд шунаж, тэр худалдаачинд «Тэгье» гээд хэлчихлээ. Тэгээд тэр худалдаачны буман алтан динарын эд уурсыг онгоцондоо ачив.

	Бид шөнөөр онгоцондоо сууж, Египетээс сэм гарлаа. Гэтэл далайн дунд дээрэмчид дайрч, нөгөө худалдаачны хамаг юмыг хуу хамж, эзнийг нь алах гэсэнд, би гуйж түүж байж нэг эзгүй цөл эрэг дээр буулгуулсан юм.

	Олон жилийн дараа би сая нэг юм цөллөгөөс ангижирч Палестины нэг хот руу явж байгаад, нөгөө худалдаачныг зам сахин, гуйлга гуйж байхыг нь харсан юм. Тэгж би баян хүнийг гуйлгачин болгосон аллах тэнгэрийг магтан биширч билээ.

	677. Удамшил

	Нэг хүн ярьсан нь:

	— Би нэг удаа морио алдаад, ээрэм талд эрж явсаар өлсөж цангахын туйлд хүрч, ойролцоо шиг байсан сууринд хүрч очлоо. Тэгээд нэг айлд жигтэйхэн хөөрхөн, залуу бүсгүй байхыг харж, зүсэм талх гуйв. 

	Тэр хүүхэн:

	— Та суу, би танд хоол хийж өгье гэлээ.

	Намайг дөнгөж суугаад байтал нөхөр нь орж ирснээ:

	— Гаднын хүнд хоол унд зэхүүлж байх гэж би чамтай суугаагүй гээд л загнаж гарснаа, намайг «зайл, тонил» гэж байна.

	Би тун их гомдоод, зэргэлдээ сууринд очив. Тэнд жигтэйхэн хөөрхөн залуухан хархүүтэй дайралдаж, зүсэм талх гуйв. Тэр залуу:

	— Тавтай морилж, саатан орно уу. Би танд хоол хийж өгье гэлээ.

	Бид хоёр гэрийн хаалганд тулж иртэл, эхнэр нь гарч ирсэнд нөгөө залуу:

	— Би энэ явуулын хүнтэй дайралдаад, гэртээ хоол ид гэж урьсан юм гэж хэлэв. Үүнд цаад хүүхэн нь,

	— Чамайг гэртээ ядуучууд цуглуулж байг гэж би чамтай суугаагүй байх аа? гэж хариулаад, учиргүй уурлан, хамрыг минь хавчих шахаад хаалгаа тасхийтэл хаачихлаа.

	Түрүүчийн сууринд дайралдсан хар хүний зан байдалтай тун их төсөөтэй энэ хүүхний зан байдлыг үзэж, би гайхаад инээд алдав. Намайг яагаад инээснийг нөгөө хархүү асуусанд, би түрүүчийн сууринд болсон явдлыг ярьж өглөө. Тэр хүүхний зүс царай, суудаг гэр орныг нь би нэгд нэгэнгүй тоочин хэлсэнд, нөгөө залуу:

	— Жигтэйхэн сонин юм! Тэр хүүхэн чинь миний дүү, нөхөр нь манай авгайн ах юм гэж хэлжээ. 

	
XX БҮЛЭГ : МЭРГЭДЭЭС ХҮНИЙ ШИНЖ, ТӨРХ БАЙДЛЫГ АЖИГЛАЖ ТЭМДЭГЛЭСЭН НЬ

	Эрт дээр цагт хүний гадна шинжээр нь тэр хүний төрх байдлыг тогтоон тодорхойлох, дохио зангаагаар нь ярилцагч хүнийхээ бодол санааг тааварлаж мэдэх арга ухаан, зүүд нойрыг тайлах г. м. зүйл их дэлгэрч байжээ. Абуль-Фараж ч гэсэн цаг үеийнхээ тэр байдлыг бас дагаж байв. Энэ бүлэг бол «сонирхолтой түүхийн ном»-оос нь арай хол санагдах бөгөөд гагцхүү түүх, уран зохиолын хувьд л сонирхол татах учир бага зэрэг товчилсхийв

	 

	678. Зөөлөн үс

	Зөөлөн үс бол аймхай хулчгарын шинж, ширүүн үс бол хүч чадалтайн тэмдэг мөн. Жишээлбэл, тэмээ, туулай, хурга гурав зөөлөн үстэй бол арслан, бодон хоёр ширүүн үстэй билээ. Жигүүртэн дээр ч мөн л ийм.

	Гэдэс хавиараа их үсэрхэг байх нь тачаангуйн тэмдэг гэдгийг шувуунаас ажиглан тогтоожээ.

	679. Шийдэмгий шинж

	Ширүүн үс, өндөр чац, цүрдгэр гэдэс, өргөн ханхар мөр, бүдүүн хүзүү, махлаг цээж, шувтан гуя, чийггүй улаавтар нүд, цухал зууван магнай бол чин зориг, шийдэмгий, эрх мэдэлтэйн шинж мөн. Эсрэг шинж нь бол зүрх зориггүй, хулчгар хүнийг илтгэн үзүүлнэ.

	680. Сайн санаатын шинж

	Уян налархай булчин, зөөлөн арьс, дохиж зангах зан, мах мариа жигд тэгш байх зэрэг нь сайн санаат, эвдрээгүй хүний шинж мөн.

	681. Махлаг хүзүү

	Махлаг хүзүү, шувтан мөр, төмбөгөр дух, цүлхгэр гэдэс, өргөн палигар хөл, ногоовтор нүд бол бүсгүй хүнийг төдий л хайхардаггүй эр хүний шинж.

	682. Ичгүүргүйн шинж

	Мэрлэгэр том нүд, өтгөн хөмсөг, намхан чац, яаруу түргэн хөдөлгөөн, хацар дээрээ мэнгэтэй улаавтар царайтай хүн ичгүүр сонжуургүй байдаг.

	683. Цонхигор царай

	Цонхигор царай, саран хөмсөг, удаан болхи хөдөлгөөн бол байнгын сэтгэлийн зовлон, үүрдийн, гутрал цөхрөлийн шинж.

	684. Төрөлхийн сайн сэтгэл

	Толгойгоо баруун тал руу нь ялимгүй гилжийлгэх зан, хөлөө хол хол зөөж, гараа хүчтэй савлаж явах, суухдаа гараа гуя дээрээ тавих, юм ярихдаа ярилцаж байгаа хүнээ эгцлэн харах зэрэг нь тэр хүний төрөлхийн сайн сэтгэл, эрхэлсэн ажил үйл бүхэн нь өөдрөг бүтээмжтэйг гэрчилнэ.

	685. Цочир ууртайн шинж

	Сахлаг ширүүн үстэй, өргөн цээжтэй байх, мөн толгойгоо түргэн түргэн сэжлэх явдал бол цочир ууртайн шинж.

	689. Нугдгар хүзүү

	Нугдгар бүдүүн хүзүүтэй хүн бол буйвол үхэр мэт галзуу догшин ажгуу.

	690. Аймхай

	Урт нарийн хүзүү бол хулчгарын шинж. Ийм хүн бол цаа буга мэт аймхай.

	695. Хамрын үзүүр

	Аливаа хүний хамрын үзүүр нь монцгор байвал энэ хүн үхэр шиг хашин хойргын тэмдэг бөгөөд, харин шөнтгөр байвал нохой мэт ууртайн шинж мөн.

	696. Дэлдэн том чих

	Дэлдэн том чихтэй хүн бол илжиг мэт болхи гэдгийг нохой дээр ч ажиглаж болно. Харин хомс жаахан чихтэй хүн бол шаламгай, агаад юмны арга эв илүү сайн олдог.

	699. Үнэг мэт

	Нүүр царай, биеийн өнгө зүс улаан байх нь үнэг мэт зальтайн шинж. 

	700. Улаан нүүр

	Нүүр царай час улаан байх нь архи сархдын дон туссаны шинж. Учир нь архи сархад хэт их хэрэглэснээс болж нүүр царай ийм өнгөтэй болдог.

	701. Хулчгарын шинж

	Цэнхэрдүү буюу, цайвар шар шүд бол хулчгарын шинж.

	702. Үхэр шиг тэнэг

	Тийм өнгөтэй гэх аргагүй тунгалаг нүдтэй хүн бол үхэр шиг тэнэг байдаг.

	703. Үсэрхэг хүн

	Үсэрхэг, цээж, хэвлий бол олон ааштай, овилгогүй хүний шинж бөгөөд ийм хүнийг шувуутай адилтгаж болно.

	704. Эм хүн шиг эрчүүл

	Хэнхдэг цээж нь цулгуй байх явдал бол ичгүүр сонжуургүйн шинж. Ийм эрчүүл бол эм хүн шиг байдаг. Үсэрхэг цээжтэй эр хүнийг арслан лугаа адилтгаж болно.

	705. Тусархаг

	Дух магнай битүү үстэй бол тусархгийн шинж тул ийм хүнийг зарц болгон авахад тохиромжтой.

	706. Гуд шуд алхаа

	Хол хол алхалж явдаг хүн бол зохимжгүй буруу юм хийх нь олон бөгөөд арслан шиг л, биеэ хамгаас ухаантайд тооцдог. Хэрвээ тэр хүн дохио зангаа хэрэглэх дуртай бол энэ шинж бүр ч их үнэн болж ирнэ.

	707. Ширүүн харц

	Ширүүн харц бол авлигач шунахай сэтгэлийг илтгэнэ. Ийм хүнийг харцага лугаа адилтгаж болно.

	708. Тарган хүн

	Хүдэр том биетэй бөгөөд тарган хүн, тэгээд бас чанга ярих дуртай бол илжиг мэт тэнэг.

	709. Үг аялга

	Дуугаа аажим аажимхнаар намдуу болгон ярьдаг хүмүүс заавал ч үгүй нэг юманд их гутаж гуньсан байдаг. Заримдаа иймэрхүү хүмүүс ажилд морь, нохой мэт зүтгэх нь бий.

	710. Дууны өнгө

	Аяархан ярьдаг хүн бол хурга мэт аймхай. Юмыг энд тэнд нь оруулж, цангинасан дуугаар ярьдаг хүн бол үхэр шиг тэнэг байдаг.

	711. Хаадын тухай

	Хар нялхаараа байгаа, зан араншин сайтай залуу хүнийг хаан ширээнд залбал тэр хүн урт наслахгүй бөгөөд түүний үед энэ хүний удмынхан эрх мэдлээ бүрэн алдана. Ийм хааны үед тухайн улс оронд гайхмаар хачин явдал их гарна.

	Зан араншнаараа харгис хатуу, харам сэтгэл, муу санаатай хүнийг ид оргилж байх үед нь хаан болгон өргөмжилбөл, түүний засаг төр удаан тогтнохгүй.

	Зан сайтай хүнийг дөч буюу тавь гарсан хойно нь хаан ширээнд суулгавал, тэр хүн хаан ширээнд суух хүртэлх үе шигээ хугацааны туршид төр барина.

	712. Харам сэтгэл, ужид самууны шинж

	Улаан судал татсан бөлцгөр дугуй нүд бол муу санаа, харам сэтгэл, ужид самуун явдал бүрдсэн хүний шинж мөн. Ийм хүн ямагт дээгүүр харж байх юм бол энэ нь тэр хүнд сайн санааны үнэр ч үгүйг гэрчилнэ.

	Малигар том нүүр бол сайн сэтгэлийн тэмдэг. Харин түүш шанаа өргөн, дээшлээд чамархай, гавлын яс тийшээ нарийссан нүүртэй хүн бол зан муутай байдаг.

	713. Овжин хүн

	Өргөн хол хөмсөгтэй, чихэн дотроо үстэй, зүүн нүдээ байн байн ирмэж, доогуур харж газар ширтэмтгий хүн, ялангуяа тэр хүний хамар зүүн тал руугаа жаахан мурий бол, овжин заль мэхтэй, хорон муу санаатай байдаг. 

	714. Хөнхөр нүд...

	Хөнхөр нүд, өргөн тэнэгэр дух, үл ялигхан гонзгойдуу царай бол зүрх зоригтойн шинж. Ийм хүн урт насална.

	715. Итгэж найдалтгүй

	Зузаан уруул, нэвсгэр хамар, дээрээс дорогш гүйлгэн харах том нүд бол итгэж найддаггүй тэнэг хүний шинж.

	716. Харгис этгээд

	Онигор нүд, урт сормуус, тэнэгэр магнай, даравгар том ам, буржгар үс буюу эсвэл халзан толгой бол цус нулимс асгалахаас буцахгүй харгис этгээдийн шинж.

	717. Том нүд

	Зориг зүрхтэй гэдэг нь тодрон гэрэлтэх том нүд цэвэрхэн царай бол цэцэн ухааныг эрхэмлэн таашаагчид, мөн шалиг самуун явдалд дурламтгай бөгөөд басхүү ов мэхтэй хүмүүсийн тэмдэг болой.

	718. Төв байдал

	Зүүн нүд нь жаахан улайсан, том харавтар нүд, шантгар хамартай бүсгүй хүн бол ухаалаг, төв төвшин, ичимхий байдаг.

	719. Муу шинж

	Өтгөн хөмсөг, онигор нүд, зузаан уруул, унжуу хамар бол олиггүй хүүхний шинж.

	720. Мэхлэмтгий

	Дугуй царай, жижигхэн хамар, шувтан толгой, буржгар үстэй бөгөөд хүүхэн хараа нь их том хүүхэн бол эр нөхрөө мэхлэмтгий.

	721. Ашиг завшаан эрэгч

	Бүлтрэх шахсан нүдтэй бөгөөд, эд юм харж ширтээд салдаггүй хүн бол дээрэлхүү, сайрхуу байх ба уг төрсөн төрх байдлаараа ашиг завшаан эрэгч мөн.

	722. Ажилгүйн шинж

	Ээтэн хамар бол ажилгүй сул суух хүсэлтэйн шинж. 

	723. Муухай ааш

	Шонхор том хамар, хар нүд, урт үстэй бөгөөд сул үгэнд дуртайн шинж бөгөөд муу зан болно. Самуун шалиг явдлын улмаас хүн ийм болно.

	Хэдий тийм боловч хүний гадна байдал тэр бүрий уул хүнийхээ сайн тал лугаа нийцэж дүйх нь үгүй.

	724. Урваж хувирахын шинж

	Хахир муу зан гаргах, энэрэхүйн сэтгэлээ гээх, харам сэтгэлд автах, эрээ цээрээ барах, ажил төрлийг оромдох зэрэг нь бүлээсээ урваж хувирахын шинж. Самуун шалиг явдлын улмаас хүн ийм болно.

	725. Нүүр царайны байдлыг шинжээчийн эрдэм

	Аугаа их Аристотелийн өгүүлсэн нь:

	— Хүний оюун санаа нь бие махбоддоо нэвтрэн шингэсэн цагаас эхлэн, бие, сэтгэл хоёр хоорондоо холбогдон, нэг нь нөгөөдөө нөлөөлөх болжээ. Ялангуяа уурлаж хилэгнэх, улайрч шунах, уйдаж гансрах үед хүний сэтгэл нь бие махбоддоо их нөлөөлнө. Сэтгэлдээ нууцлан дарсан санаа бодлыг, бие байдал нь ил гаргаад өгдөг. Иймээс бид биеийн хөдөлгөөн, нүүр царайны нь хувирлаар аливаа хүний далд бодол санааг мэдэж болно. Нүүр царайны байдлыг шинжээчийн хамаг эрдэм энэ.

	Шинжээчид доорх гурван зүйл шинж байдлыг анхааран үздэг байна. Үүнд:

	1. Зарим нэг шинж байдлыг нь ажиж мэдээд, хүний гадна байдлыг адгуусан амьтны гадна байдал лугаа жишиж үзэж болно. Мөн адгуусан амьтны хөдөлгөөнийг тогтоож аваад, хүний хөдөлгөөн лүгээ адилтган үзэж ч болох юм.

	2. Тусгайлан сонгож авсан нэг хүн ба этиоп, хетт, энэтхэг зэрэг өөр ястан, арьстны төлөөлөгчийн адил төсөөтэй зүйлийг тогтоож болно. Тусгайлан сонгож авсан нэг хүн ба өөр улс үндэстэнд байдаг өвөрмөц зан байдал хоёрын ойр төсөөтэй шинжийг тэгж ажиглаж мэдээд, тэр хүний зан байдлыг тогтоох аваас бид алдаж осолдохгүй.

	3. Аливаа хүний энгийн байх үеийн нүүр царайны байдлыг, тэр хүний уурлаж хилэгнэж байгаа буюу, айж эмээх, эсвэл улайрч, шунаж байх үеийн нь байдалтай жишиж үзэж болно. Ингэснээрээ зарим нэг шинж байдлаар нь хөөн, тухайн хүний уг төрх байдал нь цухалдуу, хулчгар, тачаангуй алин болохыг эндүүрч осолдох вий хэмээн айлгүйгээр батлан хэлж болно.

	Нүүр царайны байдлыг шинжээч хүнээс мэргэшил нь ул суурьтай ухаан, ажигч гярхай чанар, юмыг эргэцүүлж үзэх чадвар, дээд тэнгэрийн ивээл соёрхолд шүтэхийг шаардана. Мэдлэг боловсролын гэгээн зулаар оюун юугаа гийгүүлэх гэсэн хүн бүхэн, нүүр царайны байдал шинжээч хүний сургаалын энэ гурван үндсийг нягтлан судалбаас зохино.

	Нарны хурц гэрэл бид бүхэнд орчлонгийн хамаг юмыг харж үзэх боломж олгож байгаа бөгөөд, нарны гэрэл үгүй аваас хэн ч юуг ч эс үзэх лүгээ адил, нүүр царайны байдлыг шинжээч хүний мэдэх ёстой зүйлийг олж үзэлгүйгээр хүний зан байдлыг гадна байдлаар нь тогтоон тодорхойлж болохгүй62. 

	726. Ярихаас, сонсох нь дээр

	Нэг цэцэн хүн сургасан нь:

	— Ярихаас сонсох нь дээр гэжээ.

	Түүнээс «Яагаад тэр бил ээ?» гэж асуусанд,

	— Тэнгэр дээдэс нэг хэл, хоёр чих заяасан байна шүү дээ гэж тэр цэцэн хариулжээ.

	727. Дуугаар нь, үгээр нь

	Өөр нэг цэцэн хүн хэлсэн нь:

	— Шавар савны бөх хэврэгийг дуугаар нь шалгадаг шиг хүнийг хэлж ярих үгээр нь шалгадаг юм гэжээ. 

	
ТӨГСГӨЛИЙН ҮГ

	Миний бие эвлүүлж түүж аваад, эл номд эрэмбэ дарааллаар нь оруулсан эрээвэр хураавар яриаг эргэцүүлж нягталж үзэхэд тань энд тэнд этгээд зохисгүй түүх дайралдаж магадгүй.

	Сүм хийдийн газар гарсан байж таарахгүй, тэр ч байтугай ярьж хөөрөхийн аргагүй зүйл ч байж магад.

	Дургүйцлээ илэрхийлж, та намайг лав зэмлэх биз. Бүү зэмлэгтүн!

	Цэцэн цэлмэг ухаантан хуран чуулсан газар юм бүхэн зохилдох бөгөөд оюун санааг гийгүүлж, ёс журмыг ариутган, зовлон гамшгаас гэтэлгэх аливаа зүйлийг гадуурхан шоовдорлох нь үгүй билээ. Олны газар алт, мөнгөөр урлан дархалсан хувин сав төдийгүй, бас шийгуа, хулууны хальсаар хийсэн савыг ч хэрэглэдэг бус уу. Цаг ямагт оюун ухаанаа гийгүүлэх, санаа сэтгэл юүгээн ариутгаваас зохино хэмээн апостол тэнгэрийн сургаал үнэн лүгээ нэгэн адил, утга санааг нь ухах аваас олз ашиг олохооргүй мулгуу тэнэг буюу хэрэгцээгүй түүх энэ номд нэгээхэн ч үгүй гэдэг нь бас үнэн бөлгөө.

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	— хэвлэгдсэн номыг цахим хэлбэрт оруулах,

	— цахимд оруулсан номыг ариутган шүүх,

	— цахим технологийн тоног төхөөрөмж авах,

	— цахим номын санг өргөжүүлэх,

	— цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

Заметки

		[←1]
	 Сократ, Диоген, Платон болон бусад гүн ухаантны хэлсэн хэмээн үздэг сургаал үгс нь байдлыг үзвэл ард түмний бүтээл юм




	[←2]
	 Зах зээлийн газар хооллохыг дорно зүгийн хүний ёсонд хамгийн зохимжгүй гэж үздэг бөгөөд «Зах зээлийн газар хооллох нь золбин нохойтой адил» гэсэн зүйр үгийг хүн бүхэн мэддэг ажээ.




	[←3]
	 Киник — хүн төрөлхтний бүтээн туурвисан соёлын ололт амжилтыг зэвүүцэн жигших үзлийг дэлгэрүүлж, шашны сүсэг бишрэл, нэгэнт тогтсон зан заншил, хууль зүйг үгүйсгэж хүй нэгдлийн үеийн байдалд эргэж орохыг номлогч гүн ухааны нэгэн чиглэлийг баримтлагч хүмүүсийг ийнхүү нэрлэдэг ажээ




	[←4]
	 Македоны Александрийг ойрынх нь хүмүүс хорлосон гэлцдэг




	[←5]
	 1 Бузуржмихар бол VI зууны үед аж төрж байсан Перс улсын хаан Ануширваны I Хосровын дотуур сайд




	[←6]
	 Энэ хууль гэдэг нь бурхан тэнгэрийн хуулийг хэлжээ




	[←7]
	  Энд Сасанид нарын удмыг анх үндэслэсэн I Арташирийг (III зуун) хэлсэн бололтой




	[←8]
	 Тешри — Намрын адаг сарын үе




	[←9]
	 Нисан—хаврын сүүл сарын хэрд




	[←10]
	 1 Эрэгтэйчүүдийн дунд толгойн нөмрөггүй эмэгтэй хүн үзэгдэхийг Иран улсад ёс зөрчсөн гэж үздэг байв




	[←11]
	 Энэ сургаал нь тэр үеийн Курд аймгийнхныг персүүд дайсагнан үзэж байсныг тусгасан болой




	[←12]
	 Өөрөөр хэлбэл зөвхөн богд тэнгэр нарыг хэлжээ




	[←13]
	 Сири хэлэнд «Бесра» гэдэг үг нь «мах», «махбод», «зэвүүн» гэсэн гурван утгыг илтгэнэ. Эл учир дээрх сургаал нь «зэвүүн амьтан мах идэж байна» гэж уншихад ч болохоор үгээр наадсан хэрэг юм санжээ




	[←14]
	 Иосиф өөрийнхөө цомыг хулгайлсан гэж буруутган Вениаминыг боолоо болгох гэсэн гэж Христосын шашны нэгэн домогт гардаг. Иаков болон түүний хөвгүүдийг зөнч мэргэн хүмүүс гэж үзэж байжээ




	[←15]
	 Учир гэвэл алив олны газар, цуглаан, мөргөлийн дуганд уулзахад шалиг самуун явдалд уруу татагдаж болох ажээ




	[←16]
	 Сүмийн их лам нарыг хэлж байна




	[←17]
	 «Орчлонгийн — хийгээд «нүгэл хилэнцэт» хэмээх бодол санааг хэлж байна




	[←18]
	 Ах дүүс — гэдгийг гэлэн, даяанч гэсэн утгаар хэрэглэжээ




	[←19]
	 Натри гэж Египтээс Сири улсад тэмээн жингээр аваачдаг байсан хоолны давсыг хэлж байна




	[←20]
	 «Нүгэл ч хийж», «гэмшиж ч явсан» гэснийг хэлжээ




	[←21]
	 Цоглог багана гэж Ариун хутаг одох бэлгэ тэмдэг




	[←22]
	 Харун ар-Рашид (VIII зуун) — Аббасид нарын төр барьж байх үеийн арабын лалын шашинтны тэргүүн




	[←23]
	 Зуза — гэж бутархай зоос. Энд бол өчүүхэн хүний шинж тэмдэг болж байна. Үнэхээр ч хагас зуз гэдэг нь заяагүй хүүтэйгээ султаны зүйрлээд байгаа маш өчүүхэн хүний тухай хэлж байна




	[←24]
	 Медрес — лалын шашны сургууль




	[←25]
	 Хаан хариу захидалдаа тулалдааны талбарт уулзахыг хэлж байна




	[←26]
	 Дундад зууны үед аливаа тайлбарыг гол төлөв номын захад бичдэг байжээ




	[←27]
	 Ертөнцийн амьдралын мөнх бишийг хэлжээ




	[←28]
	 Нил цэцгийн үндсээр бэлдсэн түрхэц дундад зууны үеийн анагаах ухаанд маш өргөн хэрэглэгдэж байжээ




	[←29]
	 Энэ яриа 42-р яриатай бараг үг үсэгчлэн таарч байна; гагцхүү 42-р яриаг Сократыг зохиосон гэх бөгөөд бага зэрэг өөрчилсхийн оруулсан байна




	[←30]
	 Текрит (буюу Тагрит) — Тигр мөрний урд эрэгт байдаг хот




	[←31]
	 Сири хэлэнд болон бас бус зарим хэлэнд үсэг нь бас тоог тэмдэглэдэг юм. «Муур» гэсэн үгийн үсгийн нийлбэр нь (Сири хэлээр «кату») 115 юм




	[←32]
	 Сири хэлээр «Самар»-ыг «гуаз», харин «эрдэнэ»-ийг бол «газа» гэдэг байна




	[←33]
	 Энэ яриа Семит хэлний онцлог дээр зохиогджээ. «Эштарит» гэдэг нь «би эцэж турлаа» (би өлслөө), харин «эштрит» нь «би хоол идсэн» (би цатгалан байна) гэсэн үг. Энэ хоёр үгийг адилхан бичдэг байна. Учир нь эгшгийг бичигт тэмдэглэдэггүй юм




	[←34]
	 Фульс — (герегээр фоллис) буюу жижиг зэс зоос




	[←35]
	 «Шилэн хүзүүг чинь шохоорхоод» гэсэн хэллэгийг энд «илээд баймаар», «Дэлсээд авмаар» гэсэн хоёр өөр утгаар хэрэглэжээ




	[←36]
	 Моисей зэрэг библи сударт гарах, домог ярианд малчин явсан гэж гардаг бошиг үзүүлэгч нарыг битүүхэн хэлжээ




	[←37]
	 Энэхүү ярианы агуулга нь саяхан хаан болсон хүн алчуур гэсэн үг сонсмогцоо өндөр их хэргэмээ мартан, өөрийн хуучин мэргэжлээ дурсаж байгаад оршино




	[←38]
	 Энд, библи ба Евангели сударт гарах янз бүрийн домгийг хэлж байна




	[←39]
	 Бошиг үзүүлэгч Мухаммед




	[←40]
	 Давидын судар бүлэг 21-р шүлэг




	[←41]
	 Хуучин цагт мөнгө төгрөгийг зээлдүүлэхдээ дэнсэлж өгдөг байв




	[←42]
	 Нэг динар гэдэг бол эмч хүнд өгөх ерийн нэг урамшууллаас хол давж гарах, маш их шагнал байжээ




	[←43]
	 Себастия гэдэг нь Самар, Киликийн эрэг хавь, Бага Ази, Каппадокия болон ондоо хэд хэдэн газар байсан хот, суурины нэр




	[←44]
	 Эрт урд цагт бүсгүй хүн эр хүний дэргэд шатаар өгсөж уруудахыг Дорно дахины улс орнууд туйлын зохимжгүй зүйлд тооцдог байв




	[←45]
	 Библи судрын домог ёсоор энэ үтрэм дээр байтал нь Давид хаанд «билгийн хараа» оржээ




	[←46]
	 Эртний их олон улс үндэстэн, бурхан тэнгэр бол өндөр уулнаа заларч байдаг гэж боддог байв




	[←47]
	 Давидын судар XXII бөлөг. 20-р шүлэг




	[←48]
	 Эрт дээр цагт бөв бөөрөнхий орчин гэж бөмбөлөг хэлбэртэй биеийг төдийгүй бас өндөг маягийн биеийг ч нэрлэж байв




	[←49]
	 Энд агсам, зодоонд дуртай хүнийг хэлж байна




	[←50]
	 Энэ уншлагыг шинийн саран эхэлж үзэгдэх өдөр хэлдэг юм




	[←51]
	 Сирийн тооллоор бол долоо хоногийн тав дах өдөр нь Бархасбадь аж




	[←52]
	 Мар Иаков Эдесский (VII зуун) бол шашны сургаалаар нэрд гарсан хүн




	[←53]
	 Эмес бол Дамаск, Халеб хоёрын дунд орших, Сири улсын эртний нэг (одоогийн Хомс) хот




	[←54]
	 Синжар бол одоогийн Мосулаас зуун километр зайтай оршдог улсын дунд байдаг, Хоёр мөрний эртний хот




	[←55]
	 Сири хэлээр байгаа эх бичигт нь «барив», «баярлав» гэсэн хоёр үг ижил дуудагддаг ажээ




	[←56]
	 Иаков Барадей (Бурдеана) бол Яковитын сүм дуганыг үндэслэжээ. Тэрбээр 578 онд нас баржээ




	[←57]
	 I Лев бол Ромын пап (V зуун) байв




	[←58]
	 Маркиан гэгч нь Византийн эзэн хаан (V зуун)




	[←59]
	 Иоаннын Евангелийн X бүлгийн 10 дахь шад шүлэгт «Тать (хулгайч нар хулгай хийх ба алах, алах ба талах... л гэж ирдэг бус» гэсэн хэсгийг битүү утгаар ёгтолжээ




	[←60]
	 Дорно зүгийн орнуудад хоол идсэний дараа хавтгай дээвэр дээр гарч амрах ёс их байжээ




	[←61]
	 Литра гэдэг ойролцоогоор 330 граммтай тэнцэх эртний нэг хүндийн хэмжүүр




	[←62]
	 Абуль-Фаражийн нэг гар бичмэл нь яг энэ хэсгээр дуусдаг юм. Үзтэл, өөрийнхөө хүндэлж явдаг Грекийн философчдын нэгний нь мэргэн үгээр номоо дуусгах гэсэн хэрэг биз. Энэ ном бас Грекийн философчдын мэргэн үгээр эхэлдэг нь сонин байна. Дараачийн хоёр «түүхийг» Абуль-Фараж сүүлд нь нэмж бичжээ

